
تمہید:
خداوند تعالی نے قرآن کریم میں تمام انسانوں کو اس کرہ ارض کے طول و عرض میں سفر کرنے اور پچھلے زمانے کے لوگوں کی تاریخ اور آثار سے آشنائی کا حکم فرمایا ہے:

(قُلْ سِيرُوا فِي اْلأَرْضِ فَانْظُرُوا كَيْفَ كانَ عاقِبَةُ الَّذِينَ مِنْ قَبْلُ كانَ أَكْثَرُهُمْ مُشْرِكِينَ.)

ترجمہ: آپ کہہ دیجئے کہ ذرا زمیں میں سیر کرکے دیکھو کہ تم سے پہلے والوں کا کیا انجام ہوا جن کی اکثریت مشرک تھی۔

      دنیا کے تمام اقوام خصوصاً وہ قومیں جو تہذیب و تمدن کے لحاظ سےباقی اقوام کی نسبت زیادہ قداست اور قدمت کی حامل ہیں، ہمیشہ اس کوشش میں رہی ہیں کہ اپنی پرانی تاریخ اور آثار کو محفوظ رکھیں اور ان کی پاسبانی کریں۔
تاریخ اور آثار کی حفاظت دو جہت اوردو وجہ سے انسانوں کے لئے مفید ہے: 
پہلی جہت یہ ہے کہ اس طرح انسانوں کو خود سے پہلے والوں کے مفید تجربات اور مثبت مثالوں اور نمونوں سے استفادہ کرنے کا موقع ہاتھ آتا ہے جنہیں وہ مستقبل کی طرف اپنے سفر میں چراغ راہ کے طور پر استعمال کرسکتے ہیں۔
دوسرا اہم نکتہ یہ ہے کہ اس طرح انسان تاریخ میں انسانوں کے تلخ تجربات، پے در پے شکست اور ناکامیوں سے آشنا ہوکر ان تجربات کو دہرانے سے اجتناب کرنے کی سعی وکوشش کرتا ہے۔

قرآن کریم کی توجہ ان دونوں نکات کی طرف رہی ہے کہ ایک طرف لوگوں کو تاریخ سے عبرت حاصل کرنے کی دعوت دیتا ہے تودوسری طرف انہیں اپنے تاریخی آثار کی حفاظت کی تلقین کرتا ہے۔ اصحاب کہف کی داستان بیان 

کرتے ہوئے ایسے مومنین کا ذکر کرتا ہے جنہوں نے ان غیرت دار اور دین دار جوانوں کی یاد کو آفاقیت اور جاودانگی بخشنے کے لئے ان کی قبروں پر مسجد تعمیر کرنے کا مصمم ارادہ کیا۔
(قالَ الَّذِينَ غَلَبُوا عَلى أَمْرِهِمْ لَنَتَّخِذَنَّ عَلَيْهِمْ مَسْجِداً.)

ترجمہ: اور جو لوگ دوسروں کی رائے پر غالب آئے انہوں نے کہا کہ ہم ان پر مسجد بنائیں گے۔

ایک اور کہانی میں ابراہیم علیہ السلام کو کعبہ کے پاس اپنی بیوی جناب ہاجرہ اور اپنے بیٹے اسماعیل علیہ السلام کے لئے ایک گھر بناتے دکھاتا ہے۔ بعد میں یہی گھر حضرت اسماعیل علیہ السلام اور جناب ہاجرہ کی جائے دفن میں بدل دیا جاتا ہے جسے خداوند تعالی مقدس قرار دیتا ہے اور یہی وجہ ہے کہ حجاج کعبہ کے اطراف میں اس کے گرد بھی طواف کرتے ہیں۔ اس طرح حجر اسماعیل علیہ السلام نے ہمیشہ کے لئے اس جگہ مدفون ایک ماں، اس کے بیٹے اور چند دیگر لوگوں کی عظیم یاد کو ہمیشگی بخشی اور اسے جاوداں کردیا۔
حضرت ابراہیم علیہ السلام یعنی ایک عظیم بت شکن پیغمبر کعبہ کی تعمیر کے دوران ایک پتھر پر کھڑے ہوجاتے ہیں جس پر خدا کی قدرت سے ان کے پاؤں کے نشان رہ جاتے ہیں، اور یہی کچھ اس بات کا باعث بنتا ہے کہ خداوند تعالی اس اہم یادگار کی حفاظت کرے اور لوگوں کو اس کے قریب نماز ادا کرنے کا حکم دے۔ وَاتَّخِذُوا مِنْ مَقامِ إِبْراهِيمَ مُصَلًّى.
ایک بیٹا پیاس کی وجہ سے زمین پر ایڑیاں رگڑتا ہے اور خداوند تعالی اس کی والدہ جناب ہاجرہ کے احساس کو قدر و منزلت کی نگاہ سے دیکھتے ہوئے حضرت جبرئیل علیہ السلام کو روانہ کرتا ہے کہ حضرت اسماعیل علیہ السلام کی ایڑیوں کے نیچے سے چشمہ زمزم جاری کردیں اور اس واقعے کو تاریخ کے ایک اہم ترین واقعے کی صورت میں محفوظ کرتا ہے تاکہ کہیں یہ اہم واقعہ لوگوں کے ذہنوں سے محو نہ  ہوجائے۔
قرآن  کریم ایسے گھروں کا ذکر کرتا ہے جن میں انبیاء علیہم السلام اور خداوند تعالی کے صالح ترین بندوں نے اپنی زندگیاں گزاریں۔ ایسے گھر جو ان کی طہارت، خلوص نیت اور بزرگی و عظمت کی علامت بن چکے ہیں: 
فِي بُيُوت أَذِنَ اللهُ أَنْ تُرْفَعَ وَ يُذْكَرَ فِيهَا اسْمُهُ...

رسول اللہ صلی اللہ علیہ وآلہ وسلم نے سوال کرنے والے ایک شخص کے جواب میں جس نے پوچھا تھا کہ کیا علی علیہ السلام اور فاطمہ سلام اللہ علیہا کا گھر بھی انہیں گھروں میں سے ایک ہے، فرمایا: ہاں! ان افضل ترین گھروں میں سے:        نعم من أفاضيلها.

بڑے افسوس کی بات ہے کہ آج کے دور میں جب مسلمان ان یادگاروں اور خدائی نمونوں سے آشنائی کی خاطر سرزمین وحی الہی کی طرف سفر کرتے ہیں، تو انہیں ویران حالت میں پاتے ہیں اور آنسو بہانے پر مجبور ہوجاتے ہیں۔ وہ سوچنے لگتے ہیں کہ کس طرح ایک غلط فکر اتنی قیمتی یادگاروں کی نابودی کا باعث بن سکتی ہے؟ آخر کیا وجہ ہے کہ اہل بیت علیہم السلام کی قبریں اور بقیع، احد اور مقبرۃ المعلی میں موجود دیگر گنبد اور بارگاہوں کی تخریب کی گئی؟ آخر کیا بات ہے کہ مدینہ میں امام صادق علیہ السلام، امام سجاد علیہ السلام اور رسول اللہ صلی اللہ علیہ وآلہ وسلم کے دیگر جلیل القدر اصحاب  کےگھروں نیز حضرت خدیجہ کبری سلام اللہ علیہا، اور کوثر رسول صلی اللہ علیہ وآلہ وسلم زہرائے بتول کی ولادت کی جائے پیدائش کے کوئی آثار دستیاب نہیں ہیں ؟
کیا سبب ہے کہ اسلام  کی دفع کے لئے مسلمانوں کی قابل فخر جنگوں اور لڑائیوں کی تمام نشانیاں طاق نسیاں ہوکر رہ گئی ہیں؟

اور تمام "کیوں" اور "کیسے" ایسے سوالات ہیں جن کے جوابات دینے کے لئے کوئی تیار نہیں کیونکہ ان سوالوں کے مخاطبین وہ لوگ ہیں جو توحید کے مظاہر کو شرک کی علامات سمجھتے ہیں اور اس پرانے حربے کے استعمال سے تمام مسلمانوں پر شرک کی تہمت لگاتےہیں! اور اس طرح ایک بار پھر دنیا کے سامنے دین کے بارے میں خوارج کے جارحانہ خیالات اور سوچ  کا مظاہرہ کرتے  ہیں۔یہ تحریر صرف انتہائی چھوٹے پیمانے پر اس شدت پسند اور پسماندہ فکر کو دنیا کے سامنے لانے میں کامیاب رہی ہے۔

اس امید کے ساتھ کہ وقت ملنے پر اس بحث کے باقی پہلوؤں پر بھی روشنی ڈالنے کے قابل ہوجائیں۔

 مؤلف
تاریخ اسلام کا گنجینہ:

بقیع صرف ایک قبرستان کا نام نہیں ہے ، بلکہ یہ اسلامی تاریخ کے ایک خزانے اور گنجینے کا نام ہے۔ اس جگہ شیعوں کے چار معصوم امام علیہم السلام، نیز پیغمبرخدا صلی اللہ علیہ وآلہ وسلم کی ازواج، بیٹیوں، بعض بیٹوں، صحابیوں، تابعین اور پھوپھیوں اور تاریخ  اسلام کے دس ہزار دیگر معروف اور نامور انسانوں کی قبریں ہیں۔ 
اپنی اس تمام تر عظمت کے باوجود بقیع غریب اور مظلوم ہے۔ جو بھی زائر مدینے کا سفر کرتا ہے، جب اس کی نگاہ پہلی بار اس قبرستان سے ٹکراتی ہے تو پورے حزن و ملال کے ساتھ آنسو اس کی آنکھوں سے جاری ہونے لگتے ہیں اور وہ بے اختیار اپنا سر دیوار سے لگائے اہل بیت علیہم السلام کی مظلومیت پر زار و قطار رونے لگتا ہے۔ اس کے موتی کی طرح چمکتے ہوئے ہر آنسو کی تہہ میں ایک غم اور دکھ پوشیدہ ہوتا ہے اور اگر  حجاج کا بس چلے تو وہ وہیں زور زور سے چلانا شروع کردیں کہ اہل بیت علیہم السلام اور اسلام کے دیگر سپوتوں اور سورماؤں کے ساتھ یہ کیسا رویہ روا رکھا گیا ہے؟ تمام دنیا میں لوگ اپنے مایہ ناز قومی سرمایوں کو جلا بخشنے اور ان کی از سر نو تعمیر کرنے کے درپے ہیں اور یہاں تک کہ  یہ لوگ اپنے گمنام سپاہیوں کے لئے بھی مزارات تعمیر کرتے ہیں تاکہ ان کی یاد کو زندہ رکھ سکیں، لیکن بقیع میں ان مقدس قبروں پر ایک معمولی پتھر رکھنے سے بھی دریغ کیا جاتا رہا ہے!
حاجیوں میں سے جو کوئی بھی مدینے سے نکلتا ہے، اس کے دل پر غم و اندوہ کا ایک بھاری پتھر ہوتا ہے اور جب وہ اپنے وطن پہنچتا ہے تو اہل بیت علہیم السلام کی مظلومیت پر رونے لگتا ہے اور فریاد کرکے اس مظلومیت کو ایک نسل سے دوسری نسل تک منتقل کرنے لگتا ہے۔ اس طرح تمام لوگ اس دن کا انتظار کرنے لگتے ہیں کہ یہ سیاہ رات کسی طرح ڈھل جائے اور بقیع اہل بیت علیہم السلام اور رسول اللہ صلی اللہ علیہ وآلہ وسلم کے دیگر دوستوں اور صحابیوں کے کی شناخت  کامرکز اور تہذیب کی آماجگاہ بن جائے۔

قبرستان بقیع کی تاریخ اسلام سے پہلے کے ادوار سے جاملتی ہے۔ لیکن دستاویزات واضح طور پر یہ بتانے سے قاصر ہے کہ اس کی قدمت کا سرچشمہ تاریخ کے کس دن سے پھوٹتا ہے اور وہ کون سا زمانہ تھا جب مدینہ کے لوگوں نے اپنے مرنے والوں کو بقیع کے قبرستان میں دفن کرنا شروع کیا تھا ؟
تاریخی ذرائع سے یہ ثابت ہوتا ہے کہ ہجرت سے پہلے مدینہ کے لوگ اپنے مرنے والوں کے جسموں کو دو قبرستانوں یعنی "بنی حرام" اور "بنی سالم" اور کبھی کبھار اپنے گھروں میں دفن کرتے تھے۔
 اس کے علاوہ تاریخی ذرائع اس بات کی بھی شہادت دیتے ہیں کہ مسلمانوں کی مدینہ ہجرت کے بعد بقیع مسلمانوں کا واحد قبرستان بن گیا جو وقت گزرنے کے ساتھ ساتھ صحابیوں اور تابعین کی ایک بڑی تعداد کی تدفین نیز حضور صلی اللہ علیہ وآلہ وسلم کے اہل بیت علیہم السلام، بیویوں، بیٹیوں اور بیٹوں کی تدفین کے بعد انتہائی اہمیت کا حامل قبرستان بن گیا۔
 آہستہ آہستہ پہلے والے قبرستان متروک ہوکر روئے زمین اور لوگوں کے ذہنوں سے محو ہوگئے۔

روایت ہے کہ رسول اللہ صلی اللہ علیہ وآلہ وسلم خدا کے حکم سے اس قبرستان کے پاس جاتے اور اس میں مدفون لوگوں کو سلام کرتے تھے۔ نیز ان کی مغفرت کے لئے خداوند تعالی سے دعا فرماتے تھے۔

بقیع کو "بقیع الغرقد" اس لئے کہتے ہیں کہ اس جگہ "غرقد" نامی ایک خاردار درخت اگا کرتا تھا۔
 جو بعد میں ختم ہوگیا لیکن اس کا نام اب تک باقی ہے۔

بعض لوگ یہ بھی کہتے ہیں کہ غرقد ایک ایسی زمین کو کہتے ہیں جسے توت کے ایک بلند درخت نے ڈھانپ رکھا ہو۔

ایک سو سال پہلے تک بقیع کے گرد نہ کوئی دیوار ہوا کرتی تھی اور نہ حصار۔ لیکن اب اسے ایک اونچی دیوار کے اندر محصور کردیا گیا ہے اور پرانے زمانےمیں دنیا کے تمام مسلمانوں (چاہے ان کا تعلق کسی بھی گروہ یا فرقے سے ہو) کا شیوہ تھا کہ پیغمبر اسلام صلی اللہ علیہ وآلہ وسلم کی قبر مبارک کے بعد یہاں آکر آئمہ اطہار علیہم السلام اور دیگر مدفون لوگوں کی زیارت کرنے آتے  تھے ۔

آئمہ معصومین علیہم السلام اور بقیع میں مدفون باقی لوگوں میں سے ایک بڑی تعداد کی قبروں پر گنبد اور سائبان بھی ہوا کرتے تھے، جو بعد میں وہابیوں کے حملے کے نتیجے میں گرا دیئے گئے اور اب یہ قبرستان  کسی چھت کے بغیر خاکی رہ گیا ہے جن میں سے صرف بعض قبروں کے اردگرد پتھر سے بنی ہوئی دیواریں ہیں جو انہیں باقی قبروں سے ممتاز کردیتی ہیں۔

بقیع میں مدفون لوگ

بقیع میں مدفون شخصیات:

موجودہ دروازے کے سامنے، تھوڑا سیدھے ہاتھ کی طرف چار معصومین علیہم السلام کی قبور مطہر موجود ہیں:
۱۔ امام حسن بن علی علیھما  السلام:

امام حسن مجتبی علیہ السلام کی ولادت ہجرت کے تیسرے سال اور پندرہ رمضان المبارک کو مدینہ میں ہوئی۔ آپؑ بچپن ہی سے حضور ﷺکی عنایات اور توجہ کا مرکز بن گئے۔ اپنے نانا رسول اکرم صلی اللہ علیہ وآلہ وسلم کی رحلت کے بعد سے ہمیشہ اپنے والد مکرم جناب امیر المومنین علی علیہ السلام کے پاس رہتے تھے اور اپنے والد بزرگوار کے بعد اپنے دور کے تمام لوگوں کے امام ہوئے۔ آپ علیہ السلام نے اسلام اور ولایت کے تحفظ کے لئے جمل، صفین اور نہروان کی جنگوں میں حصہ لیا۔ 

اپنے والد بزرگوار کے بعد امامت کے منصب پر فائز ہوئے اور چھ مہینے  مسند خلافت  پر عدل و انصاف کا دم بھرتے رہے۔ اس کے بعد معاویہ نے آپ ؑ کے خلاف جنگ کا پرچم بلند کیا اور چونکہ لوگوں نے آپ ؑ کا ساتھ چھوڑ دیا، اس لئے آپ ؑ معاویہ کی طرف سے صلح نامہ تحریر کرنے کی پیشکش کو قبول کرنے پر مجبور ہوگئے اور آخرکار معاویہ بن ابوسفیان  کے کہنے پر سنہ۵۰ ہجری میں آپؑ کو آپ ؑکی بیوی جعدہ بنت اشعث بن قیس نے زہر پلاکر شہید کردیا۔ آپ ؑکو بقیع میں دفن کیا گیا ۔ آپ ؑکے کرم، اخلاق اور مختلف فضائل نے آپ ؑکو لوگوں کے درمیان کریم اہل بیت علیہم السلام کے لقب سے معروف کردیا اور آپ ؑکے لئے ان کے دلوں میں جگہ بنائی۔
۲۔  - امام زين العابدين على بن الحسين عليهما السلام:

امام سجاد علیہ السلام کی ولادت با سعادت سنہ ۳۸ ہجری میں مدینہ میں ہوئی اور اپنے چچا امام حسن بن علی علیہ السلام اور اپنے والد محترم امام حسین علیہ السلام کی امامت کے دور میں پروان چڑھے۔ کربلا میں اپنے والد محترم کے ہمراہ تھے لیکن خداوند عالم کی مرضی اور اپنی شدید بیماری کی وجہ سے جو ان چند دنوں سےتھی، ہاتھوں میں اسلحہ لے کر دین و ولایت کی حرمت کی پاسداری کے لئے لڑنے سے معذور رہے۔ عاشورا کے جانسوز واقعے کے بعد آپ ؑاہل بیت علیہم السلام کے دیگر افراد کے ساتھ قیدی بنا کر پہلے کوفہ اور پھر شام منتقل کردیئے گئے۔

اس کے بعد تقریبا چونتیس سال تک امامت کے منصب پر فائز رہے اور آخرکار سنہ ۹۴ ہجری میں ولید بن عبدالملک کے کہنے پر آپ ؑ کو زہر دیا گیا جو آپ ؑ کی شہادت کا باعث بنا۔ آپ ؑ کو بقیع میں چچا امام حسن مجتبی علیہ السلام کے پہلومیں  دفن کردیا گیا۔ 

آپؑ کے کرم ، زہد و عبادت کا تذکرہ ہر خاص و عام کی زبان پر تھا۔
۳۔ امام محمد بن علی بن الحسین علیہما السلام:
امام باقر علیہ السلام سنہ ۵۷ ہجری میں اس دنیا میں تشریف لائے۔ مدینہ میں اپنے والد بزرگوار کے سایہ شفقت مین پروان چڑھے۔ والد کی شہادت کے بعد امامت اور رہبری کے منصب پر فائز ہوئے اور بے شمار شاگردوں کی تعلیم و تربیت فرمائی۔ آپ ؑنے اسلامی تعلیمات اور مکتب اہل بیت علیہم السلام کے پھیلاؤ کےلئےنہایت اہم اقدامات کئے۔
یہی وجہ تھی کہ لوگ آپ ؑکو "باقر العلوم" یعنی "علوم کا شکافندہ" کے لقب سے پکارتے تھے۔ سنہ ۱۱۴ یا ۱۱۷ ہجری میں ہشام بن عبدالملک کے کہنے پر آپ ؑکو شہید کردیا گیا اور آپ ؑکو آپ ؑکےوالد بزرگوار کے پہلو میںدفن کیا گیا ۔
۴۔ امام جعفر بن محمد صادق علیہما السلام:

آپ ؑکی ولادت سنہ۸۰ یا ۸۳ ہجری میں ہوئی اور اپنے والد بزرگوار کی شہادت کے بعد شیعیان علی علیہ السلام کی رہنمائی اور امامت کا عہدہ سنبھالا۔ اپنی پربرکت زندگی کے دوران آپ ؑنے کئی ہزار شاگردوں کی مختلف علوم میں تربیت دی۔ منصور یعنی دوسرے عباسی خلیفہ نے آپ ؑپر کافی سختیاں کیں اور آخر کار ۲۵ شوال سنہ۱۴۸ ہجری میں اس کے کہنے پر آپؑ کو زہر دے کر شہید کردیا گیا۔ آپ ؑبھی بقیع میں اپنے والد بزرگوار اور اجداد نامدار کے پہلو میں سپرد خاک کردئیے گئے۔
عباس بن عبدالمطلب: 

چار معصومین علیہم السلام کی مبارک قبروں کے پہلو میں دو اور قبریں بھی ہیں جن میں سے ایک قبر پیغمبر خدا صلی اللہ علیہ وآلہ وسلم کے چچا جناب عباس بن عبدالمطلب کی ہے جبکہ دوسری قبر امیر المومنین علی علیہ السلام کی والدہ ماجدہ جناب فاطمہ بنت اسد کی ہے۔ 
آئمہؑ بقیع کی قبریں

1 ـ امام حسن مجتبى عليه السلام، 2 ـ امام سجّادعليه السلام، 3 ـ امام محمّد باقرعليه السلام،4 ـ امام جعفرصادق عليه السلام؛ نيز عباس بن عبدالمطّلب
جناب عباس بن عبدالمطلب قریش کے نہایت نامور افراد میں سے تھے جو حضور صلی اللہ علیہ وآلہ وسلم سے عمر میں دو یا تین سال بڑے تھے۔ مکہ میں اپنے ایمان کے برملا اظہار کرنے سے احتراز اور اجتناب کرتے تھے۔ دوسرے سال قریش کے ساتھ نہ چاہنے کے باوجود جنگ بدر میں شرکت کی۔ اس کے بعد مسلمانوں نے آپ کو قیدی بنا لیا اور فدیہ لے کر آزاد کردیا۔ آخر کار آپ کا شمار پیغمبراکرم صلی اللہ علیہ وآلہ وسلم کے بہترین دوستوں اور ساتھیوں میں ہونے لگا۔ 
حضور ﷺکی رحلت کے بعد جناب امیر المومنین علی علیہ السلام سے اپنی وفاداری کا ثبوت دیتے رہے اور سنہ ۳۳ ہجری یعنی عثمان کے دور خلافت میں مدینہ میں وفات پائی۔ آپ کی تدفین بقیع میں ہوئی۔ 

حضرت فاطمہ بنت اسدؑ:

آپؑ حضرت ابوطالبؑ کی اہلیہ، حضرت علی علیہ السلام کی والدہ ماجدہ اور پیغمبراسلام صلی اللہ علیہ وآلہ وسلم کے ہاتھ پر بیعت کرنے والی پہلی خواتین میں سے تھیں۔ جب حضرت ابوطالبؑ نے پیغمبراسلام صلی اللہ علیہ وآلہ وسلم کی کفالت قبول کی تو آپ نے حضور صلی اللہ علیہ وآلہ وسلم کی سرپرستی اور خدمت میں اہم کردار ادا کیا۔ آپؑ کو خداوند تعالی نے وہ رتبہ عطا کیا کہ آپ اس ذات متعال کے گھر کے اندر داخل ہوئیں اور اپنے بیٹے یعنی امیر المومنین علی علیہ السلام کو جنم دیا۔ 

آپ ؑکی رحلت کے وقت رسول اللہ صلی اللہ علیہ وآلہ وسلم کافی غمناک ہوئے۔ آپ ؑکی تدفین میں شرکت فرمائی۔ آپ ؑکی نماز جنازہ ادا فرمائی اور اشکبار آنکھوں سے آپ ؑکو قبر کے اندر اتارا۔

ابراہیم ؑ: 

حضرت محمد صلی اللہ علیہ وآلہ وسلم کے بیٹے ابراہیم علیہ السلام کی ولادت سنہ آٹھ ہجری میں مدینہ میں ہوئی۔ آپ کی والدہ ماجدہ کا نام جناب ماریہ قبطیہ تھا۔ پیغمبرگرامی اسلام صلی اللہ علیہ وآلہ وسلم آپ سے نہایت پیار کرتے تھے۔ لیکن آپ ایک سال دس مہینے کے بعد ہی اس دنیا سے کوچ کرگئے اور رسول اللہ صلی اللہ علیہ وآلہ وسلم کے حکم کے مطابق آپ کو عثمان بن مظعون کی قبر کے قریب سپرد خاک کردیا گیا۔ آپ کی جائے پیدائش کو "مشربہ ام ابراہیم" کا نام دیا گیا جس کا شمار اب بھی مدینہ کے آثار قدیمہ میں ہوتا ہے۔

(پیغمبر صلی اللہ علیہ وآلہ وسلم کے فرزند جناب ابراہیم کی آرامگاہ)
بقیع میں مدفون پیغمبر صلی اللہ علیہ وآلہ وسلم کی ازواج
۱۔ ام سلمہ: 

آپ کا شمار اسلام قبول کرنے والے پہلے لوگوں میں ہوتا ہے۔ آپ نےسنہ۶۰ یا ۶۱ ہجری میں اس دار فانی کو الوداع کہا اور بقیع میں دفن ہوئیں۔ 

۲۔ زینب بنت جحش (پیغمبر صلی اللہ علیہ وآلہ وسلم کی پھوپھی کی بیٹی):

آپ کی شادی پہلے زید بن حارثہ سے کرائی گئی۔ اور جب ہجرت کے پانچویں سال زید نے آپ کو طلاق دے دی تو آپ نے پیغمبر اسلام صلی اللہ علیہ وآلہ وسلم سے شادی کی۔ آخرکار سنہ ۲۰ ہجری میں پچاس سال کی عمر میں وفات پائی۔ آپ کی تدفین بقیع میں ہوئی۔ 
۳۔ ماریہ قبطیہ:آپ پیغمبر اسلام صلی اللہ علیہ وآلہ وسلم کے بیٹے جناب ابراہیم کی والدہ ماجدہ تھیں۔ آپ نےسنہ۱۶ ہجری میں مدینہ میں وفات پائی اور بقیع میں دفن ہوئیں۔ 
۴۔ زینب بنت خُزیمہ:

آپ رسول اللہ صلی اللہ علیہ وآلہ وسلم کے ایک صحابی کی اہلیہ تھیں۔ آپ نے اپنے شوہر کی شہادت کے بعد رسول اللہ صلی اللہ علیہ وآلہ وسلم سے شادی کی۔ اور شادی کے تین یا چار مہینے کے بعد ہی جبکہ آپ کی عمر تیس سال سے زیادہ نہ ہوئی ہوگی سنہ ۴ہجری میں دنیا سے کوچ کیا اور بقیع میں دفن ہوئیں۔
۵۔ عائشہ بنت ابوبکر:

بعثت کے چوتھے سال پیدا ہوئی ان کی شادی حضرت خدیجہ کی وفات کے تین سال بعد حضور صلی اللہ علیہ وآلہ وسلم سے کرادی گئی۔ ان کی وفات سنہ۵۷ یا ۵۸ میں ہوئی۔ انہیں بقیع میں دفن کردیا گیا۔ 

۶۔ حفصہ بنت عمر بن خطاب: 

آپ بعثت سے پانچ سال پہلے پیدا ہوئیں۔ پہلے خنیف بن حذافہ سے شادی کی اور اس کے گزرنے کے بعد پیغمبر اسلام صلی اللہ علیہ وآلہ وسلم کی اہلیہ بنیں۔ واقدی کے کہنے کے مطابق سنہء ۴۵ ہجری میں مدینہ میں وفات پائی اور بقیع میں دفن ہوئیں۔ 
۷ ۔ ام حبیبہ بنت ابوسفیان:

جب ام حبیبہ کا شوہر عبیداللہ جحش حبشہ میں نصرانی ہوا اور اسی حالت میں مرا تو آپ نے رسول اکرم صلی اللہ علیہ وآلہ وسلم سے شادی کی۔ آپ کی وفات سنہ۴۲ یا ۴۴ ہجری میں مدینہ میں ہوئی اور آپ کو بقیع میں سپرد خاک کردیا گیا۔ 
۸۔ جویریہ بنت حارث:
آپ نے ہجرت کےپانچویں یا چھٹے سال میں غزوہ بنی المصطلق کے بعد حضور صلی اللہ علیہ وآلہ وسلم سے شادی کی اورسنہ۵۰ یا ۵۶ میں مدینہ میں وفات پائی۔ آپ کو بقیع میں سپرد خاک کردیا گیا۔ 
۹۔ صفیہ: آپ کی شادی پہلے "سلام بن مشکم " سے ہوئی ۔ اس کی وفات کے بعد آپ نے "کنانہ بن ابی الحقیق" سے شادی کی۔ کنانہ جنگ خیبر میں قتل ہوا اور صفیہ کو قیدی بنا لیا گیا۔ رسول اللہ صلی اللہ علیہ وآلہ وسلم نے انہیں آزاد کرکے ان سے شادی کی۔ واقدی کے بقول انہوں نےسنہ۵۰ ہجری میں مدینہ میں وفات پائی اور انہیں بقیع میں سپرد خاک کردیا گیا۔ 
۱۰۔ سودہ بنت زمعۃ ابن قیس:

پہلے آپ اپنے چچا کے لڑکے "سکران بن عمرو" کی اہلیہ تھیں جس کی وفات کے بعد رسول اللہ صلی اللہ علیہ وآلہ وسلم سے شادی کی۔ سنہء ۵۰ یا ۵۴ ہجری میں مدینہ میں آپ کی وفات اور بقیع میں تدفین ہوئیں۔

۱۱۔ ریحانہ بنت زید: 


آپ کی شادی ہجرت کے چھٹے سال رسول اللہ صلی اللہ علیہ وآلہ وسلم سے ہوئی اور حجتہ الوداع کے بعد فوت ہوئیں اور بقیع میں دفن کیا گیا۔
پیغمبر صلی اللہ علیہ وآلہ وسلم کی پھوپھیوں کی قبریں

صفیہ بنت عبدالمطلب:

آپ عوام بن خُویَلد کی اہلیہ اور زبیر کی ماں تھیں، احد کی جنگ میں آپ ان عورتوں میں سے تھیں جو احد کے میدان میں آئیں اور حضرت حمزہ کی شہادت پر مرثیہ سرائی کی۔ آپ نے جنگ خندق کے موقع پر ایک یہودی حملہ آور کو ہلاک کرڈالا۔ آپ نے سنہ بیس ہجری میں ۷۵ سال کی عمر میں وفات پائی۔ آپ کو بھی بقیع میں سپرد خاک کیا گیا۔
عاتکہ بنت عبدالمطلب: بعض لوگوں کے مطابق عاتکہ مدینہ آنے کے بعد یہاں فوت ہوئیں اور انہیں بقیع میں دفن کردیا گیا۔ بعض دوسرے لوگوں کا یہ بھی ماننا ہے کہ عاتکہ مدینہ آئی ہی نہیں، بلکہ وہیں مکہ میں وفات پائی۔
دیگر بافضیلت خواتین کی قبریں

۱۔ ام البنین:

ام البنین حزام بن خالد کی بیٹی تھیں جن کی شادی جناب امیر المومنین علی علیہ السلام سے طے پائی۔ آپ نے چار بیٹوں جناب عباس علیہ السلام، جناب جعفر، جناب عثمان اور جناب عبداللہ کو جنم دیا جو تمام کے تمام امام حسین علیہ السلام کے ساتھ میدان کربلا میں شہید ہوئے۔ آپ نے مدینہ میں وفات پائی اور بقیع میں مدفون ہیں۔

۲۔ حلیمہ سعدیہ:

آپ پیغمبراکرم صلی اللہ علیہ وآلہ وسلم کی رضاعی والدہ
 تھیں۔ جب مدینہ میں آپ کی وفات ہوئی تو آپ کو بقیع میں سپرد خاک کیا گیا۔ 

بقیع میں مدفون دیگر شخصیات:

۱۔ عقیل بن ابو طالب: 

آپ حضرت علی علیہ السلام کے بھائی اور جناب فاطمہ بنت اسد کے بیٹے تھے۔ عمر کے لحاظ سے حضرت علی علیہ السلام سے بیس سال بڑے تھے۔ اسلام کے پھیلاؤکی راہ میں آپ نے کئی بار ایثار اور قربانی کا مظاہرہ کیا۔ ایام پیری میں بینائی سے محروم ہوگئے۔ آپ حرہ کے واقعے سے پہلے یعنی معاویہ کے دور حکومت کے آخری یا یزید کی جانشینی کے ابتدائی برسوں میں انتقال کر گئے ۔ آپ کا مزار بھی بقیع میں ہے۔

۲۔ عبداللہ بن جعفر:

آپ کی والدہ کا نام اسماء بنت عمیس تھا۔ جنہوں نے اپنے شوہر جناب جعفر کے ہمراہ حبشہ ہجرت کے بعد جناب عبداللہ سمیت دو اور بیٹوں یعنی عون اور محمد کو جنم دیا۔ جنگ موتہ میں آپ کے سر سے والد کا سایہ اٹھ گیا۔ آپ نے اپنی پوری زندگی پیغمبر صلی اللہ علیہ وآلہ وسلم اور ان کے بعد جناب امیر المومنین علی علیہ السلام کی نگرانی میں اسلام کے پھیلاؤ کےلئے  اہم خدمات انجام دیں۔ حضرت علی علیہ السلام نے جناب زینب کبری سلام اللہ علیہا کی شادی آپ سے کرائی۔ آپ کے بیٹوں میں سے عون نام ایک بیٹا کربلا کے میدان میں شہید ہوا اور دو بیٹے امویوں کے ہاتھوں حرہ کے واقعے کے دوران مدینہ میں شہید کردئے گئے۔ آپ کی وفات کا زمانہ سنہ ۸۰ ہجری ہے۔ وفات کے وقت آپ کی عمر نوے سال تھی۔ آپ نے مدینہ میں وفات پائی اور بقیع میں جناب عقیل کے پہلو میں دفن ہوئے۔

۳۔ محمد بن علی، عرف ابن حنفیہ:

آپ صدراسلام کی ایک نامور  شخصیت اور جناب امیر المومنین علیہ السلام کے فرزند ارجمند  تھے۔ آپ نے امیرالمومنین علیہ السلام کے ساتھ قاسطین، مارقین اور ناکثین کے خلاف جنگوں میں حصہ لیا۔ سنہ ۸۱ ہجری میں فوت ہوئے اور بقیع میں سپرد خاک کردیئے گئے۔

۴۔ ابوسفیان بن حارث:

وہ پیغمبر صلی اللہ علیہ وآلہ وسلم کا چچازاد بھائی تھا۔ سنہ ۶ ہجری میں مسلمان ہوا۔ سنہ ۲۰ ہجری میں مدینہ میں فوت ہوا اور بقیع میں دفن ہوا۔

۵۔ اسماعیل بن جعفر: آپ حضرت امام صادق علیہ السلام کے بیٹے تھے اور اپنے اہل و عیال کے ساتھ عریض نامی علاقے میں زندگی بسر کرتے تھے۔ آخر کار اپنے والد کی زندگی ہی میں سنہ ۱۴۳ ہجری میں زندگی کو خیرباد کہہ دیا۔ آپ بقیع اور آئمہ علیہم السلام کی مبارک قبروں سے تقریباً پندرہ میٹر دور مدفون تھے۔ سعودی حکومت کی توسیعی منصوبے کے تحت  اباذر روڈ بناتے وقت آپ کی قبر بھی بقیع کے اندرمنتقل ہو گئی ۔
۶۔ عثمان بن مظعون:

آپ کا شمار پیغمبر اکرم صلی اللہ علیہ وآلہ وسلم کے فاضل ترین صحابیوں میں ہوتا ہے۔ آپ پیغمبر اکرم صلی اللہ علیہ وآلہ وسلم پر ایمان لانے والے تیرھویں فرد تھے۔ آپ نے دوبارحبشہ کی طرف ہجرت کی اور جنگ بدر میں شریک ہوئے۔ واپسی پر ہجرت کے بائیسویں مہینے میں آپ کی وفات ہوئی۔ آپ پہلے مہاجر تھے جنہوں نے مدینہ میں وفات پائی اور بقیع میں دفن ہوئے۔

۷۔ اسعد بن زراره:

آپ عقبہ میں پیغمبراسلام صلی اللہ علیہ وآلہ وسلم کے ہاتھ پر بیعت کرنے والوں میں سے تھے۔ آپ  پہلے انسان تھے جنہوں نے مدینہ میں پہلی بار حضور صلی اللہ علیہ وآلہ وسلم کے حکم کی تعمیل میں نماز جماعت ادا کی۔ آپ ہجرت کے پہلے سال مسجد نبوی ﷺکے تعمیری کاموں کی تکمیل سے پہلے ہی فوت ہوئے۔ حضور صلی اللہ علیہ وآلہ وسلم آپ کے جنازے میں شریک ہوئے اور آپ کو غسل دے کر کفن میں لپیٹا اور روتی ہوئی آنکھوں سے بقیع کی میں سپردخاک کیا۔ 
۸۔ خنیس بن حذافہ:

آپ کا شمار حبشہ ہجرت کرنے اور  اولین اسلام لانے والوں میں ہوتا ہے۔ آپ سنہ ۳ ہجری میں جنگ بدر میں لگنے والے زخم کے سبب شہید ہوئے۔ پیغمبراسلام صلی اللہ علیہ وآلہ وسلم نے آپ کی نماز جنازہ ادا کی اور آپ کو بقیع میں عثمان بن مظعون کے پہلو میں سپرد خاک کیا۔
9۔ سعد بن معاذ:
سعد ،قبیلہ اوس سے تعلق رکھتے تھے اور آپ کا شمار پیغمبرخدا صلی اللہ علیہ وآلہ وسلم کے بزرگ صحابیوں میں ہوتا تھا۔ آپ نے جنگ بدر میں اوسیوں کی علمبرداری کی ۔ جنگ خندق میں زخمی ہوکر شہادت کے آستانہ تک پہنچ گئے۔ آخرکار غزوہ بنی قریظہ کے وقت دنیا سے کوچ کرگئے۔ پیغمبر اسلام صلی اللہ علیہ وآلہ وسلم نے آپ کی نماز جنازہ ادا کرنے کے بعد آپ کو بقیع میں جناب فاطمہ بنت اسد کی قبر کے پاس دفن فرمایا۔

۱۰۔ عبداللہ بن مسعود:

ان کا شمار رسول اللہ صلی اللہ علیہ وآلہ وسلم پر سب سے پہلے ایمان لانے والوں میں ہوتا ہے۔ انہوں نے انتہائی اچھے طریقے سے قرآن سیکھا اور پڑھا۔ قرآنی آیات جمع کرنے میں بھی اہم کردار ادا کیا۔ سنہ۳۲ ہجری میں جہان فانی کو الوداع کہا اور بقیع میں عثمان بن مظعون کی قبر کے پہلو میں مدفون ہیں۔

۱۱۔ ابوسعید خدری:
 آپ رسول اللہ صلی اللہ علیہ وآلہ وسلم کے صحابیوں میں سے تھے اور جنگ احد میں شریک ہوئے۔ دو خصوصیات یعنی علم اور شجاعت کے حامل تھے۔ پیغمبر اسلام صلی اللہ علیہ وآلہ وسلم کی رحلت کے بعد اہل بیت علیہم السلام کے راویوں میں آپ کا شمار ہوتا ہے۔ آخرکار سنہ ۶۴ یا ۷۴ ہجری میں مدینہ میں وفات پائی۔ اور جناب فاطمہ بنت اسد کی قبر کے پاس سپرد خاک کردیئے گئے۔

۱۲۔ مقداد بن اسود:آپ رسول گرامی اسلام صلی اللہ علیہ وآلہ وسلم کے نہایت جلیل القدر صحابیوں میں سے تھے اور رسول اللہ صلی اللہ علیہ وآلہ وسلم آپ سے بہت شغف رکھتے تھے۔ سنہ ۳۳ ہجری میں ۷۰ سال کی عمر میں  مدینہ سے تین میل دور جرف نامی علاقے میں وفات پائی۔ آپ کا جنازہ مدینہ لایا گیا اور بقیع میں سپرد خاک کردیا گیا۔ 
۱۳۔ ارقم بن ابی ارقم:

اسلام کی طرف راغب ہونے والے پہلے لوگوں میں تھے۔ آپ کا گھر مکہ میں رسول اللہ صلی اللہ علیہ وآلہ وسلم کی تعلیم اور تبلیغات کا مرکز بن گیا تھا ۔ بہت سی لڑائیوں اور اسلام کے ابتدائی دنوں میں رونما ہونے والے واقعات میں شریک ہوئے۔ آخرکار ۸۰ سال کی عمر میں وفات پائی۔ آپ کی تدفین بقیع میں ہوئی۔
۱۴۔ حکیم بن حِزام:

آپ حضرت خدیجہ سلام اللہ علیہا کے بھتیجے تھے۔ فتح مکہ کے دن اسلام لائے۔ سنہ ۵۴ ہجری کے بعد مدینہ میں دار فانی کو الوداع کہنے کے بعد بقیع میں سپرد خاک ہوئے۔ 

۱۵۔ جابر بن عبداللہ:

آپ کا شمار مشہور صحابیوں میں ہوتا ہے۔ آپ نے ۱۹ غزوات میں شرکت کی۔ آخرکار سنہ ۹۰ ہجری میں ۹۴ سال  کی عمر میں دار فانی کو خیرباد کہا اور بقیع میں آرام فرمارہے ہیں ۔

۱۶۔ زيد بن ثابت:
آپ کا شمار قرآن کی جمع آوری کرنے والوں میں ہوتا ہے۔ آپ نے سنہ ۴۵ یا ۵۰ ہجری میں وفات پائی اور بقیع میں دفن ہوئے۔
۱۷۔ سهل بن سعد ساعدى:
آپ سنہ ۸۸ ہجری میں سو سال زندگی بسرکرنے کے بعد فوت ہوئے۔

۱۸۔ مالك بن انس:ان کا شمار اہل سنت کے چار آئمہ میں ہوتا ہے۔ مالکی فرقے کے پیشوا ہیں جنہوں نے سنہ ۱۷۴ اور ۱۷۹ ہجری کے درمیانی برسوں میں وفات پائی اور بقیع میں سپرد خاک ہوئے۔

۱۹۔ نافع المدنی: 

ان کا شمار بزرگ تابعین میں ہوتا تھا۔ سنہ ۱۱۷ اور ۱۲۰ ہجری کے درمیانی برسوں میں ان کا انتقال ہوا اور بقیع میں مالک بن انس کی قبر کے پاس سپرد خاک ہوئے۔

۲۰۔ نافع، شیخ القراء:
آپ کا شمار قراء سبعہ (یعنی قرآن مجید کے سات قاریوں) میں ہوتا ہے۔ آپ نے تقریباً ستر برسوں تک مدینہ کے لوگوں کے لئے قرآن کی تلاوت کی۔ سنہ ۱۶۹ ہجری میں مدینہ میں وفات پائی اور بقیع میں سپرد خاک ہوئے۔
۲۱۔ اسامہ بن زید:

آپ کا انتقال سنہ ۵۴ ہجری میں ۵۷ برس کی عمر میں ہوا۔
۲۲۔ زيد بن سهل، ابوطلحه انصارى:
آپ رسول اللہ صلی اللہ علیہ وآلہ وسلم کے صحابیوں میں سے ہیں جو سنہ ۳۴ ہجری یا رسول اللہ صلی اللہ علیہ وآلہ وسلم کی رحلت کے چالیسویں سال میں دنیا سے کوچ کرگئے۔

۲۳۔ حرہ کے شہداء:
حرہ میں شہید ہونے والوں کی ایک بڑی تعداد ہے جنہیں یزید کے حکم پر مسلم بن عقبہ اور اس کے سپاہیوں نے شہید کرڈالا ، بقیع کے قبرستان میں آرام فرما ہیں۔

حرہ میں واقع شہداء کے مزارات:

اسلام کے ابتدائی دنوں میں وفات پانے اور بقیع میں دفن ہونے والے دیگر معروف لوگوںمیں شامل ہیں:

1 - عبدالرحمان بن عوف
2 - عثمان بن عفان
3 - سعد بن ابى وقاص
4 - ابوهريره
5 - صُهَيب بن سنان
6 - اُسيد بن حُضير
7 - حُوَيطب بن عبدالعُزّى
8 - رُكانة بن عبد يزيد
9 - عبدالله بن سَلام
10 - عبدالله بن عمرو
11 - ابوسلمة بن عبدالاسد
12 - عبدالله بن عتيك
13 - قتادة بن نعمان
14 - عمرو بن حَزم
15 - مخرمة بن نوفل
16 - عبدالله بن اُنيس
17 - براء بن معرور
18 - جُبير بن مُطْعِم
19 - مِسْطَح بن اُثاثه
20 - معاذ بن عَفْراء
21 - ابن عمرو بن نفيل
22 - مالك بن تيّهان
23 - ابوالسيد ساعدى
24 - محمد بن مَسْلمه
25 - عُوَيْم بن ساعده
26 - كعب بن عمرو
بیت الاحزان:
آئمہ علیہم السلام کی قبروں کے شمالی حصے میں ایک چھوٹا سا مکان ہوا کرتا تھا جہاں جناب فاطمہ زہرا سلام اللہ علیہا پیغمبر اکرم صلی اللہ علیہ وآلہ وسلم کی رحلت کے بعد جاکر زار و قطار رویا کرتی تھیں۔ اس مکان کو بیت الاحزان یا مسجد فاطمہ کہا جاتا تھا۔ اور موجودہ صدی کے ابتدائی برسوں تک اس پر چھت اور اردگرد دیواریں موجود تھیں، جہاں لوگ زیارت اور نماز ادا کرنے کے لئے جاتے تھے۔

حکمرانوں کی بقیع کی طرف توجہ:
اسلامی تاریخ میں مدینہ کے حکمرانوں نے ہمیشہ اہل بیت علیہم السلام، پیغمبر خداصلی اللہ علیہ وآلہ وسلم کی ازواج، بیٹوں اور بیٹیوں، آپ ﷺکے دوستوں، تابعین اور دیگر افراد کی جائے دفن یعنی بقیع کی قبروں کی خوبصورت ڈیزائن والے پتھروں، عظیم عمارتوں اور قیمتی اور زرین ضریحوں  کی مرمت و تعمیر کے ذریعے حفاظت کیا کرتے تھے۔۔۔

حجاز پر وہابیوں کے غلبے سے پہلے اکثر سفرنامہ نویسوں نے مدینہ جانے کے بعد وہاں اہل بیت علیہم السلام کی عظیم  قبروں پر گنبدوں اور عمارتوں کا ذکر اپنی کتابوں میں کیا ہے۔ یہی کچھ انہوں نے وہاں مدفون دیگر صالحین کے بارے میں بھی لکھا ہے۔

فوٹو گرافروں نے بھی مذکورہ قبرستان پر بنی ہوئی عمارتوں اور گنبدوں کی واضح تصاویر اتاری ہیں۔ جن میں سے بعض نمونے سنہ ۱۳۱۸ ھ سے ۱۳۲۵ ھ کے دوران "ابراہیم رفعت پاشا" اور سنہ ۱۳۷۷ھ میں "محمد لبیب بک" سے منسوب ہیں جو آج بھی موجود ہیں۔

یادگاروں کی مسماری:
آل سعودکے حجاز پر غلبے اور ان کے محمد بن عبدالوہاب کے افکار سے متاثر ہوکراس کےافکار کی پیروی پر کمربستہ ہونے کے بعد وہ جہاں کہیں بھی پہنچتے وہاں صدراسلام کی نامور شخصیتوں کی  قبروں پر بنی  عمارتوں اور گنبدوں کو گرادیتے تھے۔

وہابیوں نے پہلی بار سنہ ۱۲۲۱ ہجری میں قبرستان بقیع کی چند عمارتیں زمیں بوس کرڈالیں۔ سنہ ۱۳۴۴ ہجری میں حجاز پر پوری طرح غلبہ پانے کے بعد انہوں نے  تمام عمارتوں اور گنبدوں کو ویران کرڈالا اور وہاں موجود بیش قیمت اموال اور اشیاء کو لوٹ لیا۔ یہ بے حرمتی صرف مدینہ تک محدود نہیں رہی بلکہ انہوں نے جہاں بھی کوئی گنبد یا بارگاہ دیکھی اس کے ساتھ یہی سلوک کیا۔ 

مرحوم سید محسن امین، حجاز میں وہابیوں کی ویران گری کے پہلوؤں کو یوں بیان کرتے ہیں:

جب وہابی طائف میں داخل ہوئے، انہوں نے ابن عباس کے مرقدکو تباہ کرڈالا، کیونکہ انہوں نے پہلے بھی ایک بار یہ کام کیا تھا۔ جب وہ مکہ میں داخل ہوئے تو انہوں نے حضرت عبدالمطلب، جناب ابوطالب اور ام المومنین جناب خدیجہ علیہا السلام کی قبروں پر موجود گنبدوں کو تاراج کر دیا اور پیغمبر اکرم صلی اللہ علیہ وآلہ وسلم اور جناب فاطمہ زہرا سلام اللہ علیہا کی جائے ولادت کو زمیں بوس کردیا اور پھر جب وہ جدہ پہنچے تو حضرت حوا کی قبر اور اس پر موجود گنبد کو گرادیا۔ اس طرح انہوں نے مکہ، جدہ، طائف اور اس کے اطراف میں موجود تمام مقابر اور مزارات کو ویران کردیا۔ جب مدینے کا محاصرہ کرلیا تو  حضرت حمزہ کی مسجداور قبر کو تاراج کرنا شروع کدیا 
مدینہ منورہ پر وہابیوں کے قبضہ کے بعد ان کے چیف جسٹس شیخ عبداللہ بن بلیہد نے رمضان ۱۳۴۴ ہجری میں مکہ سے مدینہ کی طرف حرکت اور ایک اعلانیہ شائع کیا جس میں لوگوں سے گنبدوں اور زیارات کو تاراج کرنے کے بارے میں  ان کی رائے معلوم کرنے کی کوشش کی گئی تھی۔ بہت سے لوگوں نے ڈر کے مارے کوئی جواب ہی نہیں دیا۔ اور بعض ایسے بھی تھے جنہوں نے ان سے ویران کرنے کی وجہ دریافت کی تھی۔

بے شک اس اعلانیے سے اس کا مقصد لوگوں کی رائے جاننا نہیں تھا، بلکہ وہ صرف یہ چاہتا تھا کہ لوگوں کو اس عمل کے لئے ذہنی طور پر آمادہ کرے کیونکہ وہابی اپنے کسی عمل اور گنبدوں اور ضریحوں کو ویران اور تباہ کرنے حتی کہ حضوراکرم ﷺ کی قبر مبارک کے گنبد کو بھی ویران کرنے کے لئے کسی کی رائے یا نظر کے منتظر نہیں تھے اور نہ وہ کسی ایسی نظر یا رائے کو اہمیت دیتے تھے کیونکہ ان کے نزدیک ان اعمال کو انجام دینا ان کے مذہب کے انتہائی بنیادی ارکان میں شامل ہے۔

اس کی دلیل یہ ہےکہ انہوں نے اعلانیہ شائع کرنے اور لوگوں سے سوال جواب کے بعد مدینہ اور اس کے  اطراف میں موجود تمام گنبدوں اور زیارتگاہوں کو ویران کر دیا۔ حتی کہ بقیع میں موجود آئمہ اطہار علیہم السلام کی آرامگاہوں، جن کے پہلو میں حضور ﷺکے چچا حضرت عباس کی قبر بھی تھی، کو بھی مسمار اور تاراج کرڈالا اور دیواروں نیز قبروں پر موجود صندوقوں اور ضریحوں کو بھی نیست و نابود کردیا، جب کہ اس کام کے لئے انہیں ایک ہزار ریال مجیدی خرچ کرنا پڑا۔
 انہوں نے ان زیارتگاہوں میں مٹی اور چند کنکریوں کے علاوہ کچھ بھی بطور یادگار نہیں چھوڑا۔ 
ان تخریب کاریوں اور غارت گریوں میں سے حضرت عبداللہ اور بی بی آمنہ علیہما السلام یعنی پیغمبر اکرم صلی اللہ علیہ وآلہ وسلم کے والدین گرامی کی قبروں کے گنبدوں، آپ ﷺ کی ازواج کے مزارات، عثمان بن عفان، اسماعیل بن جعفر صادق علیہ السلام اور دارالہجرہ کے امام مالک وغیرہ کی قبروں کو مسمارکرنا تھا اورتمام کے تمام کا  بیان کرنا ہمارے مضمون کی طوالت کا سبب بن سکتا ہے۔ القصہ انہوں نے مدینہ اور اس کے اردگرد تمام مزارات کو ویران کرڈالا۔ ان  سے پہلے وہ حضرت حمزہ علیہ السلام اور جنگ احدمیں کام آنے والے باقی شہداء کے مزارات بھی ویران کرچکے تھے جن کی جگہ صرف مٹی کا ڈھیر باقی رہ گیا تھا۔ اب اگر کوئی چاہے کہ حضرت حمزہ علیہ السلام کی قبر کی زیارت کرے، تو اسے صحرا میں ایک ٹیلے کے علاوہ اور کچھ نظر نہیں آئے گا۔
وہابیوں نے جو سنگین جرائم انجام دیئے تھے (یعنی جس طرح انہوں نے شہداء، آئمہ علیہم السلام اور دیگر بزرگوں کی قبروں کو زمیں بوس کردیا تھا) ان کے خوف سے وہ رسول اللہ صلی اللہ علیہ وآلہ وسلم کی قبر مبارک کے ساتھ ایسا نہ کرپائے۔ ورنہ انہوں نے کسی بھی قبر یا ضریح کی حرمت کا پاس نہیں رکھا تو اس کا کیا رکھتے؟۔ وہابیوں کے دلائل کی روشنی اور ان کی رائے کے مطابق پیغمبراکرم صلی اللہ علیہ وآلہ وسلم کی قبر مبارک کو سب سے پہلے گرا دینا چاہئے تھا کیونکہ یہ تمام دنیا کے مسلمانوں کے لئے دیگر تمام قبور اور مزارات سے زیادہ قابل احترام ہے۔ اس لئے واضح سی بات ہے کہ اگر انہیں اپنے کئے پر پچھتاوا یا شرمندگی اور خوف نہ ہوتا تو وہ حضور ﷺ کی قبر مبارک کو اس کے گنبد سمیت کب کا نیست و نابود کرچکے ہوتے۔ بلکہ اس اہم مزار کی تخریب کے سلسلے میں دیگر تمام مزارات اور قبور سے پہلے ہی کچھ نہ کچھ اقدام کرتے۔"

ایوب صبری پاشا حرمین شریفین میں سعودی حکومت کے مکمل قیام سے پہلے قبور کی تخریب کا احوال ان الفاظ میں لکھتا ہے: 

شریف غالب نے فوج اور لازمی تعاون نہ ملنے پر ناچار اپنے بھائی شریف عبدالمعین کو اپنی جگہ قائم مقام بنایا اور کوہ جیاد نامی پہاڑی پر واقع اپنی بیٹھک منہدم کرادی۔ اپنی بیوی  اوربچوں کا ہاتھ پکڑ کر جدہ کی طرف روانہ ہوگیا۔ 

شریف عبدالمعین نے علمائے مکہ کے ایک وفد کو جن میں شيخ محمد طاهر، سيد محمد ابوبكر ميرغنى، سيد محمد عطاسى اور عبدالحفيظ عجمى شامل تھے، سعود بن عبدالعزیز کے پاس بھیجا اور اس سے معافی اور امان بخشنے کا تقاضا کیا (سنہ ۱۲۱۸ ہجری میں )۔

سعود نے شریف عبدالمعین کی درخواست کی اور اپنے پاس آئے ہوئے علماء کے ساتھ ایک فوج کے ہمراہ مکہ معظمہ کی طرف روانہ ہوگیا۔ 

سعود نے عبدالمعین کی قائم مقامی بھی منظور کرلی اور قبور، گنبدوں اور بارگاہوں کو منہدم کرنے کے حکم کے ساتھ اپنے شقی القلب اور ظالم ہونے کا برملا اعلان کیا۔ 

وہابی کہتے تھے: حرمین شریفین کے مقامی باشندے خداوند یکتا کی جگہ گنبدوں اور بارگاہوں کو پوج رہے تھے۔ اگر تمام گنبد اور اس کی دیواریں گرا دی جائیں تو اس وقت کہا جاسکتا ہے کہ حرمین کے رہنے والے شرک و کفر کے دائرے سے باہر نکل کر خداوند تعالی کی پرستش کی راہ پر گامزن ہوں گے۔۔۔!
 

ایک اور جگہ لکھتا ہے: سعود نے مدینہ شہر کو ایک طویل عرصے تک محاصرے میں رکھنے اور شہر کے لوگوں میں تسلیم کے آثار ظاہر ہونے کے بعد ان کے لئے چند شرائط کا اعلان کیا کہ اگر اہل مدینہ انہیں مان لیں تو وہ ان پر کوئی ظلم روا نہ رکھے گا۔ وہ شرائط حسب ذیل تھیں:

۱۔ خداوند متعال کی پرستش وہابیت کے آئین اور قوانین کے مطابق ہونی چاہئے۔

۲۔ حضرت محمد صلی اللہ علیہ وآلہ وسلم کا احترام بھی ان معیارات کی بنا پر ہونا چاہئے جو وہابی فرقے کے رہنما معین کرتے ہیں۔

۳۔ مدینہ اور اس کے گرد و نواح میں موجود تمام مقابر اور مرقدوں کے گنبد اور بارگاہوں کو گرا دینا چاہئے؛ یعنی ان کی دیواریں اور چھتیں ہٹا کر انہیں کسی ضریح اور صندوق کے بغیر مچھلی کی پیٹھ کی مانند بنایا جائے۔

۴۔ سب کو اپنے باپ دادا کا دین اور آئین ترک کرکے وہابیت کا دین اور آئین اختیار کرنا ہوگا اور آج کے بعد انہیں وہابیت کے آئین کے مطابق اپنے دینی احکام پر عمل پیرا ہونا ہوگا۔

۵۔ سب کو اس بات پر مکمل عقیدہ رکھنا ہوگا کہ محمد بن عبدالوہاب پر خداوند تعالی کی طرف سے پیغامات الہام ہوئے ہیں۔ اس لئے اس کا آئین حقیقی مذہب ہے اور لازمی ہے کہ اسے دین کے مجدد اور احیاکرنے والے کے طور پر قبول کیا جائے۔

۶۔ جو لوگ اپنے باپ دادا کے دین پر باقی رہیں گے اور وہابیت کی طرف اپنا میلان ظاہر نہیں کریں گے، انہیں غصے، غضب اور ظلم و ستم کا سامنا کرنا ہوگا اور ان کی تحقیر کی جائے گی۔

۷۔ جو علماء وہابیت کو ماننے سے انکار کرتے ہیں، انہیں قتل کردیا جائے یا ان کی مخفی گاہ کو وہابی حکام کو بتایا جائے  ۔
8۔ جو وہابی مدینہ کی حفاظت کے لئے تعیینات کیے جائیں، انہیں محاصرے کے اندر داخل ہونے کی اجازت دینی ہوگی۔

9۔ مذہبی اور سیاسی مسائل کے بارے میں وہابی پیشوا جس چیز سے روکیں یا جس بات کی تلقین کریں، چاہے اس کی انجام دہی یا ترک کرنا کتنا ہی دشوار اور جاں گسل کیوں نہ ہو، سب کو پورے خلوص سے اسے مان لینا ہوگا اور بالکل اسی طرح اس پر عمل درآمد کیا جائے، جس طرح کہا جائے۔ سب کو چاہئے کہ وہ وہابی حکام کا زبردست احترام کریں۔

ان تمام شرطوں پر لوگوں کی رضامندی حاصل کرنے کے بعد سعود نے قبروں کی تخریب کا عمل خود لوگوں کے سپرد کردیا اور انہوں نے مسلسل اور شدید اقتصادی محاصرے اور گذشتہ عرصے میں جھیلے ہوئے ظلم و ستم کے پیش نظر اس کے حکم پر عمل کرنا  شروع کیا۔ 

ایوب صبری پاشا نے مدینہ کے لوگوں کا سعود بن عبدالعزیز کے نام تحریر کئے ہوئے خط کا ایک حصہ نقل کیا ہے جس میں لکھا ہے:

"۔۔۔ آپ نے حکم دیا تھا کہ ہم قبور مطہرہ پر موجود گنبد اور بارگاہ گرادیں، ہم نے وہ بھی مشہور حدیث کی اتباع میں انجام دیا۔ آپ کی طرف سے جو بھی حکم صادر ہوتا ہے وہ کوئی چاہے یا نہ چاہے  ہمارے لئے قابل اجرا ہوگا ۔۔۔"

"یہ خط سعود بن عبدالعزیز کے ہاتھوں میں پہنچا لیکن اس نے مدینہ کے رہنے والوں کی طرف سے بھیجے ہوئے نمائندوں سے ملاقات کرنا گوارا نہ کیا اور اپنی سختیوں میں اضافے کا ثبوت دیتے ہوئے، مدینہ میں داخل ہوتے ہی حکم دے دیا کہ باقی گنبد اور بارگاہیں بھی مکمل طور پر ویران کردی جائیں۔ 

سعود کی تاکید اس بات پر تھی کہ ہر گنبد کو اس کے خدام کے ہاتھوں ہی گروانا پڑے گا ۔ اس لئے متبرک مکانات کے خدام ناچار یہ ظلم انجام دیتے تھے۔ 

سید الشہداء حضرت حمزہ علیہ السلام کے حرم مطہر کے خدام کا کہتے تھے : ہم بڑھاپے اور کمزوری کی بنا پر خود میں تخریب کی قوت نہیں پاتے۔ 

سعود اپنے خاص رشتہ داروں کے ساتھ خود جناب حمزہ کی قبر مبارک پر گیا اور وہابیوں میں سے ایک انتہائی طاقتور آدمی کو جسے وہ جسارت اور گستاخی میں ایک قبیلے کے برابر خیال کرتا تھا، حکم دیا کہ وہ بیلچہ اور کدال لے کر گنبد مطہر کے اوپر چڑھ جائے۔ اس نے بھی فورا "علی الراس و العین" والی تعبیر کے ساتھ اپنی آمادگی کا اظہار کیا اور انتہائی گستاخی کا ثبوت دیتے ہوئے گنبد مطہر کے اوپر اپنا پائوں رکھا اور گنبد پر لگے ہوئے پرچم پر پورے زور سے کدال کا وار کیا۔ کدال اس کے ہاتھوں سے پھسل گئی، اس کا توازن بگڑا اور وہ گنبد کے اوپر سے نیچے گرکر وہیں مرگیا (سنہ ۱۲۲۲ ہجری)

سعود نے جب یہ واقعہ دیکھا تو گنبد کی مسماری سے ہاتھ روک لیا۔ حرم کے دروازے کو آگ لگانے کے بعد تمام لوگوں کو مناخہ کے میدان میں جمع کیا اور ان سے خطاب کرنے لگا۔۔۔"
 
ایوب صبری پاشا اپنی کتاب کے ایک اور حصے میں لکھتا ہے:

"جب شام کا قافلہ مدینہ سے کچھ دور ہوا، تو سعود نے عدالت میں حاضر ہوکر حکم دیا کہ حرم نبوی صلی اللہ علیہ وآلہ وسلم اور روضہ مطہر میں موجود تمام زر و زیور اور قیمتی جواہرات کو لوٹ لیا جائے۔ پھر حکم دیا کہ ان گنبدوں کو بھی جو ابھی تک منہدم نہیں ہوئے ہیں انہیں گرا دیا جائے۔ اس نے اہل مدینہ کے بھرپور تقاضا کو پیش نظر رکھتے ہوئے اجازت دی کہ حضور ﷺکے گنبد مطہر کو اسی حالت میں رہنے دیا جائے ۔۔۔"

اس کے بعد اس نے مدینہ کے باشندوں کو مسجد نبوی صلی اللہ علیہ وآلہ وسلم میں جمع کیا اور ان سے خطاب کیا۔ اپنے خطاب کے ایک حصے میں یوں کہتا ہے:

"۔۔۔ رسول اللہ صلی اللہ علیہ وآلہ وسلم کے سامنے کھڑے ہوکر پرانے ادوار کی طرح انہیں سلام کرنا ہمارے مذہب میں ممنوع ہے۔ اس قسم کی تعظیم و تکریم وہابی مذہب میں غیر شرعی امر ہے۔ وہابیت کی رو سے ایسا اقدام کرنا بدعت، ممنوع، برا اور ناپسندعمل ہے۔ جو لوگ حضور ﷺ کے مبارک چہرے کے سامنے سے گزرتے ہیں، انہیں چاہئے کہ جلدی سے بغیر توقف کئے گزر جائیں۔ گزرتے وقت وہ صرف اتنا کہہ سکتے ہیں: "السلام علی محمد" اور ہمارے اجتہاد کی بنا پر اتنا کہنا کافی ہے۔"

ردعمل:

بقیع بالخصوص اس قبرستان میں مدفون معصوم رہنماؤں کی قبروں پر بنی عمارتوں  کی تخریب کی اطلاع ملتے ہی ایران میں عام لوگوں کے افکار میں تہلکہ مچ گیا اور یہاں آباد شیعوں نے شدید رد عمل کا اظہار کیا۔ یہاں تک کہ حکومت وقت کے وزیر اعظم نے مجبور ہوکر سولہ صفر کو عام عزا منانے کی اجازت دے دی۔ لکھے ہوئے خط کا ایک حصہ یوں تھا:
متحد المآل ٹیلیگراف، ارجنٹ ہے
تمام علاقہ جات اور صوبوں کے حکام اور کارکنان حکومت!

ٹیلیگراف سے ملنے والی خبر کے مطابق وہابی گروہ کی طرف سے مدینہ منورہ کی بے حرمتی کی گئی ہے اور اسلامی مسجد اعظم کو گولیوں اور توپ کا نشانہ بنایا گیا ہے۔ حکومت اس عظیم سانحے کی خبر سن کر کافی غمگین ہے اور تحقیقات اور موثر اقدامات کر رہی ہے۔ فی الفور، مرکزکے آیات عظام کے متفقہ فیصلے کی بنیاد پر عزم  کیا گیا ہے کہ اپنے احساسات کے برملا اظہار اور سوگواری اور عزاداری کی خاطر  ایک دن کے لئے پورے ملک میں عام تعطیل کی جائے۔ اس لئے میں حکم جاری کرتا ہوں کہ تمام حکام، کارکنان حکومت، اپنی ذمہ داری نبھاتے ہوئے ہر علاقے کے علماء، تمام سرکاری اداروں اور عام لوگوں کو اس عزم اور ارادہ کی خبر کردیں اور سولہ صفر کو عزاداری کے لئے تعطیل کا دن اعلان کردیں۔

اس اعلانیہ کے فوراً بعد سولہ صفر یعنی منگل (۱۵ شہریور) کا دن عام تعطیل کے طور پر منایا گیا اور تہران کے مختلف گروہوں کی طرف سے سوگواری اور عزاداری کے لئے اقدامات کئے گئے اور وزیر اعظم کے حکم کی تعمیل میں اسی 

دن تمام علماء مسجد سلطانی میں جمع ہوئے اور تہران کے مختلف علاقوں سے تمام عزادار دستے سلطانی مسجد کی طرف روانہ ہونے لگے۔ وہاں پہنچ کر سب نے اس عظیم سانحے پر اظہار افسوس کیا۔ 
اسی دن شام کے وقت حکومتی ایوان کے باہر کئی ہزار لوگوں پر مشتمل ایک جم گھٹا  ہوا جہاں خطبا اور ذاکرین نے اپنے ہیجان آمیز انداز میں لوگوں سے خطاب کیا اور مدینے میں رونما ہونے والے اتفاقات اور وہابیوں کی طرف سے رسول اللہ صلی اللہ علیہ وآلہ وسلم کے گنبد مطہر کے ساتھ ہونے والی گستاخ حرکت سے متعلق نفرت اور بے زاری کا اظہار کیا۔

ٹیلگرافک دینی رپورٹر نے جو اس دن خود بھی وہاں موجود تھا، اس  کی روداد کچھ اس طرح  لکھی ہے 
چوراہے کے عین بیچ میں لکڑی کا ایک برج تھا جس کی لمبائی تیس قدم تھی ۔ اسے قالین سے ڈھانپا گیا تھا اور اس کے اوپر ایک سیاہ پرچم لہرا رہا تھا۔ بوڑھے افراد سے لے کر نوجوانوں اور بچوں تک پر مشتمل تقریبا پچیس ہزار لوگوں کا ایک جم گھٹا تھا جس میں لوگ ایک دوسرے کے ساتھ قطار باندھے چار زانو انتظار کی حالت میں بیٹھے ہوئے تھے۔ ایسے میں بھرپور تالیوں اورنعروں  کی گونج میں مدرس کی آمد کا اعلان کیا گیا۔ موصوف نے لوگوں کا شکریہ ادا کیا اور علماء اور اسمبلی کے نمائندوں کے ساتھ بیٹھ گئے۔ معروف واعظ میرزا عبداللہ نے اپنی باتوں کا آغاز پیغمبر اسلام صلی اللہ علیہ وآلہ وسلم کی نعت اور آئمہ علیہم السلام پر درود و سلام سے کیا۔ اچانک ان کی ہلکی اور دھیمی آواز نےایک نیا رخ اختیار کیا  اور کہنے لگے: اگر آپ لوگوں کو جہاد کا حکم دیں گے تو یہ لوگ  پا پرہنہ اور بغیر کسی  اسلحے کے  رسول اللہ صلی اللہ علیہ وآلہ وسلم کے مرقد مطھر کی طرف دوڑ پڑیں گے اور اپنے دانتوں اور ناخنوں سے رسول اللہ صلی اللہ علیہ وآلہ وسلم کے دشمنوں کے ٹکڑے ٹکڑے کرڈالیں گے۔ ان کے اکثر حماسی  الفاظ گریہ و زاری کے ہمراہ  تھے۔
 
قومی اسمبلی میں مرحوم آیت اللہ مدرس کی تقریر 
مدرس مرحوم نے اس اہم موضوع کے بارے میں آٹھ شہریور سنہ ۱۳۰۴ شمسی مطابق دس صفر المظفر ۱۳۴۴ ہجری میں قومی اسمبلی میں ایک  تقریر کی  جس میں مقدمے  کے بعد فرماتے ہیں :
" ۔۔۔ ہم اپنی معاشرتی حیثیت کافی حد تک گنوا چکے ہیں۔ دنیا کے اکثر گوشوں میں ہمارے بعض ایسے بھائی ہیں جن کے ساتھ اسلامی حکومتوں نے ویسا رویہ اختیار نہیں کیا جیسا ان کے ساتھ کیا جانا چاہئے تھا ۔ آخرکار ہمیں ہی بیدار اور ہوشیار ہوکر اپنے معاشرے کا بچاؤ کرنا ہوگا۔ ہم ان لوگوں سے پوچھ رہے ہیں جو اس قوم کے پرچم تلے اندگی بسر کررہے ہیں، کہ وہ کون سا وقت آئے گاجوآج سے  بہترہوگا ؟ کون ہے جو اپنی جگہ سے اٹھ کر کہے کہ میں ایک اسلامی معاشرہ قائم کررہا ہوں اور ا  س قوم کو ایک ہی اسلامی پرچم کے سائے تلے جمع کرکے ان کی قومیت کو ترقی کے منازل طے کراؤں گا اور ان کا تحفظ کروں گا !

آج آپ نے چند واقعات کے بارے میں سنا ہے۔ اگرچہ ابھی تک ہم پوری طرح مطمئن نہیں ہیں کہ حادثے کی نوعیت اورکیفیت کیا ہے۔ کیونکہ یہ حکومت کا کام ہے کہ وہ تحقیق کرائے اور اسمبلی کو ان کے نتائج سے آگاہ کرے۔ لیکن میں عرض کررہا ہوں: آج ایران کے باشندے اسلامی دنیا کا ایک حصہ ہیں، بلکہ یوں کہنا بہتر ہوگا کہ ان کا ایک بڑا حصہ ہیں۔ اس معاشرے کو خود کو بین الاقوامی سطح پر ظاہر کرنا چاہئے کہ ایرانی حکومت اور عوام اب ایک قدم اٹھانے 

جارہے ہیں کہ اس بین الاقوامی اسلامی معاشرے کی حفاظت کی راہ میں اپنی ذمہ داری نبھا سکیں اور اس معاشرے کی برکت سے ہم اپنی حفاظت کرنے  کے قابل بھی ہوجائیں۔ حکومت نے اسمبلی سے کمیشن کا تقاضا کیا، کیونکہ یقیناً یہ ان کی ذمہ داری تھی کہ کمیشن کا تقاضا کریں۔ یقیناً اسمبلی بھی پوری کوشش کرے گی اور جہاں تک میرا عقیدہ ہے تمام افکار کو پوری طرح اس طرف توجہ دینی ہوگی۔ ہمیں اس راہ میں ایسے اقدامات کرنے چاہئیں جس کا تقاضا ہمارا دین اور ہماری قومیت کا تحفظ ہم سے کرتا ہے۔ ہمیں چاہئے کہ اپنے اس کام پر کسی اور کام کو فوقیت نہ دیں اور اس مسئلے کو اس سے بڑھ کر معاشرے کی خرابی کا باعث بننے نہ دیں کیونکہ اس طرح ممکن ہے ہم ایک عظیم نقصان سے دوچار ہوں اور خدا نخواستہ ہماری حالت، ہماری موجودہ حالت سے بھی بدتر ہوجائے۔ میں اس سے زیادہ اور کچھ نہیں کہوں گا۔"

مدرس مرحوم اسمبلی میں اپنے خطبے کے بعد اس موضوع کے بارے میں تحقیقات سے متعلق ایک اسپیشل کمیشن بٹھانے کے مسئلے کی طرف نہایت سنجیدگی سے غور و فکر کرنے کا ذکر کرتے ہیں۔

علماء اور مراجع عظام کے ٹیلیگراف اور خطوط:

مراجع، علماء اور مختلف نقاط کے حوزہ ہائے علمیہ بھی متواتر خطوط اور ٹیلیگرافوں کے ارسال کے ذریعے قبور اماکن متبرکہ کی تخریب کے خلاف حتمی قدم اٹھانے پر زور دے رہے ہیں۔ مرحوم آيت الله سيد ابوالحسن اصفهانى نے کاظمین میں آیت اللہ شیخ محمد خالصی کو ایک ٹیلیگراف بھیجا جنہوں نے فوراً  مدرس مرحوم  کو سعودی عرب میں وہابیوں کی غارتگری سے آگاہ کیا ۔

مدرس نے آیت اللہ خالصی کے جواب میں لکھا: 

اگر آپ ضروری  سمجھتے ہیں تو ہمیں مطلع فرمائیں تاکہ ہم ایک ایرانی جماعت کے ساتھ روانہ سفر ہوں ۔

مدرس کے خط بھیجتے ہی عراق  میں یہ افواہ پھیل گئی کہ مدرس تہران سے  روانہ ہوگئے ہیں اور اس طرح تقریباً  دولاکھ  لوگوں پر مشتمل ایک فوج تیار ہوگئی۔

دیگرمسلمانوں کا  رد عمل:

دیگر مناطق کے مسلمانوں نے بھی اس گستاخانہ عمل کے مقابلے میں تہران کو اپنی بے زاری سے آگاہ کیا اور اس عمل کا منہ توڑ جواب دینے کا تقاضا کیا۔ 

قفقاز کے لوگوں نے تفلیس سے قومی اسمبلی کے نمائندوں کے نام ایک خط کے ذریعے حکومت سے درخواست کی کہ گمراہ وہابی گروہ اور ان کے گستاخ اور مردود سربراہ سعود کے حقارت آمیز عمل کو دیکھتے ہوئے جو انہوں نے متبرکہ اماکن اور مقدس مرقدوں کے ساتھ روا رکھاہے، ایران کے سربراہ کو آگے بڑھ کر دیگر اسلامی ممالک کے ساتھ (جو اپنی ذمہ داریوں سے مکمل طور پر آگاہ ہیں) تعاون کرکے اس فساد کی جڑ اور حق و انصاف کے دشمن کی بیخ کنی اور ان کی خاک پاک کو اپنی قوت سے پاک وصاف کرے۔

قفقاز کے مسلمانوں کے علاوہ  دیگر مناطق جیسے جماہیر متحدہ یعنی آذربايجان، ازبكستان، تركمنستان، قزاقستان، تاتارستان، ياشقيرستان، قزاقان و اتباع دول ايران، تركيه، افغانستان، چين، مغولستان کے مسلمانوں نے بھی ٹیلیگرافک پیغامات کے ذریعے اعلان کیا کہ:

چونکہ مکہ مکرمہ اور مدینہ منورہ اپنی مقدس یادگاروں کی وجہ سے تمام مسلمانوں کی مشترکہ میراث ہیں، اس لئے تمام اسلامی ملکوں کو چاہئے کہ ان اماکن کی حفاظت کے لئے کوشش کریں۔

آرمی چیف کا رد عمل: 

شدید اعتراضات کے پیش نظر آرمی چیف نے اسمبلی میں لوگوں سے وعدہ کیا کہ وہ ذاتی طور پر اس موضوع کی جانچ پڑتال کریں  گے ۔
  لیکن تمام دستاویزات اور شواہد سے یہ ثابت ہوتا ہے کہ انہوں نے اس راہ میں کوئی مثبت اقدام نہیں کیا۔ مثال کے طور پر سید محمد علی شوشتری جو گرگان کے نمائندہ تھے پانچویں  قومی اسمبلی کے ۱۹۸ ویں اجلاس میں کہتے ہیں : 
ابھی ابھی ابن سعود کے نمائندے کے حوالہ سے ریڈیو کے ذریعے اس ملک میں ایک چیز نشر کی گئی ہے۔ اگر حقیقت میں کوئی  واقعہ رونمانہیں ہوا ہے تو محترم صدر مملکت اور اسمبلی کی طرف سے معین کردہ کمیشن اس واقعے کی تردید کرے اور اگر واقعہ رونما ہوا ہے تو سیاسی نظریات اور  مسلمانوں کے اندر پیدا ہونے والے احساسات  کے مطابق کسی بھی متجاوز یا جسارت کرنے والے کا قدم  مکہ اور مدینہ کی طرف نہیں بڑھنا چاہئے۔32
ہندوستان کے مسلمانوں کا رد عمل:

ایران کی اسمبلی  میں رونما  ہونے والے واقعات نے ہندوستان میں بھی اپنا اثر دکھایا۔ جناب شوکت علی اعزازی معاون برائے مرکزی کمیٹی سلطنت ہند اپنے ایک خط میں ایرانی سربراہوں کے نام یوں تحریر کرتے ہیں :

"اس وقت ہر اسلامی ملک میں ایک توانا اور دلیر انسان اپنے ملک کی کشتی میں سوار مسافروں کو اپنی ہتھیلی پر رکھ کر انہیں ان کی منزل مقصود کی طرف لے جارہا ہے، جب ہم اپنے ایرانی بھائیوں کے بارے میں ان بہتر مطالب اور تفاصیل سے آگاہی حاصل کرتے ہیں اور دیکھتے ہیں کہ کس طرح انہوں نے سستی کا ساتھ چھوڑ کر یہ فیصلہ کیا ہے کہ اپنے وطن کی ترقی کے لئے کسی بھی قسم کی قربانی سے دریغ نہیں کریں گے تو ہماری خوشی اور مسرت ناقابل بیاں حد تک بڑھ جاتی ہے۔ ہم عنقریب دنیا کے تمام مسلمانوں پر مشتمل ایک کانفرنس تشکیل دیں گے جس میں حجاز مقدس کو سرچشمہ نور اور تربیت اسلامی کا گہوارہ بنانے اور وہاں غیر اسلامی نفوذ کے آخری علائم اور امارات کو جڑ سے اکھاڑ پھینکنے کے لئے تمام اسلامی ممالک سے تقاضا کریں گے کہ اپنے ذمہ دار نمائندوں کواس میں شرکت کے لئے آمادہ کریں۔ ہم چاہتے ہیں کہ اسلامی کانفرنس کی مدد اور تعاون سے حجازیوں کے ایک منتخب دستے پر مشتمل  اسلامی جمہوریہ تمام داخلی امور کی باگ ڈور سنبھالے۔"

ایرانی مہاجرین اور حجاج کے سرپرست:
حجاز میں ہاشمی حکومت کے خاتمے سے ذرا پہلے سولہ تیرماہ سنہ ۱۳۰۳ ہجری کو منتخب الدولہ ایرانی مہاجرین اور حجاج کے سرپرست مقرر ہوکر مکہ میں داخل ہوئے۔ دوسری طرف جب عبدالعزیز برسر اقتدار آیا تو مکہ و مدینہ شہر کے گرد و نواح میں موجود تمام مقدس اماکن کی تخریب کی خبر پھیلی  جس کے نتیجے میں اسلامی ممالک خاص کر ایران میں  عجیب خلفشار مچ گیا۔ چونکہ سعودی حکومت ابھی پوری طرح مستقر نہیں ہوئی تھی اس لئے عبدالعزیز نے اس خبر کی تکذیب کی اور اسلامی ممالک سے درخواست کی کہ وہ اس موضوع کے بارے میں تحقیقات کے لئے اپنے نمائندے وہاں بھیجیں۔ ایران ان ممالک میں سے تھا جس نے سب سے پہلے ان شہروں میں وفد روانہ کئے۔ اس نے غفار خان جلال 

السلطنت (مصر میں ایرانی وزیر) اور حبیب اللہ خان ہویدا کی مشترکہ سربراہی میں ایک وفد حجاز بھیجا جو ۱۳۰۴ / ۶ / ۲۴ ہجری کو جدہ پہنچا۔

عبدالعزیز نے اس وفد کی خوب خاطر تواضع کی اور ہویدا کی رپورٹ کے مطابق ایران کے ساتھ تعلقات کے لئے اپنے  میلان کا بار بار اظہار کیا۔ ہویدا اس بارے میں یوں لکھتا ہے:

"۔۔۔ بحرہ میں ایک دن اور ایک رات توقف کیا گیا جس کے دوران دو بار ابن سعود سے ملاقات کی گئی۔ اس نے بہت زیادہ احترام کیا اور ہر بار ہماری عالی حکومت سے تعلقات کی خواہش کا اظہار کرکے کہتا تھا: ہم ایرانی  حکومت  کے شانہ بشانہ  ہیں۔ اور ہمارے پاس نجد اور احساء میں تقریباً تیس ہزار شیعہ افراد آباد ہیں۔ آپ چاہیں تو ان سے اس بارے میں بازپرس کرسکتے ہیں۔ ہمارے بارے میں جو کچھ کہا جاتا ہے، اس میں سے اکثر صرف افواہ اور تہمت ہے اور بس۔ ان شاء اللہ مدینہ جانے کے بعد آپ دیکھیں گے کہ جو کچھ کہا گیا ہے، جھوٹ ہے! میں صاف الفاظ میں آپ کو بتا رہا ہوں اور آپ بھی اپنی حکومت کو لکھ بھیجئے کہ میں حرمین شریفین کی حفاظت اپنی جان، مال اور اولاد سے بڑھ کر کروں گا۔ مکہ کی تخریب کاریاں بھی میرے برسر اقتدار آنے سے پہلے عمل میں آئی تھیں۔"

یہاں عبدالعزیز نے قبور کی تخریب کے موضوع کو دوسرے لوگوں سے منسوب کیا ہے، لیکن ہویدا کے ساتھ اپنی ایک اور ملاقات میں یوں کہتا ہے:
"۔۔۔ جی ہاں! وہابی فرقہ قبور اور ان پر گنبدوں کی تعمیر پر عقیدہ نہیں رکھتا اور اس عمل کو بدعت خیال کرتا ہے اور اس بارے میں "خیر القبور الدوارس" کو ایک معتبر حدیث مانتے ہیں۔ لیکن جب میں یہاں آیا تو میں نے انہیں اس کام سے روکا۔ اب بھی میں بھرپور اصرار کررہا ہوں اور منتظر ہوں کہ اسلامی ممالک اور حکومتیں ہمارے پاس اپنے نمائندے بھیجیں اور حجاز کے امور کے بارے میں تحقیقات کرائیں۔ اگر وہ فیصلہ کرتے ہیں کہ ان کی از سر نو تعمیر کی جائے تو میں ان کی مخالفت نہیں کروں گا۔ یہ ایک آسان کام ہے، میں بھی ان کی مدد کروں گا۔"
اسی طرح نجد کے شیعوں کے بارے میں کہتا ہے: 

"۔۔۔ ہمارے پاس تقریباً بیس یا تیس ہزار شیعہ رعایا نجد اور احساء میں ہیں ۔ آپ ان سے پوچھ کر دیکھیں، سب انتہائی آزادی اور آسودہ خاطری سے کام کاج میں لگے ہوئے ہیں۔ ان پر کبھی کسی طرح کا دباو ٔ نہ  مذہبی یا غیر مذہبی – تھا اور  نہ اب ہے۔"

آپ پہلے ہی مشاہدہ کرچکے ہیں کہ شروع میں ہی عبدالعزیز کو جن مشکلات کا سامنا تھا، اس نے ان سے نکلنے کے لئے کوشش کی کہ قبروں کی تخریب سے متعلق وہابیوں کے اعتقاد پر تاکید کرکے اس عمل کو کسی نہ کسی طرح دوسروں سے منسوب کرے اور مختلف اسلامی ممالک کے نمائندوں کو دعوت دے کر اپنی حکومت کی بنیادیں مضبوط کرے۔ اور اس طرح وقت گزرنے کے ساتھ ساتھ آہستہ آہستہ اپنی حکومت کو استحکام بخشے۔
دو نظریات:

جناب سید علی موجانی مرحوم مدرس کے اصرار پر "کمیشن برائے دفاع از حرمین شریفین" کے عنوان سے بیٹھنے والے کمیشن کے بارے میں لکھتے ہیں: 

ایران میں  اس وقت کے سیاسی لوگوں  کے درمیان  دو واضح  نظریات دیکھنے  کو ملتے ہیں : 

۱۔ ایک گروہ جس کے سرکردہ سید حسن مدرس تھے، جو چاہتے تھے  کہ اسلامی ممالک کے نمائندے جمع ہوکر حرمین شریفین کا بچاؤ کریں اور وہابیوں کے اقدامات کا  منہ توڑ جواب د یں۔ 

۲۔ دوسرے گروہ میں وہ لوگ شامل ہیں جو ہویدا کے نظریہ کے مطابق سیاسی اور حکومتی لوگوں کی سرپرستی میں وہابیوں کی طرف سے منعقد ہونے والے اسلامی سلطنت کانفرنس میں شرکت کے لئے ایک نمائندہ بھیجنے کے حق میں تھے ۔

جہاں پہلے گروہ کے لوگ وہابیوں کا نام لینا  گوارا نہیں کرتے تھے، وہیں دوسرے گروہ میں شامل افراد ان کے ساتھ خط و کتابت کے لئے بھی تیار تھے، اور یہ کام کر بھی رہے تھے۔

سب کچھ اسمبلی کے حق میں تمام ہورہا تھا، لیکن افسوس کہ بروز پنجشنبہ  ۱۳۰۴ / ۱۱ / ۲۲ کو تین بجکر تیس  منٹ پر قانون سازی کا پانچواں  دور ختم ہوجاتا ہے اور اس بارے میں ناہید اخبار نے یوں تحریر کیا:
"۔۔۔ إِنّا لِلّهِ وَ إِنّا إِلَيْهِ راجِعُونَ ۔۔۔ مرحوم کی تمام چیزیں اور  مخازن، ان کی وصیت کے مطابق، دوسرے سرپرست جناب ارباب کیخسرو کی طرف سے دستخط اور سیل ہوئے۔ رحمة الله عليه برحمة واسعة"

سعودیوں کے ساتھ عدم تعاون:

یہ حادثہ اس بات کا باعث بنا کہ مرحوم مدرس کی سرگرمیوں میں کمی واقع ہو اور افسوس کی بات ہے کہ مطبوعات میں شدید سینسرشپ اور ضروری دستاویزات تک رسائی نہ ہونے کے سبب  مذکورہ نازک وقت میں پیش آنے والے واقعات کے بارے میں فیصلہ کرنے میں دشواری پیش آئی۔ 
اسلامی جمہوریہ ایران  کی وزارت خارجہ کے دفتر میں موجود پراکندہ دستاویزات سے ظاہر ہوتا ہے کہ بظاہر مرحوم مدرس کے اسلامی کانفرنس میں شرکت نہ کرنے کے فیصلے نے شدت اختیار کرلی تھی اور یہی بات بعض دیگر ممالک کے شیعوں کی تشویش اور تردید کا باعث بنی ہوئی تھی۔

بعض وہابی علماء کے فتاوے  کی خبر پھیلنے کے فوراً بعد (جن میں قبور کو ویران کرنے اور مقدس اماکن کی زیارت سے اجتناب کرنے کی بات  تھی) ایرانی عوام نے جس رد عمل کا اظہار کیا، اس کی وجہ سے غصے اور نفرت نے پورے عالم اسلام کو اپنی لپیٹ میں لے لیا۔ یہی چیز  اس بات کا باعث بھی بنی کہ بہت سے مسلمان ممالک مدرس کے کہنے پر کانفرنس میں شرکت کا  بائیکاٹ کریں۔ انہوں نے کہا تھا:

"میں نہیں سمجھتا کہ اسلامی حکومتوں اور ملکوں کی طرف سے ایک حقیقی اجتماع دیکھنے میں آئے؛ مثال کے طور پر سوریہ کی طرف سے اسے (ابن سعود کو) ابھی تک کوئی جواب موصول نہیں ہوا۔ اور گمان نہیں کیا جاسکتا ہے کہ ان کی طرف سے کوئی جائے مگر یہ کہ مکہ میں مقیم سوریوں میں سے ہی چند لوگ کانفرنس میں شرکت کریں ۔۔۔ اسی طرح عراق، فلسطين، الجزاير، ريف، ٹیونس، تركي و افغان وغیرہ کی شرکت کے بھی کچھ آثار نظر نہیں آتے۔"

مجلس خلافت  کی تشکیل:

البتہ اس دوران ہونے والی کوششوں کے نتیجے میں ذی قعدہ سنہ ۱۳۴۴ بمطابق ۱۳ مئی سنہ ۱۹۲۶ عیسوی میں چند افراد پر مشتمل ایک چھوٹے سے گروہ  کے ساتھ مجلس خلافت  کا آغاز ضرور ہوا۔ دوسرے اجلاس میں سوریہ کے قاضی القضاۃ شیخ خلیل خالدی نے مشورہ دیا کہ تمام اسلامی ممالک خصوصاً ایران کے ساتھ تعلقات اور روابط کے لئے مذاکرات ہونے چاہئیں۔ ابھی اسمبلی اس پر عمل درآمد کر ہی رہی تھی کہ نجف کے علماء نے اطلاع دی کہ وہابیوں نے بقیع پر حملہ کردیا ہے ۔

حرمین شریفین کمیشن کی تشکیل:

یہ خبر سننے کے بعد علمائے تہران کے بعض علماء منجملہ  مدرس نے امام جمعہ خوئی کے گھر میں ایک اجلاس میں فیصلہ کیا کہ پیش آنے والے واقعات کی تحقیقات کے لئے ایک کمیشن بٹھائی جائے جس میں سيد حسن مدرس، امام جمعه خويى، امام جمعه تهران، بهبهانى، آيت الله زاده خراسانى، حاج ميرزا محمدرضا كرمانى، مستوفى الممالك، وثوق الدوله، محتشم السلطنه، مشيرالدوله و احتشام السلطنه وغیرہ شامل ہوں جو وزارت خارجہ اور شاہ کے دفتر میں موجود فائلوں کی جانچ پڑتال کے بعد ضروری اقدامات اور فیصلے کرے۔
اس کمیشن کا پہلا اجلاس اگلے دن ہوا۔مرحوم مدرس نے اسی جلسے میں مستوفی الممالک کو مشورہ دیا ہے کہ وہ اس حساس  ماحول  میں وزارت کی صدارت کا عہدہ سنبھالے۔
کمیشن کا دوسرا اہم فیصلہ وزارت خارجہ کے نام ایک خط لکھنا تھا جس میں اسے بتایا گیا کہ حرمین شریفین سے متعلق تمام امور پر عمل درآمد کمیشن کی طرف  سے اجازت ملنے کے بعد ہی کرے۔
اسی طرح اس اجلاس میں یہ بھی طے پایا کہ کمیشن کا نام "کمیشن برائے دفاع از حرمین شریفین" رکھا جائے اور مخبرالسلطنه، مستشارالدوله اور ممتازالدوله کو بھی اگلے اجلاس میں شرکت کی دعوت دی جائے ۔

وہابی حکومت نے اس کمیشن کے اقدامات کے رد عمل کے طور پر وسیع سرگرمیوں کا آغاز کیا۔ مجلہ المنار کے ممتاز رائٹر شیخ رشید رضا نے مصر میں چھپنے والے اخبارات میں توضیح دیتے ہوئے  ایرانی حکومت کو زندقہ  قرار دیا  اور اس کام کے لئے ۴۰۰۰ سونے کے سکے وصول کئے۔ اس کے بعد مکہ معظمہ کی طرف متوجہ ہوا اور صحن کعبہ معظمہ میں ایک مفصل درس کے بعد ابن سعود کے  مقصد تک  پر دسترس حاصل کرلی۔
ان تند و تیز تبلیغات کا ہدف زیادہ تر ایران کا مذہبی پہلو تھا جس کی رہنمائی مدرس انجام دے رہے تھے؛ کیونکہ دستاویزات کا مطالعہ یہ بتاتا ہے کہ ابن سعود اور پہلوی دربار کے روابط انتہائی دوستانہ تھے۔

ایک دستاویز میں یوں لکھا ہے:

"اعلى حضرت، قوى شوكت همايون شاهنشاهى کی تاجگذاری کے موقع پر ابن سعود نے ایک ٹیلیگراف بھیجا تھا جس میں مبارکباد پیش کی گئی تھی۔ حکومت کے سربراہان نے بجائے اس کے کہ اس خط کا جواب وزارت امور خارجہ یا سلطان نجد کے دربار کے توسط سے دیں، جناب عین الملک (ہویدا) کو رسمی طور پر ذمہ داری دے کر مکہ معظمہ ٹرانسفر کیا تاکہ ہمایونی مظاہر کی محظوظیت ابن سعود تک پہنچائے۔"

ایرانی سیاسی افراد کے درمیان اس واقعہ کے بارے میں ایک اصولی یکجہتی کے لئے عمل درآمد کی ضرورت ہر آن شدید سے شدیدتر  ہورہی تھی۔ مدرس کی سربراہی میں کمیشن نے مستوفی الممالک اور رئیس الوزراء پر دباؤ ڈال کر اسے مجبور کردیا کہ وہ "ملک کے باشندوں اور تمام مسلمانوں کو اطلاع دی جاتی ہے" کے عنوان کے تحت رسمی طور پر  وہابیوں کے خلاف اپنی حکومت کے اعتراضات سامنے لائے۔ اس اعلانیے میں حکومت تمام اسلامی ممالک سے درخواست کرتی ہے کہ ایک عمومی اجلاس میں تمام اسلامی ممالک حرمین شریفین کے مقدرات حل کریں۔

اس دوران نجف کا ایک علمی وفد جو حرمین شریفین کمیشن کے مقابلے میں تشکیل دیا گیا تھا، سید حسن مدرس اور دیگر اہم سربراہوں کے نام وہابیوں کی سرگرمیوں سے اپنی بیزاری پر مشتمل ایک ٹیلیگراف کے ذریعے اسلامی ناموس کے دفاع کے لئے اپنی آمادگی کا اعلان کرتا ہے۔

ان واقعات کے پیش نظر مدرس نے تہران کی مسجد مروی میں منعقدہ ایک اجلاس کے دوران منبر پر جاکر وہابیوں کے کمزور عقائد اور ان کی طرف سے دیگر مسلمانوں کے ساتھ کی جانے والی  سختیوں کی وضاحت کی اور تمام اسلامی دنیا سے باہمی اتحاد کی درخواست کی۔
مجلس قانون سازی کا چھٹا دور شروع ہوتے  ہی موجودہ داخلی مشکلات کے باوجود مدرس اور ان کے دیگر ساتھیوں کا ذہن کم و بیش حرمین شریفین کے موضوع کی طرف   جما رہا۔ 

بہبہانی اپنے حکم کے صادر کرنے سے ذرا پہلے کفار کی طرف سے خوف کا ماحول  پیدا کرنے سے  اسلامی دنیا کی بے توجہی کے بارے میں یوں تحریر کرتا ہے:
" ۔۔۔ سستی کہاں تک؟ بے اعتنائی کب تک؟ خواب غفلت اور کتنے دنوں تک؟! ان لوگوں نے ایرانی مسلمانوں کا دل خون کردیا ہے! چاہتے ہیں کہ اسلامی دنیا میں ایک تازہ صف اور قطار کا اضافہ کریں۔ یہاں ایران کو سیاسی اور مذہبی نظر سے اس کام کی طرف دوسرے ممالک کی نسبت زیادہ دلچسپی کا اظہار کرنا چاہئے، وہاں ہم اس کی حالت دیکھ رہے ہیں؟! حکام بالا، عہدہ داروں، والیوں، سیاستدانوں اور صاحب اختیار لوگوں نے، جو ہمیشہ دوسرے لوگوں کو ہیچ اور خود کو سب کچھ خیال کرتے آئے ہیں، اس اہم سیاسی اور دینی، اس انتہائی اہم موقع پر پچھلے ایک سال کے دوران کیا کیا؟! ایک گروہ جھوٹ پہ جھوٹ بولے جارہا ہے، تو دوسرا اس طرف دھیان ہی نہیں دے رہاہے ۔ بعض دوسرے لوگ کام میں مشغول ہیں، اور کام بھی کیا کام؟! بیٹھے، کچھ کہا اور اٹھ کر چلے گئے۔ میں نے جس سے بھی سوال کیا، اس نے کہا: ہم مذاکرات کررہے ہیں۔ خلاصہ ابھی تک انہوں نے کیا کیا؟! صرف باتیں کی ہیں! بیہودہ اور بے فائدہ باتیں!!"
اس کے بعد وہ مسلم دنیا کے نمائندوں کو ایک بین الاقوامی کانفرنس کے انعقاد کے لئے  مشورہ دیتے ہیں  جس میں حجاز کا سیاسی مستقبل واضح طور پر سامنے آسکے اور دو فوریت پر مشتمل ایک تجویز مجلس عاملہ کے سامنے رکھتے ہیں۔ یہ تجویز درحقیقت حرمین شریفین سے بچاؤ کمیشن کو قانونی شکل دینے بارے میں ہے۔ لیکن ان کی طرف سے پیش کی جانے والی تجویز کو چیف منسٹر اور بعض دیگر نمائندوں کی طرف سے شدید رد عمل کا سامنا کرنا پڑتا ہے۔ مجلس کے مذاکرات کے ایڈیٹر کے ہاتھوں سے ایڈٹ کی ہوئی کاپی کو دیکھنے سے واضح ہوتا ہے کہ اس ادارے میں مطبوعات کی شدید سینسرشپ کا رواج تھا۔ نظمیہ، حتی کہ وکلا کی طرف سے کہی ہوئی باتیں بھی سینسر کرتا ہے اور انہیں اخبارات کی زینت بننے سے روکتا ہے۔ درحقیقت نظمیہ کا کام یہ ہے کہ سینسرشپ کا ایک ایسا ادارہ بنائے جو ہر لکھی ہوئی چیز کو سنسر کرے۔

آخرکار «تعقيب مذاكرات قبل از دستور» کے نتیجے اور کمیشن کے دیگر اعضاء کے اصرار پر بہبہانی کی تجویز کو جس میں  علامہ مدرس کے ساتھ کل ۲۲ لوگوں کے دستخط تھے، مادہ واحدہ کے طور پر اسمبلی میں پیش کیا جاتا ہے۔ بعض لوگوں کی مخالفت کے باوجود جن کا کہنا تھا کہ کیا کمیشن کسی عمل درآمد کی توانائی رکھتا بھی ہے یا نہیں؟ علامہ مدرس اس کا دفاع کرتے ہوئے کہتےہیں:
"ہمارا عقیدہ یہ ہے کہ یہ ایران کے لئے بہت سودمند ثابت ہوگا اگر ہم سیاسی سطح پر اور اپنی عظمت کا پاس رکھتے ہوئے اس مسئلے کے روک تھام کے لئے آگے آئیں جو دوسرے لفظوں میں اس اہم مسئلے کے حل کے لئے ایران کو مرکزیت کی حیثیت دینے کے مترادف ہے۔ ہم سبھی اس میں شریک ہیں، لیکن سب سے بڑھ کر ایران (جو ایک اہم اور بڑا اسلامی ملک ہے) کی نیشنل کانگریس کے ارکان کو چاہئے کہ اس اہم مسئلے کے حل کے لئے جس پر تمام لوگوں کی نظریں جمی ہوئی ہیں، آگے آئیں۔ ہم یہ نہیں کہہ سکتے کہ اس بڑے مسئلے کو ایک مہینے، دو مہینوں یا ایک سال کے اندر اندر حل کیا جاسکتا ہے۔ یہ مسئلہ اتنا بڑا ہے کہ ایک سال یا دو سال تک بھی اس کے حل کے لئے کوششیں جاری رکھنی چاہئیں تاکہ انشاء اللہ الرحمان (اور ہم کبھی مایوس نہیں ہوں گے) کوئی اچھا نتیجہ حاصل کریں۔"

موجودہ ناقص اسناد اور دستاویزات سے یہ ثابت ہوتا ہے کہ اس مادہ واحدہ کو منظور کرلیا گیا۔ لیکن ظاہر میں لگتا ہے کہ مجلس کے مذکورہ گروہ پر کافی دباؤ ڈالا گیا، یہاں تک کہ اس واقعے کے ایک ماہ بعد ۷ / ۸ / ۱۳۰۵ مدرسہ سپہ سالار (یعنی: شہید مطہری) کی طرف جاتے ہوئےعلامہ مدرس پر قاتلانہ حملہ کیا گیا۔ اگرچہ وہ اس حملے سے جانبر ہوئےلیکن پھر بھی اسمبلی کے آئندہ دس اجلاسوں میں شریک نہ ہوسکے۔
افسوس سے کہنا پڑتا ہے کہ اسناد اور دستاویزات کے نہ ہونے کی بنا پر اس واقعے کے بعد مذکورہ مسئلے سے متعلق کمیشن اورعلامہ مدرس کی سرگرمیوں کے بارے میں اور کچھ معلوم نہ ہوسکا۔ 

صرف ایک دستاویز ایسی ہے جو تقریباً ۱۳۴۵ ہجری قمری اور ۱۳۰۵ ہجری شمسی سے متعلق ہے، جس کے مطالعے سے ہم کسی حد تک علامہ مدرس کے گروہ پر حکماء کے دباؤ سے آگاہی حاصل کرتے ہیں۔ اس دستاویز میں میرزا مہدی زنجانی (جن کا تعلق تہران کے تاجروں سے تھا) چاہتے ہیں  کہ اس کا پیغام علامہ مدرس تک پہنچائیں:

"اگر ایرانی حکومت کوئی قدم نہیں اٹھائے گی، تو یہ مسلمانوں کے انتشار اور افراتفری کا سبب بن سکتا ہے اور اس سے کئی فتنے اور مسائل جنم لے سکتے ہیں۔ میں نے انتہائی خفیہ طور پر یہ تحریر آپ کے نام لکھی ہے۔۔۔ شہداللہ تعالی، مجھے ڈر ہے کہ اس مسئلے (یعنی وہابیوں کے حملے) کو جاری رکھاجائے اور اچانک تمام مسلمانوں کی تباہی کا باعث بن جائے۔"

علامہ مدرس اس خظ کے حاشیے میں صرف ایک شعر لکھنے پر اکتفاء کرتے ہیں جو خود موجودہ مسائل اور پس پردہ دشواریوں کو ظاہر کرتا ہے:
ازقیامت خبری می شنوی = دستی ازدور برآتش داری ۔

حجاز پر عبدالعزیز کا تسلط:

ملک علی جب حکومت سے پوری طرح کنارہ کش ہوا تو عبدالعزیز عملی طور پر حجاز پر مسلط ہوا اور ۱۷ دی ماہ ۱۳۰۴ ہجری شمسی کو درج ذیل الفاظ پر مشتمل ایک اعلانیہ شائع کیا:
بسم الله الرحمن الرحيم
انّ الحمد لله نحمده و نشكره و نصلّي ونسلّم على خير أنبيائه و أشرف مخلوقاته سيّدنا محمّد صلّى الله عليه و آله و صحبه و سلّم.
اما بعد، حسین اور اس کے بیٹوں کی داستان کو ہمارے ساتھ دور دراز علاقوں میں رہنے والے تمام لوگوں نے سن رکھا ہے یہاں تک کہ ہم نے اپنی جانوں اور زمین کی حفاظت، اپنے مقدس مقامات کے بچاؤ اور تمام ناشائستہ اعمال کی روک تھام کے لئے ناچار ہاتھوں میں تلوار سنبھالی اور اپنی جان و مال کے ساتھ اس راہ میں قدم رکھا۔ اور خداوند رؤف کے فضل و کرم سے ہمیں فتح حاصل ہوئی اور امن و امان قائم کرنے کی مہلت نصیب ہوئی۔ جب ہم اس کام کے لئے اقدامات کرچکے تو ہم نے پکا ارادہ کررکھا تھا کہ اسلامی دنیا (جسکا ہم خود بھی ایک حصہ ہیں) ان مقدس مقامات کے مستقبل سے متعلق جو بھی فیصلے کرے گی، ہم اس پر عمل درآمد کریں گے۔ میں نے ایک بار پھر تمام مسلمانوں کو دعوت دی کہ وہ ایک اسلامی اجلاس تشکیل دیں اور ان مقامات کی حفاظت اور مصلحت سے متعلق فیصلہ کریں۔ اس کے بعد ہم 

نے ہر خاص و عام کو دعوت دینے کے لئے 10 ربيع الثانى 1344 هـ .ق کو تمام حکومتوں اور دیگر اسلامی شعبوں کے نام ایک تحریر لکھی (جو اسلامی دنیا کے تمام رسائل و جرائد اور اخبارات میں بھی منتشر ہوئی)۔ دو مہینے گزرے لیکن ہمیں جمیعت خلافت ہندوستان کے علاوہ کسی کی طرف سے کوئی جواب موصول نہیں ہوا اور اس نے بھی – بارک اللہ فیھا – اس بات کی یقین دہانی کرائی ہے کہ حجاج کی خوشی اور آسائش و آرام کے لئے ہر ممکن مدد کرے گا۔ 
اور چونکہ الحمد للہ حجاز میں اس مسئلے کا حل کامیابی کے ساتھ پایہ تکمیل تک پہنچا اور حجاز کے رہنے والے ایک ایک کرکے آئے اور آزادانہ طور پر جس مملکت کی تشکیل کا ان سے وعدہ کیا گیا تھا، کی درخواست کرنے لگے اور میرے لئے  سوائے  ان کی درخواست منظور کرنے کے اور کوئی چارہ نہیں تھا۔  
جب اس اہم موقع پر عالم اسلام نے کوئی فیصلہ نہیں کیا، نہ ہی انہوں نے کوئی اقدام کیا اور کہا کہ وہ مقدس مقامات کے لئے جو فیصلہ لینا چاہتے ہیں، خود لے لیں، اس لئے ہم نے انہیں پوری طرح آزادی دے دی اور اس کام سے ہمارا ارادہ اصلاح اور بہتری کے علاوہ اور کچھ نہیں ہے۔
                                         وَ ما تَوْفِيقِي إِلاّ بِاللهِ عَلَيْهِ تَوَكَّلْتُ وَ إِلَيْهِ أُنِيبُ
 .
 
عبدالعزيز بن عبدالرحمن الفيصل آل سعود
22 جمادى الثانيه 1344
سعودی حکومت کا اعلانیہ
24 جمادى الثانى 1344 هـ .ق کو جب سعودی حکومت پوری طرح مستحکم ہوجاتی ہے تو درج ذیل الفاظ پر مشتمل ایک اعلانیہ شائع کیا جاتا ہے:

بسم الله الرحمن الرحيم
شہنشاہی اعلانیہ اتحادیہ حکومتوں کے نام
پروردگار کے فضل و کرم سے اہل حجاز نے حجاز میں ہماری سلطنت کے تحت کتاب خداوند (قرآن مجید)، رسول اللہ صلی اللہ علیہ وآلہ وسلم کی سنت، خلفائے راشدین اور ایک موروثی حکومت جس کا کام اہل حجاز کے امور کی نگرانی ہے، کے لئے ہماری بیعت کی۔ ہم نے خداوند تعالی کی ذات اقدس پر امید اور توکل کرکے ان کی بیعت منطور کرلی اور خداوند تبارک و تعالی سے مدد اور یاری کے طلبگار ہیں۔ پس ہمارا لقب " جلالة ملك الحجاز و سلطان نجد وملحقاتها" ہے اور ہم اس خطے کے رہنے والوں، حجاج اور دیگر زائرین کو امن و امان، آرام و آسائش اور خوشبختی و خوشحالی فراہم کرنے کے لئے ہر ممکنہ کوشش کریں گے اور عنقریب تمام عالم اسلام کو جس چیز کی توقع ہے، اس پر عمل درآمد شروع ہوگا اور وہ حجاز کے امور سے خوش ہوں گے اور میں خداوند تعالی سے درخواست کرتا ہوں کہ اس کام میں میری مدد کرے۔
وإنّه ولى التوفيق
ملك الحجاز و سلطان نجد و ملحقاتها
حجاز کے سفر پر پابندی:
عبدالعزیز کے اس عمل کا مقصدیہ تھا کہ انجام پانے والے کام کے لئے اسلامی ممالک کو سعودی حکومت کی ہاں میں ہاں ملانے اور اس سے تعلقات برقرار کرنے پر مجبور کرے لیکن اس کے باوجود، سعودی عرب کے اخبارات اور مختلف ممالک کی تشویش کے پیش نظر مصر کے مفتی نے مسلمانوں کو مکہ کاسفر کرنے سے منع کیا۔ انگلستان کی حکومت نے بھی ہندوستانی مسلمانوں کو مکہ کی طرف سفر کرنے سے روکا اور ایرانی حکومت نے بھی اسفند ماہ ۱۳۰۴ ہجری شمسی میں اپنے گیارہویں اجلاس میں یوں اعلان کیا:
" ۔۔۔ تقاضا کیا جاتا ہے کہ تمام لوگوں کو اطلاع دی جائے کہ حکومت وقت حج کے موقع پر حجاج کی سلامتی اور آرام و آسائش کے بارے میں تشویش کا شکار ہے اور اس سال بھی   حج پر جا نے سے منع کرتی ہے ۔"

ایرانی حکومت کا اعلانیہ:

1/4/1305 ہجری شمسی کو ایرانی حکومت نے ایک اعلانیہ شائع کرکے باقاعدہ طور پر اسلامی مقامات اور اہل بیت علیہم السلام کی مبارک قبروں کی مسماری سے متعلق وہابیوں کی طرف سے کئے جانے والے اقدامات کی مذمت کی۔ اس اعلانیے کے الفاظ  کچھ اس طرح ہیں ہیں:
ملک کے باشندوں اور تمام مسلمانوں کو اطلاع دی جاتی ہے:

وہابیوں کی طرف سے دینی معاشرے اور مسلمانوں کے مذہبی عقائد نیز حرمین شریفین (جو تمام مومنین کا قبلہ اور تمام مسلمانوں کے روحانی اتحاد کا واحد مرکز ہے) پر عرصہ دراز سےہونے والے ظلم و ستم اور بے حرمتی نے تمام مسلمانوں کو تشویش میں مبتلا کردیا ہے اور ان کی بے قراری اور اضطراب کا باعث بنا ہوا ہے۔ اور ان کی طرف سے متبرکہ قبور کی جو ہتک اور بے حرمتی کی گئی ہے اس نے تمام مومنین  کو سوگوار اور غمگین کررکھا ہے،جو تمام لوگوں کے لئے روز روشن کی طرح عیاں ہے۔

ایرانی حکومت نے اس گروہ کی طرف سے کی جانے والی بے حرمتی (جو دینی آداب کی خلاف ورزی اور تمدن کے اصول کے منافی ہے) کے آغاز ہی سے اس اقدام کے خلاف آواز اٹھا کر اس کی شدید الفاظ میں مذمت کی ہے یہاں تک کہ عبدالعزیز بن سعود (جو اس قبیلے کا سربراہ ہے) کی طرف سے اس بات کی یقین دہانی کرائی گئی کہ ایسے اقدامات جو عالم اسلام کے عقائد اور شعائر کی کھلی بے حرمتی ہیں، آئندہ نہیں دہرائے جائیں گے۔ 
لیکن خلاف توقع، گذشتہ چند اقدامات سے ان کی کہی ہوئی باتوں کی تکذیب اور نفی ہوتی ہے جن سے تمام مسلمانوں کے دل خون کے آنسو رورہے ہیں۔ یہی عمل اس بات کا باعث بن رہا ہے کہ ایرانی حکومت ابن سعود کی طرف سے موصول ہونے والی دعوت کو جس میں ایران کو حجاز کے عام اجتماع میں شرکت کی دعوت دی گئی تھی، ناقابل قبول سمجھتے ہوئے اسے رد کردے۔

جیسا کہ کئی کروڑ افراد اپنے ایمان اور عقیدے کی رو سے مذکورہ مقدس مقامات کو انوار رحمانی کے نازل ہونے کی جگہ اور آسمانی فیوض کے منابع خیال کرتے ہیں، اس لئے ان کا شمار اسلامی شعائر میں ہوتا ہے؛ خاص طور پر آج کے زمانے میں، جسے واضح طور پر عقائد و ادیان کے احترام کا زمانہ کہا جاسکتا ہے، ایسا زمانہ جہاں دنیا کی ہر متمدن قوم اس کوشش میں لگی ہوئی ہے کہ دیگر اقوام کے مذہبی عقائد کا احترام کرے اور دینی معاشروں پر ظلم و تعدی کی روایت پر خط تنسیخ پھیر دے۔ ظاہر سی بات ہے ایسے میں ایرانی حکومت خاموش تماشائی بن کر نہیں رہ سکتی تاکہ چند افراد پر مشتمل ایک فرقہ جن کی تعداد اسلامی اقوام کے سامنے ایک اقل قلیل سے زیادہ نہیں، اپنے عقائد تمام دنیا پر مسلط کرے۔ ظاہر ہے کہ یہ خاموش رہنے اور خاموشی سے سب کچھ سہنے کا وقت نہیں۔ ایک ایسے وقت میں کہ جب تمام زندہ قومیں شعر و 

ادب اور صنعت و حرفت کے بانی حکماء اور بزرگوں (چاہے ان کا تعلق دیگر ممالک اور اقوام ہی سے کیوں نہ ہو) کے آثار اور قبروں کی نگہداری  ہزار طرح کی کوششیں اور اقدامات کررہی ہیں اور ان کا دل و جان سے احترام کرتی ہیں، اور معاملے میں قومیت، رنگ و نسل اور ذات پات کو کوئی اہمیت نہیں دیتے، وہاں ایک چھوٹا سا قبیلہ اپنے ہی بنائے ہوئے اصول  کی بنا پر اولیاء اللہ اور آئمہ اطہار علیہم السلام کی مقدس و مبارک قبروں کو جو کروڑوں انسانوں کے دلوں کی دھڑکن ہیں، منہدم کررہا ہے!
ایرانی حکومت اس اقدام کو ایک وحشیانہ اقدام اور جاہلیت کے دور میں انجام پانے والے اعمال کی ایک کڑی قرار دیتے ہوئے شدید الفاظ میں اس کی مذمت کرتی ہے۔ ساتھ ہی تمام دنیا کے مسلمانوں کو اطلاع دیتی ہے کہ ایک واحد اسلامی عقیدے کو پیش نظر رکھتے ہوئے ہر ممکن سطح پر اس جارحانہ عمل کی روک تھام کے لئے اقدام کریں اور جیسا کہ حرمین شریفین بغیر کسی شک و تردید کے تمام اقوام عالم کی مشترکہ میراث کی حیثیت رکھتے ہیں  اور دنیا کا کوئی اسلامی ملک دیگر ممالک کی اجازت کے بغیر ان مقدس مقامات کو جو تمام مسلمانوں کے قبلہ اور عالم اسلام کی روح کی حیثیت رکھتے ہیں ، اپنی ذاتی ملکیت قرار دے کر اس میں تصرفات سے کام لے اور اس طرح دوسروں پر اپنے اصول اور قواعد لاگو کرتا پھرے۔
لہذا تمام اسلامی ممالک سے تقاضا کیا جارہا ہے کہ ایک عام اسلامی اجتماع میں حرمین شریفین کے بارے میں اہم فیصلے کرکے اس مسئلے کو حل کرنے کی سعی کریں تاکہ ایسے قوانین اور مقررات سامنے لائے جاسکیں کہ تمام مسلمان اپنے اپنے عقائد کی بنا پر آزادانہ طور پر مکہ معظمہ اور مدینہ منورہ کے مقدس مقامات کے آسمانی فیوض اور برکات سے بہرہ مند ہوں اور سعادت و فیض الہی کا یہ عظیم سرچشمہ تمام اقوام عالم کو بغیر کسی تخصیص کے سیراب کرسکے۔

ہم امید کرتے ہیں کہ تمام اسلامی ممالک اور حکومتیں اس دینی اور قومی تقاضا کو قبولیت کا شرف بخش کر ہرگز کسی کو اپنے قومی تقدس اور مذہبی شعائر کو اس سے زیادہ نقصان پہنچانے کی اجازت نہیں دیں گے۔

اوّل تيرماه 1305









حسين بن يوسف وزیر اعظم
نہایت افسوس سے کہنا پڑتا ہے کہ اس اعلانیے کے بعد بھی سعودیوں کو قبروں کی ترمیم و از سر نو تعمیر اور تخریب شدہ آثار کی حفاظت کے لئے مجبور کرنے کے لئے اقوام عالم کی طرف سے کسی قسم کا اقدام عمل میں نہیں آیا اور نتیجتاً سعودی حکومت کی طرف سے شیعوں پر دباؤ میں اضافہ ہونے لگا یہاں تک کہ ساتویں محرم سنہ ۱۳۴۷ ہجری  کی رات کو سعودی پولیس کے سربراہ نے چند سپاہیوں کے ساتھ ایرانی شیعوں کی مجلس عزا پر حملہ کرکے وہاں کے تمام اسباب و وسائل کو غارت کردیا اور حجاج کے سادات میں سے ایک سید کو جس کا نام سید محمد باقر تھا، نہایت بے رحمی اور دردناک انداز میں گھسیٹ کر زندان میں ڈال دیا ۔
 اور اس طرح ایرانی حجاج پر ان کے ظلم و ستم میں روز بروز اضافہ ہونے لگا۔
28 محرم 1347 کو جدہ  میں ایرانی قونصل خانہ  کی طرف سے تحریر شدہ رپورٹ میں یوں آیا ہے:
"۔۔۔ مکہ مکرمہ اور مدینہ منورہ میں حکومت حجاز کے حکام اور پولیس نے ایرانی حجاج پر انتہائی سختی کی اور حجاج کو آزادانہ طور پر بقیع میں حضور اکرم صلی اللہ علیہ وآلہ وسلم اور آئمہ اطہار علیہم السلام کی زیارت کرنے نہیں دے رہے تھے ۔ حکومت کی طرف سے کئے وعدے کبھی پورے نہیں کئے گئے۔ بلکہ اکثر کئے ہوئے وعدہ کے برعکس لوگوں پر سختی کا 

مظاہرہ کیا گیا۔ ایرانی حجاج کے متروکات جنہیں مکہ معظمہ میں بیت المال کے حکام نے ضبط کررکھا تھا، ابھی تک کونسلیٹ نہیں بھیجے گئے ۔۔۔ لہذا حجاز میں مقیم ایرانی رعایا کے مذہبی حقوق کی ضمانت کے لئے یہی بہتر ہوگا کہ پچھلے سال کی طرح بلکہ شدید طور پر ایرانی حکومت احکام جاری کرے کہ ایران سے کوئی شخص حجاز کی طرف نہ آئے اور ایرانی حکومت کو چاہئے کہ حجاز آنے والے لوگوں پر سخت پابندی لگائے یہاں تک کہ تمام مسائل مکمل طور پر حل ہوجائیں اور حجاز میں مقیم ایرانیوں کے مذہبی حقوق باقاعدہ طور پر ادا کردیئے جائیں۔ رپورٹ پیش خدمت ہے۔
جنرل سیکرٹری  قونصل  حکومت ایران

محمد علی لاری

ایک سازش کا آغاز:
مصر میں ایرانی سفارت خانے سے حسین پیر نظر
 کی طرف سے پیش کی جانے والی رپورٹ کے مطابق  اگر ایران مزید ایک یا دو برس اپنے حجاج کو حج کے لئے جانے سے منع کرتا تو یقیناً حجازی حکومت ایران کی طرف سے پیش کی جانے والی شرائط کو تسلیم کرنے پر مجبور ہوجاتی اور نتیجتاً ایک طرف ایرانی زائرین کے لئے کھڑی کی جانے والی مصیبت کا خاتمہ ہوجاتا تو دوسری طرف قبور کی تعمیر نو اور دیگر تباہکاریوں کے ازالے کا موقع ہاتھ آجاتا۔

لیکن افسوس سے کہنا پڑتا ہے کہ ایسا کچھ نہیں ہوا اور خرداد ۱۳۰۸ ہجری شمسی کو ایران اور سعودی حکومتوں کے مابین پہلے ڈیپلومیٹک رفت و آمد کا رسمی طور پر آغاز ہوجاتا ہے۔ اسی سال شہریور کے مہینے میں دونوں ملکوں کے درمیان مودت کے معاہدے پر دستخط کیے جاتے ہیں  اور آخرکار سنہ ۱۳۰۹ ہجری شمسی میں حبیب اللہ ہویدا ایرانی نمائندے کے طور پر جدہ پہنچ جاتا ہے۔
سعودی عرب میں ایرانی سفارت خانے کی داغ بیل ڈالنا (جو ایک طرح عبدالعزیز کی حکومت کو تقویت دینے کے مترادف تھا) عبدالعزیز کے لئے یہاں تک اہمیت کا حامل تھا کہ جب ہویدا نے اس سے ملاقات کی تو ملاقات کے بعد وزارت خارجہ کے کفیل کے بقول اپنی رپورٹ میں یوں لکھا: 

" ۔۔۔ اور کہا کہ ہم نے آج تک اعلی حضرت کو اس قدر خوش اور مسرور نہیں دیکھا تھا جتنا آج آپ سے ملاقات اور شاہنشاہی حکومت کی طرف سے موصول ہونے والے خط سے خوش نظر آرہے ہیں ۔۔۔"

حبیب اللہ ہویدا کی تعییناتی:

اس رابطے کو برقرار کرنے میں حبیب اللہ ہویدا نے خاص کردار ادا کیا۔ یہی وجہ ہے کہ حجاز کی حکومت اپنے حکام کو حکم دیتی ہے کہ وہ ہمیشہ اسے خوش اور راضی رکھنے کی ہر ممکن کوشش کرے تاکہ کوئی چیز اس کی اداسی کا سبب نہ بنے۔ نیز اس کی ہر درخواست  کو فوراً  پورا کردیا جائے۔

اس بات کو ذہن میں رکھتے ہوئے کہ جہاں ایک طرف حبیب اللہ ہویدا ایران کی طرف سے بھیجے ہوئے دو نمائندوں میں سے ایک تھا جس کا کام وہابیوں کے حملے اور مقدس مقامات کے انہدام کے بعد حجاز کے حالات کے بارے میں رپورٹ تیار کرنا تھا، وہاں دوسری طرف موجودہ دستاویزات کی روشنی میں وہ بہائیت کا ایک مشہور ومعروف پیروکار تھا۔

 اس سے صاف  ظاہر ہوتا ہے کہ بدقسمتی سے ایرانی نمائندہ خود بھی خفیہ طور پر اس اہم مسئلے کو نظر انداز کرنے میں اہم کردار ادا کررہا تھا۔ یہ بات اس وقت اور واضح ہوجاتی ہے جب ملک عبدالعزیز ہویدا سے کہتا ہے" ۔۔۔ ہم آپ کو (غیر نہیں) اپنا سمجھتے ہیں، آپ بھی خود کو دیگر نمائندوں کی طرح خیال نہ کریں، آپ کو کبھی بھی ہماری اجازت کی ضرورت نہیں، جب بھی چاہیں، بلا کسی خوف اور جھجک کے ہم سے ملاقات کے لئے تشریف لائیں؛ ہم مکہ میں ہوں یا یہاں، ہمیشہ آپ سے ملاقات کے لئے آمادہ رہیں گے۔۔۔"

بغداد سے چھپنے والا "الوطن نامی " اخبار ۲۰ ربیع الاول ۱۳۴۸ ہجری قمری کو ایران کی طرف سے حجاز کی حکومت کو رسمی طور پر مان لینے سے متعلق جدہ میں ایرانی نمائندے حبیب اللہ خان عین الملک عرف ہویدا کے بارے میں یوں لکھتا  ہے:

"۔۔۔ مشار الیہ مکمل طور پر ان واقعات سے آگاہ ہے اور جہاں وہ ملکی زبان سے بخوبی آشنا ہے، ملک عبدالعزیز اور حجاز کی حکومت کا قابل اعتماد بھی ہے اور ذاتی طور پر ان کے نزدیک عزت و احترام کا مالک ہے اور اس طرف اس کا تعین اس مسئلہ کو من پسند طریقے سے حل کرتا ہے!" 
 

ہویدا سنہ ۱۳۵۳ ہجری قمری تک ایرانی نمائندے کے طور پر حجاز میں کام کرتا رہا۔ مدینے میں اپنے کام کے دوران بیرونی اطلاعات جمع کرتے ہوئے اس نے پوری کوشش کی ہے کہ اس اہم حادثے کو غیر اہم انداز میں پیش کرکے وہابیوں کو کسی نہ کسی حد تک بے قصور ٹھہرائے۔ اس کی طرف سے پیش کی جانے والی رپورٹ میں یوں لکھا ہوا ہے:
" ۔۔۔ ہم مینارے پر، گنبد مطہر کے اوپر تک گئے۔ ایک سو تیس سیڑھیاں چڑھے اور وہاں سے گنبد مطہر کی زیارت کا شرف حاصل کیا (کیونکہ گنبد کے اوپر جانا ممکن نہیں۔) وہاں سے ہم نے دیکھا کہ گنبد مطہر پر بندوق کی صرف پانچ گولیوں کے نشان پائے جاتے ہیں جن سے گنبد میں ہلکا سا سراخ ہوگیا ہے اور اس میں کسی طرح کی خرابی واقع نہیں ہوئی ہے ! پہلے تو یہ گمان نہیں کیا جاسکتا کہ یہ گولیاں وہابیوں نے چلائی ہوں! دوسری بات یہ کہ اگر مان بھی لیا جائے کہ یہ گولیاں انہوں نے ہی چلائی ہیں، تو واضح ہے کہ انہوں نے قصداً ایسا نہیں کیا ہے! اور ایک دوسرے پر گولیاں چلاتے ہوئے غلطی سے گنبد مطہر کو جالگی ہیں  !! اس بات کے درست ہونے کی دلیل یہ ہے کہ مرقد مطہر کا گنبد بہت بڑا اور عظیم ہے۔ وہابیوں کی ایک بڑی تعداد دروازے اور شہر کے قلعوں کے دوسری طرف تھی جن کی تعداد تین یا چار ہزار سے بھی زیادہ تھی۔ اگر وہ گنبد مطہر کو نشانہ بنانا چاہتے تو گنبد مطہر پر کم سے کم تین یا چار ہزار گولیوں کے نشانات پائے جاتے!! بہرحال گنبد پر صرف پانچ گولیوں کے نشانات دیکھے جاسکتے ہیں۔ اسی طرح اہل بیت علیہم السلام کی قبور مبارک پر بھی تین چار گولیوں کے نشانات پائے جاتے ہیں۔ حرم مقدس کا خادم بھی تین یا چار عدد گولیاں لایا ہے جسے اس نے میرے حوالے کرکے کہا  کہ اسے یہ گولیاں حرم کی چھت پر پڑی ملی ہیں اور اس کے خیال میں یہ وہی گولیاں ہیں جو گنبد مقدس سے ٹکرائی ہیں۔ حقیر وہ گولیاں آپ کی خدمت میں حاضر کردے گا تاکہ انہیں وزارت کے میوزیم میں محفوظ رکھا جاسکے ۔۔۔"

ہویدا کی رپورٹ کا مکمل متن:

قارئین کی مزید اطلاع کے لئے مذکورہ رپورٹ کا مکمل متن پیش خدمت ہے:
تاريخ : 11 دي ماه 1304 ہجری شمسی 
بھیجنے والے کا نام: حبيب الله هويدا
وصول کرنے والے کا نام: وزارت خارجه
موضوع: حجاز کے واقعات کی رپورٹ
نمبر: 211
مقام منيع وزارت جليله امور خارجه دامت شوكته
اپنے ملک کی جلیل القدروزارت  کی طرف سے موصول ہونے والے مختلف ٹیلیگرافوں کے وسیلے سے ملنے والے احکامات کی تعمیل میں ہم ۱۵ مہرماہ ۱۳۰۴ ہجری شمسی مطابق ۷ اکتوبر ۱۹۲۵ کو شام سے مصر اور وہاں سے جناب غفار خان سفیر مطلق مصر کے ہمراہ ۱۹ مہرماہ کو خدیوی کشتی پر جدہ کی طرف روانہ ہوئے۔ ۲۴ مہرماہ کو جدہ پہنچے۔ ۲۹ مہرماہ کو سلطان نجد کی طرف سے بھیجی ہوئی گاڑیوں میں مکہ معظمہ کی طرف روانہ ہوئے۔
ابن سعود نے مکہ اور جدہ کے درمیان بحرہ کے نام سے معروف ایک جگہ انگریزی نمائندے "مسٹر کلایٹن" کی پذیرائی کے لئے جو معاہدہ طے کرنے کی غرض سے آیا تھا، مختلف چادریں بچھا رکھی تھیں۔ چونکہ وہ خود بھی وہاں موجود تھا، اس لئے پہلے اس سے ملاقات کے لئے گئے۔ دوپہر کے کھانے اور چائے سے فارغ ہوکر شام چار بجے ایک خادم  اور چار باڈی گارڈز کے ہمراہ محرم ہوکر پہلے مکہ میں داخل ہوکر عمرہ کے دینی فرائض انجام دیئے۔ پھر فارغ ہوکر پہلے سے طے شدہ مکان کی طرف جاکر اگلے دن گرائی جانے والی قبور کو دیکھنے کے لئے ایک ایسے قبرستان کا رخ کیا جس کے آخری سرے پر پہاڑ کے دامن میں آباد ایک شہر واقع ہے۔ 

وہابیوں نے حضرت خديجه و حضرت آمنه
، عبدالرحمن بن ابى بكر اور بنى هاشم کی قبروں اور مسجد جن، عبدالله بن الزبير کی قبر، شهدا اور دیگر مدفون لوگوں کی قبور کو جو اس قبرستان میں تھیں، خراب اور ویران کرڈالا ہے۔
حضرت پیغمبر اکرم صلی اللہ علیہ وآلہ وسلم کی جائے ولادت اور جناب خدیجہ کے گھر کو جو حضرت صدیقہ طاہرہ فاطمہ زہرا – صلوات اللہ علیہا – کی جائے پیدائش ہے، سب  کو منہدم کرکے خاک میں ملا دیا ہے۔ حضرت خدیجہ اور جناب آمنہ کی قبروں کے گنبدوں کو بھی زمیں بوس کردیا ہے۔ حضرت خدیجہ کی قبر مبارک کو چھپا دیا گیا تھا اور صاف ظاہر ہوتا تھا کہ اسے دوبارہ مٹی اور گارے سے بھر دیا گیا تھا۔ جہاں حضرت خدیجہ کی قبر مبارک تھی اس گھر کو گرا دیا گیا ہے اور وہاں موجود تمام چیزوں کو غارت کر دیا گیا ہے۔ متولی کا گھر بھی وہیں حضرت خدیجہ اور حضرت آمنہ کی قبروں کے پہلو میں تھا۔ 
بلاشبہ ان معاہدوں اور سلطان ابن سعود سے ملاقات و مذاکرات کی تفصیلی رپورٹ جناب جلیل القدر غفار خان سفیر مطلق نے پہلے ہی پیش کردی ہے اب انہیں دہرانے کی کوئی ضرورت نہیں! 
 کیونکہ فدوی کی ذمہ داری صرف مدینہ منورہ تک محدود ہے۔ 
میں تمام موقعوں پر  علی حضرت ملک علی اور سلطان ابن سعود کی  ملاقاتوں کے دوران سفیر مطلق کے ہمراہ تھا اور ترجمانی کے فرائض انجام دیتا رہا ۔ لہذا صرف یہی کہنا چاہوں گا کہ جناب غفار خان یقیناً غیر فانی حکومت عالی کی ایک نہایت تجربہ کار، ہوشیار، متین اور دور اندیش سیاسی شخصیت ہیں، جنہوں نے انتہائی متانت، سیاست اور کیاست سے اپنی یہ ذمہ داری نبھائی اور یقیناً اس سے بہتر ممکن بھی نہیں تھا اور نہ ہی ممکن ہے ۔
فدوی نے جناب عفار خان کے ہمراہ ملک علی اور سلطان ابن سعود سے جو ملاقاتیں کیں اور جو مذاکرات کئے، ان کی تفصیل فدوی یہاں پیش کرنے سے قاصر ہے۔ اس ڈر سے کہ کہیں کوئی اونچ نیچ نہ ہوجائے۔ میں یہ سب کچھ جناب غفار کی طرف سے پیش کی جانے والی رپورٹ پر چھوڑتا ہوں۔ اسی لئے  میں صرف مدینہ میں اپنے مشن اور ذمہ داری کے بارے میں تحریر کررہا ہوں:
جب ہم مکہ معظمہ میں تھے تو سلطان نجد نے ذکر کرتے ہوئے کہا کہ وہ ہمیں صرف "عیون" تک جو وہابی کیمپ کا علاقہ  ہے، جانے کی اجازت دے گا اور مدینہ منورہ سے دو گھنٹوں کے فاصلے پر ہے۔ وہاں سے مدینہ تک اس کی ذمہ داری نہیں ہوگی۔ ہم تشویش میں مبتلا ہوگئے اور  جناب سفیر مطلق کے ساتھ واپس جدہ لوٹ گئے تاکہ ملک علی سے مذاکرات کرسکیں۔ بیچارہ ملک علی بولا: 

آپ جو بھی کہیں گے، میری طرف سے کوئی ممانعت نہیں ہوگی۔ لیکن ہمارے سپاہی سب کے سب مدینہ کے اندر ہیں اور شہر سے باہر ہماری کوئی فوج نہیں ہےاور (عیون سے مدینہ تک) سارا نخلستانی علاقہ ہے جو سارے کا سارا  وہابیوں کے ہاتھ میں ہے۔ مجھے ڈر ہے کہ وہ ہمیں بدنام کرنے کے لئے کسی درخت کی آڑ سے آپ پر فائر نہ کردیں اور بعد میں کہیں کہ گولی ہماری طرف سے چلائی گئی تھی۔ 
اس لئے بہتر یہ ہوگا کہ سلطان آپ کو اپنے محافظوں  کی حفاظت میں شہر کے باہر ہمارے وائرلیس والے علاقے میں  پہنچادیں۔ اور وہاں آپ کو ہمارے محافظین  کے حوالے کردیں جو واپسی پر آپ کو سلطان کی گاڑیوں میں بٹھا دیں گے۔ 
لہذا فدوی نے جدہ سے ابن سعود کو تمام تفصیل سے آگاہ کردیاہے ۔ اگلے دن جواب موصول ہوا اور انہوں نے مان لیا اور ایک گاڑی بھی بھیجی۔ اور جس دن جناب سفیر مطلق کشتی میں سوار ہوکر مصر کی طرف روانہ ہوئے، بندہ بھی گاڑی میں بیٹھ کر (بحرہ) کی طرف روانہ ہوا۔ بحرہ میں ایک دن اور ایک رات قیام کیا گیا جس کے دوران دو بارابن  سعود سے ملاقات کی گئی۔ اس نے بہت زیادہ احترام کیا اور ہر بار ہماری عالی حکومت سے تعلقات کی آرزو  کا اظہار کرتےہوئے کہتا تھا: ہم ایرانی سرزمین کے ہمسایہ ہیں۔ اور ہمارے پاس نجد اور احساء میں تقریباً تیس ہزار شیعہ افراد آباد ہیں۔ آپ چاہیں تو ان سے اس بارے میں بازپرس کرسکتے ہیں۔ ہمارے بارے میں جو کچھ کہا جاتا ہے، اس میں سے اکثر صرف افواہ اور تہمت ہے اور بس۔ انشاء اللہ مدینہ جانے کے بعد آپ دیکھیں گے کہ جو کچھ کہا گیا ہے، جھوٹ ہے! میں صاف الفاظ میں آپ کو بتا رہا ہوں اور آپ بھی اپنی حکومت کو لکھ بھیجئے کہ میں حرمین شریفین کی حفاظت اپنی جان، مال اور اولاد سے بڑھ کر کروں گا۔ مکہ کی تخریب کاریاں بھی میرے برسر اقتدار آنے سے پہلے عمل میں آئی تھیں۔ ٹھیک ہے کہ وہابی قبروں اور گنبدوں کی تعمیر پر عقیدہ نہیں رکھتے اور اس عمل کو بدعت خیال کرتے ہیں۔ وہ "خیر القبور الدوارس" کو ایک معتبر حدیث مانتے ہیں لیکن جب میں یہاں آیا تو میں نے انہیں اس کام سے روکا۔ اب بھی میں بھرپور اصرار کررہا ہوں اور منتظر ہوں کہ اسلامی ممالک اور حکومتیں ہمارے پاس اپنے نمائندے بھیجیں اور حجاز کے امور کے بارے میں تحقیقات کرائیں۔ اگر وہ فیصلہ کرتے ہیں کہ ان کی از سر نو تعمیر کی جائے تو میں ان کی مخالفت نہیں کروں گا۔ یہ ایک آسان کام ہے، میں بھی ان کی ہاں میں ہاں ملا لوں گا۔ حتی اگر وہ میرے حجاز سے باہر نکل جانے کا فیصلہ بھی کریں تو فوراً باہر نکل جاؤں گا!
میرے مدینہ منورہ کی طرف سفر کرنے سے پہلے ایک بار پھر سلطان نے یہی باتیں دہرائیں اور مدینہ سے لوٹنے کے بعد آخری ملاقات میں درخواست کی کہ فدوی سلطان اور حکومت عالیہ کے درمیان روابط قائم کرنے کی کوشش کروں۔ ساتھ ہی یہ بھی درخواست کی کہ خط و کتابت کے ذریعے اس کے ساتھ رابطے میں رہوں۔

بہرحال ابن سعود نے اپنے  پانچ  مخصوص  تین شتر رانوں کو میرے ساتھ  روانہ کیا۔ اس کے علاوہ چند نوکر چاکر بھی ہمراہ بھیجے تاکہ مدینہ تک فدوی کے ساتھ رہیں۔ روانگی کے لئے پہلے بحرہ سے مکہ جاکر چار دن تک وہاں قیام کیا۔ اس کے بعد انہوں نے  اونٹ سوارمحافظوں کو دریا کے کنارے آباد علاقے رابغ بھیجا اور بندہ بھی ان کے خاص مشاور کے ساتھ گاڑی میں بیٹھ کر رابغ پہنچا۔
مکہ سے رابغ تک اونٹ پر پانچ پڑاؤ کا راستہ ہے۔ گاڑی میں ہمیں نو گھنٹے لگے۔ رابغ میں میں نے چند دن محافظوں کا انتظار کیا۔ سلطان کا مخصوص مشاور جو اب تک میرے ساتھ تھا، واپس مکہ چلا گیا۔ اس دوران میں بیمار پڑگیا اور مجھے پیچش کی بیماری لاحق ہوگئی۔ دس دن سفر میں تاخیر ہوئی۔ نہ علاج ہوا، نہ معالجہ، نہ حبیب تھا اور نہ طبیب۔
رابغ ایک دیہات ہے جہاں کچھ نہیں پایا جاتا۔ روٹی، چاول اور گوشت کے علاوہ اور کچھ نہیں ہے ۔ سبزیجات کی کوئی خبر نہیں۔ کویں کا پانی بھی کھارا اور پینے کے قابل نہیں۔ بہرحال پیغمبر ختمی مرتبت صلی اللہ علیہ وآلہ وسلم کی روحانیت سے توسل اور دعا و مناجات سے شفا حاصل ہوئی۔
اس دوران، سلطان کا بیٹا پانچ سو اونٹ سواروں کے ساتھ وہابیوں کے فوجی علاقے سے مدینہ جانے کے لئے رابغ پہنچا۔ میں بھی کمزوری اور علالت کے باوجود اپنے مخصوص بندوق بازوں  کے ساتھ ان سے مل گیا۔ قافلہ روانہ ہوا اور ہم چھٹے دن عیون پہنچے۔ جسارت ہوگی اگر میں بیان کروں کہ ان چھ دنوں کی اونٹ سواری سے حقیر پر کیا قیامت ٹوٹی۔
بہرحال دو دن آرام کرنے کے بعد مدینہ کے امیر اور فوجی کمانڈر کے نام ایک خط تحریر کیا۔ ملک علی کے مشوروں پر مشتمل خط لفافے میں رکھ کر ایک مخصوص قاصد کے ہاتھ مدینہ بھیجا۔ اگلے دن جواب آیا جس میں کہا گیا کہ وہ انتہائی مشتاقانہ طور پر منتظر ہیں۔ لہذا میں پانچ سواروں اور دس پیادہ افراد کے ساتھ سلطان کے فوجی علاقے سے آمادہ ٔسفر ہوا۔ معینہ جگہ ایک گھوڑا گاڑی، ایک میزبان اور چھ سات مسلح افراد ملے جنہوں نے مجھے اپنی حفاظت میں لے لیا۔ سلطان کی طرف سے آئے ہوئے لوگوں کے چیف نے بھی مجھ سے   اقرار نامہ لیا کہ وہ مجھے حفاظت سے مذکورہ افراد کے حوالے کررہے ہیں۔
جب ہم مدینہ منورہ کی طرف روانہ ہوئے تو شہر کے دروازے کے باہر ہمیں پانچ سو افراد پر مشتمل سپاہی، فوجی اور دفتری سرکاری حکام اور مدینے کے امیر شریف احمد بن منصور دوسرے بہت سے لوگوں کے ہمراہ ملے جنہوں نے دھوم دھام سے ہمارا استقبال کیا۔ واپسی کے دن بھی کچھ یہی عالم تھا۔

مدینہ پہنچنے اور غسل کرنے کے بعد میں نے مرقد مطہر حضرت خاتم المرسلین – علیہ الاف التحیۃ و الثناء – کے حرم مقدس مطاف ملا ءاعلی کی زیارت کا شرف حاصل کیا۔ روحانیت کا وہ عظیم احساس جو وہاں انسان کو حاصل ہوتا ہے، ناقابل بیان ہے۔ آستانے کو بوسہ دیتے ہی پورے سفر کی تھکاوٹ مکمل طور پر ختم ہوگئی۔ خداوند تعالی جناب عالی اور باقی تمام دوستوں کو بھی اس چوکھٹ پر جہاں دن رات ملائکہ دربانی میں مشغول ہیں، سر رکھنے کی توفیق عنایت فرمائے!
ہم تین دن تک مدینہ میں رہے۔ دوسرے دن ہم گنبد مبارک کے دیدار کے لئے عزت پاشا شہر کے لشکر کے رہنما اور میزبان جناب سید عمران تاجر شیعی عراقی اور حرم مطہر کے والی کے ہمراہ حرم میں داخل ہوئے۔ زیارت کی انجام دہی اور آستانے کو بوسہ دینے کے بعد آغا باشی یعنی حرم کا خادم ہم میں سے ہر ایک کے لئے خدمتگزاروں کا لباس لایا۔ ہم نے لباس پہنے اور ہم مینارے پر، گنبد مطہر کے اوپر تک گئے۔ ایک سو تیس سیڑھیاں چڑھے اور وہاں سے گنبد مطہر کی زیارت کا شرف حاصل کیا (کیونکہ گنبد کے اوپر جانا ممکن نہیں۔) وہاں سے ہم نے دیکھا کہ گنبد مطہر پر بندوق کی صرف پانچ گولیوں کے نشان پائے جاتے ہیں جن سے گنبد میں ہلکا سا سراخ ہوگیا ہے اور اس میں کسی طرح کی کوئی دوسری  خرابی واقع نہیں ہوئی ہے ! پہلے تو یہ گمان نہیں کیا جاسکتا کہ یہ گولیاں وہابیوں نے چلائی ہوں! دوسری بات یہ کہ اگر مان بھی لیا جائے کہ یہ گولیاں انہوں نے ہی چلائی ہیں، تو واضح ہے کہ انہوں نے قصداً ایسا نہیں کیا!! اور ایک دوسرے پر گولیاں چلاتے ہوئے غلطی سے گنبد مطہر کو لگ گئی ہوں گی !! اس بات کے درست ہونے کی دلیل یہ ہے کہ مرقد مطہر کا گنبد بہت بڑا اور عظیم ہے۔ وہابیوں کی ایک بڑی تعداد دروازے اور شہر کے قلعوں کے دوسری طرف تھی جن کی تعداد تین یا چار ہزار سے بھی زیادہ تھی۔ اگر وہ گنبد مطہر کو نشانہ بنانا چاہتے تو گنبد مطہر پر کم سے کم تین یا چار ہزار گولیوں کے نشانات پائے جاتے!! بہرحال گنبد پر صرف پانچ گولیوں کے نشانات دیکھے جاسکتے ہیں۔ اسی طرح اہل بیت علیہم السلام کے گنبدوں پر بھی  تین چار گولیوں کے نشانات پائے جاتے ہیں۔ حرم مقدس کا خادم بھی تین یا چار عدد گولیاں لایا ہے جسے اس نے میرے حوالے کرکے کہا ہے کہ اسے یہ گولیاں حرم کی چھت پر پڑی ملی ہیں اور اس کے خیال میں یہ وہی گولیاں ہیں جو گنبد مقدس سے ٹکرائی ہیں۔ حقیر  وہ گولیاں آپ کی خدمت میں حاضر کردے گا تاکہ انہیں وزارت کے میوزیم میں محفوظ رکھا جاسکے۔
آخرکار چوتھے دن میرے کہنے پر سلطان کے سوار تقریباً تیس یا چالیس پیادہ افراد کے ساتھ جو خود ہی ہمراہ آنے کے لئے آمادہ ہوئے تھے، شہر سے باہر آئے۔ میں بھی تقریباً بیس بندوق بازوں اور پیدل افراد کے ہمراہ، ملک علی کے فوجی علاقے سے گزر کر پولیس کے دو افراد اور سید عمران تاجر کے ہمراہ شہر سے باہر آیا جنہوں نے وہاں مجھے ابن سعود کے محافظوں  کے حوالے کردیا اور مجھ سے تحریری طور پر ایک خط لکھوایا جس پر میرے دستخط اور انگوٹھے کا نشان بھی لیا گیا۔ اس کے بعد خود واپس لوٹ گئے۔
میں شاہی سواروں کی ہمراہی میں حضرت امیر حمزہ کی زیارت سے مشرف ہوا جو راستے میں پڑتی تھی۔ حضرت امیر حمزہ کی قبر کی عمارت اور گنبد کو – ہر چند پچھلے چند مہینوں سے وہابیوں کے ہاتھوں میں ہے – کسی طرح کا بھی نقصان نہیں پہنچایا گیا۔ جناب حمزہ کی قبر کو بھی ہاتھ نہیں لگایا گیا۔ جس پر چادر صحیح و سالم اور اس کے اردگرد لگی ہوئی لوہے کی جھالر بھی بالکل درست حالت میں موجود ہے۔ گویا صرف وہاں موجود چیزوں جیسے پردہ، قالین اور چراغوں کو لوٹ لیا گیا ہے۔ اہل مدینہ میں سے صرف ایک آدمی کا کہنا ہے کہ پیغمبر اسلام صلی اللہ علیہ وآلہ وسلم کے صحابیوں میں سے عقیل نامی ایک صحابی کی قبر کو (جو جناب حمزہ کی قبر کے ساتھ تھی) مسمار کردیا گیا تھا۔ لیکن جب وہابیوں نے سنا کہ میں تحقیق کی غرض سے وہاں آرہا ہوں تو انہوں نے دوبارہ اس کی تعمیر کی۔ البتہ یہ بات پوری طرح ثابت نہیں ہوسکی ہے۔
بہرحال حضرت امیر حمزہ کی قبر کو کوئی نقصان نہیں پہنچایا گیا۔ وہاں موجود جن چیزوں کی غارتگری کے بارے میں باتیں ہوتی ہیں، ایسا نہیں لگتا کہ وہ کوئی اتنی قیمتی اور اہم چیزیں ہوں گی؛ کیونکہ حقیر نے مدینہ منورہ میں پیغمبر اکرم صلی اللہ علیہ وآلہ وسلم کے والد بزرگوار جناب عبداللہ کی قبر کی زیارت کی تو وہاں موجود چیزیں چند دریوں، چند پرانے قالینوں اور پھٹی پرانی چٹائیوں پر مشتمل تھیں جو اس قدر گندی اور مٹی لگی تھیں کہ انسان دیکھ کر متاثر ہوجاتا تھا۔ میں نے وہاں فوراً ہی اپنے ساتھ آئے ہوئے لوگوں سے کہا کہ واقعاً افسوس کا مقام ہے کہ تم لوگوں نے پیغمبرخدا صلی اللہ علیہ وآلہ وسلم کے والد گرامی کے ساتھ ایسا رویہ اختیار کررکھا ہے اور ان کی قبر کو اس درجہ میلا کچیلا رکھا ہے۔

جب میں نے پیغمبر اسلام صلی اللہ علیہ وآلہ وسلم کے والد گرامی کی قبر مبارک کی یہ حالت دیکھی تو سوچنے لگا کہ آپ ﷺ کے چچا کی قبر کی حالت بھی اس سے کچھ زیادہ بہتر نہ رہی ہوگی۔ اگر وہابیوں نے کوئی چیز لوٹی بھی ہوگی تو کوئی خاص چیز ان کے ہاتھوں نہیں لگی  ہوگی۔ ہاں اتنا ضرور ہوا کہ مفت میں اپنی رسوائی کا سامان فراہم کیا۔ یہ تھیں ان مشاہدات کی حقیقت جو فدوی نے یہاں دیکھا۔ 
زیارت کے بعد واپس سلطان کے فوجی کیمپ لوٹا اور وہاں دو دن قیام کرنے کے بعد پانچ مخصوص بندوق بازوں   کے ساتھ اونٹ پر بیٹھ کر مکہ کی طرف روانہ ہوا۔ ہم دن رات سفر کرتے تھے۔ یعنی ہر دن اور رات کے عرصے میں چودہ گھنٹے سفر میں رہتے تھے۔ آٹھویں دن سہ پہر کو نیم جاں مکہ معظمہ پہنچے۔ راستے میں گندے اور ناگوار پانی کے استعمال سے بخار اور نوبہ
 میں گرفتار ہوا جس کے آثار ابھی تک باقی ہیں۔ واپسی پر ایک کجاوہ خریدا یہ سوچ کر کہ شاید اس طرح سفر کرنا آسان ہو، لیکن افسوس سے کہنا پڑتا ہے کہ دو تین دن بعد مجبوراً مجھے کجاوہ کے بغیر ہی سفر کرنا بہتر لگا؛ کیونکہ اونٹ کی مخصوص حرکت کی وجہ سے کجاوہ میں سفر کرنا اور مشکل ہوجاتا ہے۔
مکہ میں دو دن اور راتیں بسر کیں۔ پھر ابن سعود کو الوداع کہہ کر گاڑی میں جدہ پہنچے۔ جدہ میں چند دن تک کشتی کا انتظار کیا۔ اس دوران ملک علی سے چند ملاقاتیں اور مذاکرات کئے۔ آخرکار پہلے مصر اور وہاں سے شام کی طرف سفر کیا۔

میں ابن سعود سے اپنی آخری ملاقات کی روداد علیحدہ  خط میں تفصیل سے لکھوں گا۔ اسی طرح ملک علی کے ساتھ ہونے والی اپنی ملاقات کا حال بھی لکھ بھیجوں گا جو آخرکار استعفی دینے اور حجاز سے نکل جانے پر مجبور ہوا۔ اس رپورٹ کا مقصد صرف مدینہ کے بارے میں وضاحتیں پیش کرنا تھا۔ 

یقیناً میں اس بات کے تذکرے کو جسارت اور گستاخی خیال کرتا ہوں کہ اس سفر کے دوران مجھے جن مشکلات و مصائب کا سامنا رہا، اس  نے مجھے کم سے کم دس سال بوڑھا کردیا ہے ۔ سردست جو نعمت میرے حصے میں آئی ہے وہ ضعف و ناتوانی اور جسمانی طاقتوں کا جواب دینا ہے۔ خدا گواہ ہے کہ میں یہ بات تہہ دل سے کہہ رہا ہوں کہ یہ حضور صلی اللہ علیہ وآلہ وسلم کی روحانیت کا نتیجہ ہی تھا جس کی وجہ سے میں صحیح و سالم اور زندہ حالت میں شام تک واپس پہنچا ہوں۔ ورنہ مجھے مکہ اور مدینہ کے درمیان راستے ہی میں ہلاک ہوجانا چاہئے تھا۔ اور سچ تو یہ ہے کہ میں خود بھی واپس لوٹنے سے مایوس ہوچکا تھا۔ الحمد للہ فی کل حال، جاہ و جلال اور عظمت والے دن ہمیشہ رہیں!

فدوی: حبیب اللہ ہویدا

ہویدا نے اپنے ایک اور خط میں ایک بار پھر کوشش کی ہے کہ ابن سعود کو قبور کی تخریب کی تہمت سے مبرا کرے ۔ ابن سعود کی زبانی یوں لکھتا ہے:

"۔۔۔ واقعاً یہ حیرت کا مقام ہے کہ صرف چند قبروں کی تخریب جو میرے برسر اقتدار آنے سے پہلے چند جاہل بدوؤں کے ہاتھوں عمل میں آئی، کے لئے  پوری  دنیا کے مسلمان اس قدر غیرت، حمیت اور درد مندی کا اظہار کررہے ہیں اور اجتماعات، اخبارات اور منبر وغیرہ پر مجھے تعن و تشنیع اور لعنت و ملامت کا نشانہ بنا رہے ہیں۔ اور کافر ثابت کرنے کی کوشش کررہے ہیں۔ اور مجھے بدنام کرنے کے لئے پوری  دنیا کو میرے خلاف بھڑکا رہے ہیں ۔۔۔"

شاہ کے نام عبدالعزیز کا خط:

حبیب اللہ ہویدا کے مشن کی تکمیل کے ساتھ ہی ملک عبدالعزیز نے رسمی طور پر اس کا شکریہ ادا کیا اور شاہ کے نام ایک خط تحریر کیا۔ خط کا متن حسب ذیل ہے:

بسم الله الرحمن الرحيم
از عبدالعزيز بن عبدالرحمان الفيصل آل سعود
سعودی عرب کے شاہی ملک کے بادشاہ کا خط
ایران کے بادشاہ اعلی حضرت رضا شاہ پہلوی کے نام

برادر عزیز؛

السلام علیکم ورحمۃ اللہ و برکاتہ

جدہ میں ایرانی نمائندے جناب حبیب اللہ خان ہویدا کو منتقل کرنے سے متعلق اعلی حضرت کا پیغام موصول ہوا۔ اس موقع پر ہم یہ  ضروری سمجھتے ہیں کہ مذکورہ شخص نے دونوں ممالک کے روابط کو بہتر بنانے میں جو اہم کردار ادا کیا ہے، اس کے بارے میں ہم اپنی رضامندی کا اظہار کریں اور اقرار کریں کہ یہ کوششیں انتہائی مثبت رہی ہیں۔ 

فرصت کو غنیمت جانتے ہوئے اعلی حضرت کے لئے دوام صحت اور آپ کی نجیب قوم کے لئے خوشبختی اور رفاہ کے خواہشمند ہیں۔

یہ خط آج یعنی پندرہ محرم الحرام سنہ ۱۳۵۳ ہجری کے دن  مکہ معظمہ کے محل میں تحریر کیا گیا ہے ۔

تعمیر نو کے لئے  کوششیں:

حجاز پر وہابیوں کے تسلط اور حرم و آئمہ اطہار  اور بقیع کے دیگر گنبدوں کو ویران کرنے کے بعد  ساری  دنیا کے شیعوں خاص طور پر دینی مراجع اور علماء نے ان کی ترمیم اور از سر نو تعمیر کے لئے کوشش کیں اور مختلف اقدامات کئے۔

سنہ ۱۳۳۰ ہجری شمسی سے جدہ میں ایرانی نمائندے مظفر اعلم نے شیعی علماء کی تشویق  اور حمایت سے اس راہ میں نہایت درجہ کوششیں کیں۔ موصوف ۲۱ / ۹ / ۱۳۳۰ کو مستقل کمیشن برائے حج کے نام تحریر کئے ہوئے اپنے خط میں یوں لکھتےہیں :
ہم آذر ماہ ۱۳۳۰ ہجری شمسی یعنی بدھ کے دن مدینہ منورہ کی زیارت کے لئے  گئے۔ اپنے مطالعات اور تحقیقات کا نتیجہ درج ذیل الفاظ میں آپ کی خدمت میں پیش کررہا ہوں:

۱۔ آئمہ علیہم السلام کی قبروں  کی عمارتوں کو منہدم کردینے کے بعد سے بقیع کی حالت بہت خراب اور دلخراش ہے جو عام طور پر پست اور بلند قبروں پر مشتمل ہے جنہیں دیکھ کر عام لوگوں اور بزرگوں کی قبروں کا اندازہ لگانا بہت مشکل 

ہے۔ اگر توفیق حاصل ہو اور سعودی حکومت کے سربراہ راضی ہوں کہ آئمہ اطہار علیہم السلام کی مبارک قبروں کے گرد دیواریں یا آہنی جا لیاں لگا دی جائیں تو اس کا مطلب یہ ہوگا کہ ہم نے شعائر اسلامی کی حفاظت کی راہ میں نہایت اہم قدم اتھایا ہے۔ ہم امید کرتے ہیں کہ ملک کےاہم سربراہوں سے مذاکرات کے دوران اس مسئلے میں کوتاہی بالکل نہ کی جائے ۔ فی الحال شاید ہم ۱۲۰ میٹر کے احاطے پر مشتمل قبور مطہر کی حفاظت کے لئے اقدامات کرسکیں اور اس احاطے کے اوپر صفا اور مروہ کے سایہ بان کی طرح کا ایک سایہ بان بنا سکیں۔
۲۔ جناب سید محمد طالقانی نے جو حضرت آیت اللہ بروجردی کی طرف سے مدینہ میں مقیم نخاولہ نامی شیعہ گروہ جن میں مدینہ کے پانچ سے چھ ہزار انتہائی موثر افراد شامل ہیں، کی سرپرستی کے لئے منتخب ہوکر یہاں تشریف لائے ہیں، موصوف نے ان کے درمیان ایک بہتر فضا قائم کی ہے اور نہایت تندہی سے اپنے مشن کی تکمیل کے لئے سرگرم عمل ہیں۔ گذشتہ چند دنوں میں  ان کے ساتھ ملاقاتوں میں ہم نے مدینہ کے اہم وزراء سے ان کا رابطہ قائم کیا اور ان سے تقاضا کیا کہ اس راہ میں ان کی مدد کرنے کے لئے کسی بھی چیز سے دریغ نہ کریں۔
ایک دن مصر کے سفیر مطلق کے ساتھ  ہم نخاولہ کے مرکز  ان سے ملنے گئے جسے ان کے روساء کے ایک گروہ نے اپنے وجود سے  مزین کر رکھا تھا۔ انہوں نے ہم دونوں کا زبردست استقبال اور خاطر داری  کی۔ فی الحال مدینہ میں ان کی وضعیت  بہت اچھی ہے اور انہیں لوگوں کی بھرپور توجہ حاصل ہے۔ حقیقت تو یہ ہے کہ  رفتار وکردار اور متانت کے لحاظ سے بھی  حضرت آیت اللہ العظمی کی طرف سے ان کا انتخاب  ایک بہترین قدم تھا۔ 
سفیر مطلق شہنشاہیت، مظفر اعلم

مظفر اعلم کے خط کا جواب:

مذکورہ خط کے جواب میں جناب فضل اللہ نبیل چیف سیکریٹری وزارت امور خارجہ اور مستقل کمیشن برائے حج کے چیف نے ۲۰ / ۱۱ / ۱۳۳۰ ہجری شمسی کو خط نمبر ۳۱۳۴ / ۶۷۷۷۳ میں جناب مظفر اعلم کے نام یوں تحریر کرتے ہیں:
خط نمبر ۴۰۲ بمورخہ ۲۱ / ۹ / ۱۳۳۰ ہجری شمسی سے معلوم ہوتا ہےکہ:
۱۔ بقیع میں آئمہ اطہار علیہم السلام کی قبروں کی افسوسناک حالت کے بارے میں جس کا مشاہدہ آپ خود قریب سے فرما چکے ہیں، جو تمام شیعوں کے لئے باعث غم اندوہ ہے ۔ امید ہے کہ پوری سنجیدگی سے مرکز میں موجود بزرگان وقت اپنی  کوششوں سے جیسا کہ انہوں نے مشورہ دیا ہے سعودی عرب کی حکومت سے اجازت حاصل کرلیں گے اور ان قبور کو  موجودہ خستہ حالت سے باہر نکالنے میں کامیاب ہوں گے۔

۲۔ جناب سید محمد تقی طالقانی اور ان کے اقدامات کے بارے میں جو انہوں نے دین مبین اسلام کی ترویج و اشاعت کے لئے نخاولہ کے شیعوں کے درمیان کئے ہیں، اشارہ کیا گیا ہے ۔ یہ بات تمام ایرانیوں کے لئے  باعث فخر  ہے اور آپ نے اپنے خط کے آخر میں جن باتوں کا ذکر کیا ہے ، ان کا تذکرہ جناب آیت اللہ بروجردی کے سامنے کیا گیا۔ اور جناب طالقانی کی مزید حوصلہ افزائی کے لئے تحریری طور پر بھی اس کی ایک کاپی شہنشاہی سفارت کے توسط سے ان کی خدمت میں پیش کی جائے گی۔ 

اس کے علاوہ یہ اطلاع دینا بھی ضروری ہے کہ جناب عالی کی طرف سے خط نمبر ۴۰۲ کی موصولی اور مدینہ منورہ اور بقیع میں مدفون آئمہ اطہار علیہم السلام کی قبروں کے مشاہدے کےلئے  کئے جانے والے اقدامات کی اس بارے میں دلچسپی رکھنے والے تمام افراد اور مستقل کمیشن برائے حج کے ارکان کی طرف سے نہایت تعریف وتمجید  کی گئی ہے۔ 

چیف سیکرٹری برائے وزارت امور خارجہ

فضل اللہ نبیل

مظفر اعلم کی طرف سے ملنے والا دوسرا خظ:
مظفر اعلم ٹیلیگراف نمبر ۱۷۸۲ کے جواب میں وزارت امور خارجہ کے نام یوں لکھتا ہے:

جدہ، ۲۷ اسفند ماہ ۱۳۳۰

سیکریٹ دفتر، نمبر ۸۲
وزارت امور خارجہ

ٹیلیگراف نمبر ۱۷۸۲ کے جواب میں عرض ہے:

میں نے بقیع کے موضوع کو کبھی نظر انداز کرنے کی کوشش نہیں کی اور ادارے کی طرف سے ملنے والے احکام اور ذمہ داریوں کے علاوہ بھی اس بات کو اپنا دینی فرض سمجھتا ہوں کہ اس راہ میں آخری ممکنہ حد تک کوشش کروں اور ہمیشہ ایک مناسب فرصت کی تلاش میں رہوں تاکہ کسی نہ کسی طرح اس موضوع پر ملک کے بااثر وزراء جو فی الحال بادشاہ کے بعد حجاز کا نائب السلطنت اور وزیر خارجہ امیر فیصل ہے، کے گوشگزار کرکے قاہرہ میں جناب دشتی کی سفارت کے دوران اس موضوع کے بارے میں امیر معظم سے ہونے والے نامکمل مذاکرات کا از سر نو احیاء کرکے کوئی مثبت نتیجہ حاصل کیا جائے۔ لیکن جیسا کہ ۳۰ – ۲۵ / ۷ / ۱۳۳۰ ہجری شمسی کی خفیہ رپورٹ میں عرض کیا جاچکا ہے کہ تقریبا ً گذشتہ پچاس  دنوں کے دوران جب سے میں جدہ میں ہوں، معظم لہ چند دن سے زیادہ جدہ میں نہیں تھے اور ہمیشہ ریاض میں یا اپنی شکارگاہ میں تھے۔ اسی لئے ابھی تک ان سے ملاقات کا کوئی مناسب موقع ہاتھ نہیں آسکا۔ چند دنوں بعد اٹلی کے سفر پر روانہ ہونے والے ہیں اور فی الحال ان سے اس بارے میں بات کرنا ٹھیک نہیں ہوگا۔
لیکن جناب دشتی کے مذاکرات کے بارے میں اس سفارت میں کوئی فائل اور ریکارڈ موجود نہیں ہے ۔ لیکن جیسا کہ جناب آزرمی کے بیان سے ظاہر ہوتا ہے جو خود بھی ان مذاکرات میں شریک تھے، امیر فیصل نے اس بارے میں اپنی رضامندی کا اظہار نہیں کیا اور اس بارے میں مذہبی اور عقیدتی مشکلات کا ذکر کیا اور کہا کہ بہتر ہے ایران کی طرف سے آنے والا علمی وفد اس بارے میں ہمارے علماء کے ساتھ بحث کرے  اور شرعی دلائل کی بنیاد پر کسی حتمی نتیجے پر پہنچے۔ اس طرح انہوں  نے اس امر کے غیر ممکن ہونے یعنی قبروں کی از سر نو تعمیر کو بھی مکمل طور پر رد نہیں کیاہے ۔ میں نے بھی اس دوران جو مطالعات اور مشاہدات کئے ہیں ان سے یہ نتیجہ اخذ کرتا ہوں کہ وہابی علماء اپنے عقائد پر تعصب کی حد تک پابند اور ارکان حکومت  پر پوری طرح مسلط  ہیں۔ لہذا گمان نہیں ہوتا کہ وہ قبروں کو بنانے  یا ان کی از سر نو تعمیر و ترمیم کے لئے اپنی رضایت دیں۔
لیکن جیسا کہ مذکورہ رپورٹ میں عرض کیا گیا ہے، میں چاہتا ہوں کہ بقیع میں آئمہ اطہار علیہم السلام کی مبارک قبروں پر صفا اور مروہ کے سائبان کی طرح کے ایک سائبان کی تعمیر کے بارے میں ان سے مذاکرات کروں اور اگر اس بارے میں ان کی رضامندی حاصل کرسکوں تو سمجھ لوں گا کہ میں نے ایک انتہائی اہم کامیابی حاصل کرلی ہے۔ کیونکہ ممکن ہے کہ سائبان بنانے کی آڑ میں قبور کے احاطے کے فرش کو بھی پتھروں میں تبدیل کرکے انہیں ان کی موجودہ خستہ حالت سے باہر نکالنے کی کوئی صورت بنے۔ میں پہلی ہی فرصت میں خود امیر فیصل سے اس بارے میں مذاکرات کروں گا۔

یہ تھا بقیع کے بارے میں مذاکرات کا نظریہ۔ اب جس طرح آپ حکم فرمائیں گے، اسی طرح مذاکرہ کرکے اس کے نتیجے کی رپورٹ آپ کی خدمت میں عرض کروں گا۔ اس لئے میری درخواست ہے کہ ایطالی
 سے ان کی واپسی سے پہلے ہی اپنی نظر عالی سے مطلع فرمائیں۔
سفارت کے پہلے معتمد (سیکریٹری) کی رپورٹ:
اس رپورٹ کے بعد مورخہ ۲۰ / ۱ / ۱۳۳۱ کو دوبارہ جدہ میں ایرانی سفارت خانے کے پہلے معتمد جناب کاظم آزرمی نے این رپورٹ تیار کرکے ایران بھیجی۔ رپورٹ کچھ یوں تھی:

سیکریٹ کوڈ: ۸
تاریخ: ۲۰ / ۱ / ۱۳۳۱

سیکریٹ

وزارت امور خارجہ

آئمہ بقیع  علیہم السلام کی مبارک قبروں کی تعمیر سے متعلق سیکریٹ رپورٹ نمبر ۸۲، مورخہ ۲۷ / ۱۲ / ۱۳۳۰ کے بعد اگرچہ ابھی تک مذکورہ رپورٹ کا جواب اور اس بارے میں نئے احکامات ہم تک نہیں پہنچے ہیں ، چونکہ لازمی تھا کہ جناب سفیر مطلق اماکن متبرکہ کے موضوع کے بارے میں تحقیقات اور سعودی حکومت کے وزراء کی طرف سے کئے جانے والے اقدامات کی نگرانی اور قبور کی موجودہ حالت کی اصلاح اور بہتری کے لئے مدینہ منورہ پہنچیں، اس لئے آج صبح ۵ بجکر تیس منٹ پر ہوائی جہاز کے ذریعے سفر کیا۔ جناب سید محمد خزانہ (سید العراقین) بھی دو دن پہلے حجاز پہنچے تھے، جناب اعلم کے کہنے پر مدینہ چلے گئے جو وہاں تین دنوں تک ٹھہرنے کے بعد قاہرہ کی طرف سفر کریں گے۔
چونکہ مکتوبات آج بھجوائے جانے تھے اور جناب سفیر مطلق اس رپورٹ کو تیار کرنے کی حالت میں نہیں تھے، اس لئے انہوں نے مجھے حکم دیا کہ میں فی الحال اجمالی طور پر معظم لہ کے حکم کے مطابق واقعے کے بارے میں جناب کو مطلع کروں تاکہ اپنی واپسی پر وہ خود اس کی تفصیلی رپورٹ سے جناب کو آگاہ کرسکیں:
جس طرح پہلے بھی رپورٹ نمبر ۸۲ بمورخہ ۲۷ / ۱۲ /۱۳۳۰ میں بیان ہوا، چونکہ امید کی جارہی تھی کہ قبور کی از سر نو تعمیر اور ان پر سائبان  کے بارے میں ہونے والے مذاکرات نجدی وہابیوں کے علماء کے تعصب کی بنا پر کسی نتیجے تک نہیں پہنچیں گے ، اس لئے جس طرح خفیہ رپورٹ نمبر ۵۲ بمبورخہ ۱۷/ ۹ / ۱۳۳۰ میں بیان ہوا، بقیع کے ارد گرد ایک دیوار اٹھانے، اس کی صفائی ستھرائی اور اس پر ایک سائبان بنانے کے بارے میں ایک اور مذاکرہ ہوا، جس پر اولیاء کی رضامندی حاصل کی گئ۔ ہمارا ماننا ہے کہ یہ عمل اس راہ میں ایک اہم قدم کی حیثیت رکھتا ہے۔ یہ بھی ممکن ہے کہ اس طرح خداوند تعالی کی مدد سے آنے والے وقتوں میں حالات کی تبدیلیوں کے پیش نظر چند اور اہم اقدامات عمل میں لانے میں کامیابی نصیب ہو۔
جناب سید العراقین کے کہنے کے مطابق امیر فیصل یعنی حجاز کے گورنر اور اس کے بیٹے امیر عبداللہ سے ملاقات کے دوران اس بارے میں بھی مذاکرہ کیا گیا ہے ۔ ان سے بھی بتایا گیا ہے کہ مدینہ کے میونسپل کمیٹی کو حکم دے دیا گیا ہے کہ وہ قبرستان بقیع کے ارد گرد ایک دیوار کھڑی کردیں – تاکہ اس طرح انہیں دوسروں سے الگ کرکے ان کی موجودہ حالت سے باہر نکالا جاسکے – اس کے علاوہ انہیں یہ بھی حکم دیا گیا ہے کہ وہ ان پر ایک سائبان بھی تعمیر کریں جو ان کی زیارت کے لئے آنے والے لوگوں کو دھوپ سے محفوظ رکھ سکے۔ 
سربراہ اول کونسلیٹ – کاظم آزرمی
مظفر اعلم کی رپورٹ:

مدینہ سے واپسی پر جناب اعلم نے درج ذیل الفاظ پر مشتمل ایک رپورٹ تہران بھجوائی:
سیکریٹ کوڈ: ۹

جدہ، ۲۵ فروردین ۱۳۳۱

نوعیت: سیکریٹ
وزارت امور خارجہ
خفیہ رپورٹ نمبر ۸ مورخہ ۲۰ / ۱ / ۱۳۳۱ کے بعد جناب عالی کو باخبر کیا جارہا ہے کہ چونکہ قبرستان بقیع کے دروازے سے لے کر آئمہ اطہار علیہم السلام کی مبارک قبروں کے سامنے  تک ایک دیوار کھڑی کرنے کے بارے میں مذکرات کئے گئے اور اس بارے میں سربراہوں کی مرضی حاصل کرلی گئی۔ اس طرح ۲۰ فروردین کو بروز بدھ جناب سید العراقین (جو کراچی سے یہاں پہنچے تھے اور جن کی پذیرائی خود سعودی حکومت کررہی تھی۔ ساتھ ہی انہوں نے امیر فیصل اور امیر عبداللہ سے ملاقاتیں کی تھیں اور انہوں نے بھی پہلے ہونے والی ملاقاتوں کی تصدیق و تائید کی ہے) کی اتفاق رائے سے ہم مدینہ گئے اور وہاں کے امیر کو دونوں امراء کے حکم سے آگاہ کرکے ان کی رضامندی سے بقیع گئے اور اس جگہ کا قریب سے معائنہ کیا۔ وہاں طے پایا کہ سائبان بنانے کا مسئلہ توسیع حرم کے عملے کے سپرد کر دیا جائے جو عرصہ ہوا مسجد نبوی کے اطراف کو خالی اور مسجد کو وسیع کرنے میں مشغول ہیں۔ تاکہ وہ اپنے جاری کاموں کے ساتھ ہی بقیع کا کام بھی شروع کرسکیں۔
اس کے بعد ہم نے جداگانہ طور پر حرم شریف کے کام کرنے والوں  اور مہندسوں  سے ملاقاتیں اور مذاکرات کئے جنہیں اس بات کی تاکید کی گئی کہ وہ فی الحال ایک خوبصورت سائبان کی تعمیر کرکے ہر ممکنہ سطح پر اس علاقے کی صفائی ستھرائی کی کوششیں کریں۔
فی الحال تو مدینے کے امیر نے (جو ظاہراً ایک مددگار انسان لگتا ہے) بھی اپنی امداد اور تعاون کا یقین دلایا ہے۔ اس کے اظہارات اور تعاون کے وعدوں کی حقیقت تو عمل کے وقت ہی کھل کر سامنے آئے گی۔ میں یہ بھی سوچ رہا ہوں کہ کام شروع ہوتے ہی حاجی رضا نامی ایرانی انجینیئر کو جو پچھلے کئی برسوں سے مکہ میں مقیم عمارتوں کی تعمیرات کے کام میں مشغول ہے اور مدینہ کے اکثر لوگوں سے جان پہچان رکھتا ہے، کو بقیع کے کام پر نگران کے طور پر مدینہ روانہ کروں تاکہ قبروں کے احاطے کو پوری طرح مزین کیا جاسکے مثال کے طور پر اس کی دیواروں، فرش کے پتھرروں اور قبور کی مرمت وغیرہ کا کام بطور احسن عمل میں لایا جاسکے۔ کہ شاید اس طرح وہ اپنی موجودہ افسوساک حالت سے باہر آجائے! اس کے علاوہ (حاجی رضا) سائبان اور آئمہ اطہار علیہم السلام کی مبارک قبروں کے احاطے کے درمیان لوہے کی ایک جالی بھی تعمیر کرے تاکہ ہر زوار اس جالی  سے آئمہ اطہار علیہم السلام کی زیارت کرے اور اس طرح احاطے میں داخل ہونے سے روکنے والے محافظین کی مار پیٹ سے محفوظ رہ سکے۔
بہرحال یہاں سربراہوں کی طرف سے دکھائے جانے والے تعصب کو دیکھتے ہوئے ہر چھوٹے سے چھوٹے قدم کو بھی غنیمت شمار کیا جانا چاہئے۔ فی الحال میں نے سید محسن عمران کو (جو شیعہ ہے اور توسیع حرم کے منصوبے پر کام کررہا ہے) یہ حکم دے رکھا ہے کہ وہ مجھے  انجام پانے والے کام سے وقتاً فوقتاً آگاہ کرتا رہے تاکہ پیش آنے والے کسی بھی مسئلے کے بارے میں دوبارہ امیر عبداللہ سے رجوع کرسکوں۔ 

وزیر خارجہ جناب کاظمی کا جواب:

جناب کاظمی اپنے ایک خط بمورخہ ۱ / ۲ / ۱۳۳۱ نمبر ۴۹۸ میں جدہ میں ایرانی شہنشاہی سفارتخانے کے نام یوں تحریر کرتے ہیں :

بقیع میں آئمہ اطہار علیہم السلام کی قبروں پر سائبان تعمیر کرنے کے بارے میں بھیجی جانے والی رپورٹ نمبر ۳۰ بمورخہ ۲۵ / ۷ / ۱۳۳۰، نمبر ۵۲ بمورخہ ۲ / ۹ / ۱۳۳۰ ، اور مکتوب نمبر ۸۲ بمورخہ ۱۷ / ۹ / ۱۳۳۰ کے جواب میں مطلع کیا جاتا ہے کہ: 
سعودی عرب کے سربراہان مملکت سے ہونے والے ابتدائی مذاکرات جن میں سائبان بنانے، اور جھالر لگی ہوئی دیوار بنانے کی بات ہوئی ہے، اصل موضوع یعنی قبور پر ایک مکمل اور مستحکم عمارت بنانے کے ضامن نہیں ہوسکتے۔ توقع ہے کہ زیادہ سنجیدہ اور موثر اقدامات اور صلاحیت رکھنے والے ہر وزیر اور سربراہ سے ملاقات اور مذاکرات کے ذریعے پرنور قبروں پر ایک مستحکم اور باقاعدہ عمارت کی تعمیر کی بات کرکے ان اقدامات کے نتائج سے جلد از جلد آگاہ کیا جائے گا۔
وزیر خارجہ – کاظمی

مستقل کمیشن برائے حج کے نام بھیجا جانے والا ایک مکتوب:
مظفر اعلم ۲۶ / ۱ / ۱۳۳۱  کو  لکھے ہوئے اپنے خط نمبر ۸۸ میں وزارت خارجہ کے مستقل کمیشن برائے حج کے نام یوں لکھتے ہیں :
قبرستان بقیع میں آئمہ اطہار علیہم السلام کی قبروں کی افسوسناک حالت کے بارے میں تحریر شدہ مکتوب نمبر ۳۱۳۴ / ۶۷۷۷۳ مورخہ ۲۰ / ۱۱ / ۱۳۳۰ سے پیوستہ (موجودہ خط میں) اطلاع دی جارہی ہے کہ:

وزیر خارجہ اور حجاز کے نائب السلطنت اعلی حضرت امیر فیصل اور ان کے بیٹے وزیر مملکت امیر عبداللہ سے ہونے والی گزشتہ ملاقاتوں اور مذاکرات کے دوران بقیع میں آئمہ اطہار علیہم السلام کی قبور مطہر پر سائبان کی تعمیر کے بارے میں ان کی رضامندی کے پیش نظر موجودہ مہینے یعنی فروردین کی ۲۰ ویں تاریخ کو بروز بدھ جناب سید محمد خزانہ (سید العراقین) جو کراچی سے یہاں تشریف لائے تھے، کی اتفاق رائے سے مدینہ منورہ جاکر وہاں کے امیر سے ملاقات کرکے ان کی اجازت سے بقیع گئے اور مذکورہ جگہ کا قریب سے معائنہ اور مشاہدہ کیا۔ وہاں طے پایا کہ سائبان کی تعمیر کا کام حرم نبوی کو وسیع کرنے والے ادارے کے سپرد کردیا جائے۔ جو اپنے دیگر کاموں کے ساتھ ساتھ اس  پر بھی کام شروع کریں۔ اسی طرح دیگر کارکنوں، انجینیئرز اور میونسپل چیف سے بھی جداگانہ طور پر ملاقاتیں اور مذاکرات کئے گئے اور میں سوچ رہا ہوں کہ کام شروع ہوتے ہی جناب حاجی رضا مہرآیین (ایرانی انجینئر جو وزیر مملکت جناب امیر عبداللہ کی توجہ کا مرکز بنےہوے ہیں  اور جنہوں نے مکہ، مدینہ اور طائف میں کئی عمارتوں کی تعمیر کا کام انجام دیا ہے) کو بقیع کے کام کی دیکھ بھال اور نگرانی کے لئے مدینہ روانہ کروں تاکہ سائبان بنانے کے مرحلے کی نگرانی کے علاوہ مذکورہ قبروں کے احاطے میں چند اور کام جیسے دیوار اٹھانا، پتھروں کے فرش کی تعمیر اور قبروں کی ممکنہ مرمت کا کام بھی انجام دے سکیں ۔ تاکہ قبور مطہر اپنی موجودہ افسوسناک حالت سے باہر آسکیں۔ اس کے علاوہ سائبان اور آئمہ اطہار علیہم السلام کی مبارک قبروں کے درمیان ایک لوہے کی جالی بھی بنائیں تاکہ زیارت کے لئے آنے والے لوگ اس  کے پیچھے سے قبور کی زیارت کرسکیں اور اس طرح وہاں انہیں براہ راست زیارت کرنے سے روکنے والے محافظوں کا سامنا نہ کرنا پڑے۔ درخواست ہے کہ مذکورہ انجینیر کے بھیجے جانے اور بعض دیگر اخراجات کے لئے مبلغ دو سو لیرہ اسٹرلنگ اس سفارتخانے کو بھجوائے جائیں۔ یقیناً بعد میں تمام اخراجات کی رسید بھجوائی جائے گی۔ 
سفیر مطلق شہنشاہی – مظفر اعلم

مظفر اعلم اسی طرح مورخہ ۳ / ۲ / ۱۳۳۱ کو لکھے ہوئے اپنے ایک اور خط میں دفتر خاص شہنشاہی سے خطاب کرتے ہوئے یوں لکھتے ہیں :
آئمہ  بقیع علیہم السلام کی قبروں پر سائبان اور اردگرد چند دیواروں کی تعمیر سے متعلق امیر فیصل اور اس کے بیٹے امیر عبداللہ کی رضامندی کے حصول کے بعد میں حسب دستور شہنشاہی حکومت کا شکریہ ادا کرتا ہوں۔ میرے خیال میں اتنا ہی کافی ہے۔ باقی رپورٹ پہلے ہی وزارت امور خارجہ کو ارسال کرچکا ہوں۔

اعلم

دوسرا خط:

موصوف  وزارت امور خارجہ کے توسط سے ایک بار پھر مذکورہ مسئلے کی جانچ پڑتال کرنے کے بعد مکتوب نمبر ۲۵۷ بمورخہ ۱۲ / ۳ / ۱۳۳۱ کو مستقل کمیشن برائے حج کے نام ایک بار پھر یوں تحریر کرتے ہیں:
مکتوب نمبر ۳۱۳۴ – ۶۷۷۷۳ بمورخہ ۲۰ / ۱۱ / ۱۳۳۰ سے پیوستہ۔ مطلع کیا جاتا ہے کہ کچھ دن ہوئے کہ  جناب  امیر عبداللہ فیصل (سلطنت حجاز کے نائب اور وزیر رفاہ و مملکت) سے مدینہ کے امیر کے نام ایک مکتوب وصول کیا گیا ہے جس میں کہا گیا ہے کہ ایرانی انجینیٔر حاجی رضا مہرآئین کی ہر ممکن مدد اور اس کے ساتھ پورا تعاون کیا جائے تاکہ بقیع کی دیوار اور اس پر سائبان کی تعمیر کے سلسلے میں مذکورہ شخص کی خدمات سے بہرہ مند ہوا جاسکے۔ لیکن ابھی تک اس موضوع سے متعلق اخراجات کے لئے دو سو لیرہ اسٹرلنگ کے مساوی رقم جس کی مکتوب نمبر ۸۸ مورخہ ۲۶ / ۱ / ۱۳۳۱ میں درخواست کی گئی تھی، وصول نہیں ہوئی۔ ہم مذکورہ رقم کے انتظار میں ہیں۔ امید کرتے ہیں کہ مذکورہ رقم کے ارسال میں عجلت سے کام لیا جائے گا تاکہ اس پیش آنے والی فرصت سے بروقت استفادہ کیا جاسکے اور مبارک قبروں پر سائبان اور ان کے ارد گرد دیواروں کی تعمیر کا کام باعزت طور پر شروع کیا جاسکے۔
سفیر مطلق شہنشاہی – مظفر اعلم

سائبان کی تعمیر کافی نہیں:

اس زمانے کے وزیر خارجہ جناب کاظمی اپنے ایک اور خط میں جدہ میں ایرانی سفارتخانے کے نام یوں تحریر کرتے ہیں:
آئمہ اطہار علیہم السلام کی قبور مبارک کی تعمیر اور ان پر سائبان بنانے کے بارے میں مورخہ ۲۵ / ۱ / ۱۳۳۱ کو لکھے ہوئے خفیہ مکتوب نمبر ۹ سے پیوستہ (اس خط میں) مذکورہ مقصد تک رسائی کے لئے شہنشاہی سفارت خانے اور جناب مظفر اعلم کی طرف سے کئے جانے والے اہم اقدامات و زحمات کو قدر کی نگاہ سے دیکھتے ہوئے مطلع کیا جاتا ہے کہ:
جیسا کہ معلوم ہے کہ قبرستان بقیع کی تعمیر کے بارے میں ایرانی خاص دلچسپی رکھتے ہیں جو ہمہ وقت اس بات کے متقاضی ہیں کہ اس راہ میں ہر ممکنہ موثر قدم اٹھایا جائے۔ ساتھ ہی اس بات کی بھی تصدیق کی جاتی ہے کہ اگر اتنی کوششوں اور زحمات کے بعد صرف ایک سائبان کی تعمیر (جس کے بارے میں ابھی کچھ کہا بھی نہیں جاسکتا کہ اس کی تعمیر کی نوعیت کیا ہوگی) پر ہی اکتفاء کیا جائے تو یقیناً علمائے عظام کی طرف سے مثبت آراء کی ضمانت نہیں دی جاسکتی اور رجوع کرنے والے مسلسل اور متواتر انداز میں وزارت امور خارجہ کا رخ کرتے رہیں گے۔ 
ظاہر ہے کہ وزارت امور خارجہ اس کام کی انجام دہی سے متعلق مشکلات اور سعودی عرب کے سربراہوں کی طرف سے ہونے والی بنیادی مخالفتوں سے پوری طرح آگاہ ہے۔ ساتھ ہی اس بات سے بھی مکمل طور پر آگاہ ہے کہ اگر آج ہم قبور پر سائبان بنانے میں کامیاب ہوئے ہیں تو یہ بھی (جدہ میں موجود) اس سفارت خانے کی شبانہ روز کوششوں کا نتیجہ ہے۔ لیکن وزارت امور خارجہ کی نظر میں بہتر ہوگا اگر ایک بار پھر کوششیں شروع کی جائیں اور 

سعودی اعلی حکام سے مذاکرات عمل میں لاکر انہیں آئمہ اطہار علیہم السلام کی قبروں کی تعمیر اور ان قبروں پر ایک نہایت معتبر عمارت تیار کرنے کے بارے میں رضامند کیا جائے۔
بہر حال سائبان کی تعمیر سے پہلے اس کے بارے میں مزید معلومات جمع کی جائے  اور کم سے کم مذکورہ سائبان کا نقشہ وزارت امور خارجہ کو ارسال کیا جائے۔

اس کے علاوہ شہنشاہی سفارت کی توجہ اس نکتے کی طرف مبذول کرانا لازمی ہے کہ جناب سید العراقین کو اس کام سے کوئی مطلب نہیں ہے اور سفارت شہنشاہی کو چاہئے کہ اس معاملے میں انہیں ہر قسم کی دخالت سے باز رکھے۔
وزیر خارجہ – کاظمی

امیر عبداللہ فیصل سے مظفر اعلم کی ملاقات:
۱۷ / ۲ / ۱۳۳۱ کو ایران کے سفیر مطلق (مظفر اعلم) نے حجاز کے نائب السلطنت جناب امیر عبداللہ فیصل سے بقیع کے موضوع پر گفتگو کرنے کے لئے ایک ملاقات کی جس کی رپورٹ تہران میں وزارت امور خارجہ کو بھیجی گئی۔ الفاظ حسب ذیل تھے:
وزارت امور خارجہ – سیاسی دفتر نمبر ۱
خفیہ رپورٹ نمبر ۱۷ مورخہ ۱۶ / ۲ / ۱۳۳۱ کے بعد اطلاع دی جارہی ہے کہ موجودہ مہینے کی سترہ تاریخ کو بدھ کی شام پہلے سے معین شدہ وقت پر حجاز کے نائب السلطنت اور وزیر رفاہ و مملکت والا حضرت امیر عبداللہ فیصل سے ایک ملاقات کی گئی۔ اس ملاقات میں سفارت کی طرف سے بقیع پر سائبان اور اردگرد دیوار اٹھانے کے کام کی نگرانی اور رہنمائی کے لئے سفارت خانے کی طرف سے ایرانی انجینیر جناب حاجی رضا مہرآئین کی تعییناتی کا دوبارہ ذکر کیا گیا اور نتیجتاً ان کی تائید و تصدیق ہمارے شامل حال رہی۔ طے پایا کہ وہ مدینہ کے داخلی امور کے حکام کے نام ایک سفارشی خط لکھیں تاکہ وہ انجینیٔر جناب حاجی رضا کی آسانی کے لئے تمام ضروری ساز و سامان مہیا کریں۔
جہاں تک اس عمارت کی تعمیر کے لئے ایرانی قوم کی طرف سے امداد اور تعاون کی پیشکش کا مسئلہ ہے تو ہرچند میں پہلے ہی اس بات کی پیشگوئی کرسکتا تھا کہ شاید وہ یہ پیشکش قبول نہیں کریں گے۔ کیونکہ جب پیغمبر اکرم صلی اللہ علیہ وآلہ وسلم کے حرم مطہر کی تعمیر اور مرمت ہونی تھی تو اعلی حضرت ملک عبدالعزیز بن السعود نے مصریوں اور دنیا کے دیگر تمام مسلمانوں کی طرف سے ملنے والی امداد کی پیشکش کو ٹھکرا دیا تھا، جس سے میری پیشگوئی کو مزید تقویت حاصل ہورہی تھی۔ اس کے باوجود میں نے اس بارے میں اپنے پاک ہم وطنوں کے احساسات کی تشریح کی اور بیان کیا کہ ایرانیوں کو اس بارے میں مدد کرکے بے انتہا خوشی اور مسرت ہوگی!

والا حضرت امیر عبداللہ نے جواب میں فرمایا: یہ ایک چھوٹا سا کام ہے اور اس کے لئے کسی امداد کی ضرورت نہیں ہے ۔ ہم سب یہاں اسلام کے خدمت گزاروں میں ہیں۔ اس لئے ہمارے اور آپ کے پیسوں میں کوئی فرق نہیں۔ ہم امید کرتے ہیں کہ آنے والے وقتوں میں زیادہ بڑے کاموں اور منصوبوں پر ایرانی قوم کی فراواں امداد سے بہرہ مند ہوں گے۔ اور اس طرح گویا انہوں نے انتہائی مودبانہ انداز میں ہماری پیشکش کو قبول کرنے کے بارے میں اپنا عذر پیش کیا۔
اس ملاقات کے بعد، خط نمبر ۴۳۲ / ۵۳۷۶ مورخہ ۱۶ / ۲ / ۱۳۳۱ موصول ہوا جس میں اس سفارتخانے کی طرف سے ہونے والی کوششوں کو سراہا گیا تھا اور اس راہ میں مزید کامیابی اور پیشرفت کے لئے اسے اکسایا گیا تھا۔ میں اپنی اور اس ادارے کے تمام کارکنوں کی طرف سے اظہار اطمینان اور شکریہ ادا کرتا ہوں اور آپ کو یقین دلاتا ہوں کہ یہ ادارہ 

مناسب وقت اور فرصت ملتے ہی اس بارے میں اپنی کوششیں تیز تر کردے گا تاکہ حتی الامکان بہتر نتیجہ حاصل کیا جاسکے۔
لیکن سفارتخانے کی نظر میں وہابیوں اور نجد کے دیگر علماء کے تعصب پر مبنی احساسات کو ہوا دینے سے اجتناب  کرتے ہوئے اس موضوع کے بارے میں جہاں تک ممکن ہو، کم بات کی جائے۔ نیز اس بارے میں ریڈیو اور دیگر مطبوعات سے جہاں تک ممکن ہو، گفتگو کرنے سے پرہیز کیا جائے۔
جہاں تک دیوار اور بننے والے سائبان کے نقشے کا مسئلہ ہے تو چونکہ مذکورہ نقشہ بنانے کے کام میں اس سفارتخانے کی طرف سے معین کردہ انجینیٔر جناب حاجی رضا کو بھی شرکت کرنا ہے اس لئے نقشے کے حصول اور ارسال کرنے میں کوئی دشواری پیش نہیں آنی چاہئے۔ فی الحال سفارتخانہ دو سو لیرہ پر مشتمل رقم کے انتظار میں ہے جو اس کام کے لئے کمیشن برائے حج سے طلب کی گئی ہے۔ یہ سوچ کر کہ کہیں یہ موقع ہاتھ سے نہ نکل جائے، وزارت امور خارجہ کو چاہئے کہ وہ ادارہ کمیشن برائے حج یا کسی بھی دوسرے ادارے سے مذکورہ رقم بھجوانے میں عجلت  کرے تاکہ اس طرح اعلی حضرت امیر عبداللہ کی طرف سے حکم موصول ہوتے ہی انجینیر صاحب کو اس کام کی تکمیل کے لئے مدینہ منورہ روانہ کیا جاسکے۔

تعمیر نو کی خبر کے بعد لوگوں کا رد عمل:
بقیع کی از سر نو تعمیر کی خبر پھیلنے پر علماء، مراجع تقلید اور تمام شیعوں میں خوشحالی کی ایک لہر دوڑ گئی۔ بعض عراقی مطبوعات نے اس خبر کو شائع کیا۔ ایرانی ریڈیو نے بھی اس خبر کو ایران کے گوشے گوشے تک پھیلا دیا۔
آیت اللہ میرزا عبداللہ چہل ستونی مرحوم کے بیٹے آیت اللہ حسن سعید مرحوم نے جو برسوں تک تہران کی مسجد جامع (مسجد امام) میں نماز جماعت ادا کرتے رہے، اور اس وقت انہیں نجف میں حصول علم کا تقریباً تیسواں سال تھا، ۲۳ رجب سنہ ۱۳۷۱ ہجری قمری کو اس بارے میں مظفر اعلم کے نام ایک خط تحریر کیا۔ خط کے الفاظ یہ تھے:
بسم اللہ الرحمن الرحیم

عرض خدمت ہے کہ حجتہ الاسلام جناب طالقانی کی طرف سے ایک خط کی زیارت نصیب ہوئی جس میں جناب عالی کے مدینہ کی طرف سفر اور آئمہ اطہار علیہم السلام کی قبور مبارک پر سائبان اور ارد گرد دیوار کے بارے میں ہونے والے اقدامات کے حکم کی خبر تھی۔ درحقیقت اس خبر سے نجف کے دینی اور علمی حلقوں میں خوشی کی ایک ایسی لہر دوڑ گئی ہے ، جو آج تک نہ دیکھی گئی تھی۔ کس قدر سعادت مندی کا مقام ہے کہ جناب عالی جو سفیر کی حیثیت سے وہاں موجود ہیں، یہ شایان شان خدمت انجام دے رہے ہیں۔ واقعاً یہ عالم شیعیت کو فخر سے پیش کی جانے والی کامیابی ہے، بالخصوص ایرانی قوم کو جو ہمیشہ اہل بیت علیہم السلام کی ولایت کا پرچم سربلند رکھنے میں پیش پیش ہے۔ یقیناً یہ عظیم ترین سعادت ہے جو خصوصاً جناب عالی اور عام طور سے آپ کے دیگر کارکنوں کو ملی ہے۔ اور انشاء اللہ ایک دن یہی کامل اعتقاد جو جناب عالی کی ذات کا ایک اٹوٹ حصہ ہے، مزید کوشش کرکے اس موقع سے زیادہ سے زیادہ استفادہ کرنے میں کامیاب ہوگا، اور شیعوں کے دلوں میں  جو کئی برسوں سے زخمی ہیں، سکون ملے گا  اور شیعی معاشرہ بالخصوص ایرانی قوم اہل بیت علیہم السلام کی خاص عنایتوں  کے زیر سایہ وہ بلندی اور عظمت حاصل کرلیں گے، جو ان کے شایان شان ہے۔

علامہ جلیل القدر جناب حاجی سید العراقین جنہوں نے اس راہ میں اہم اقدامات کئے اور رنج و تکلیف اٹھائی، کی خدمت میں سلام اور مبارکباد پیش کی جاتی ہے۔ ساتھ ہی جناب کی مکمل کامیابی کی آرزو کی جاتی ہے۔ آخر میں خداوند تعالی کی بارگاہ میں آپ کی دائمی عزت اور سعادت کی دعا کی جاتی ہے۔ نیک خواہشات کے ساتھ۔
ساتھ ہی جیسا کہ جناب طالقانی نے اپنے خط میں اشارہ فرمایا ہے، نجف میں مراجع تقلید اور دیگر بزرگوں سے مذاکرات کئے گئے ہیں کہ وہ سعودی حکومت کے نام اس خاص کام کی انجام دہی کے لئے شکریہ کے خطوط اور ٹیلیگراف ارسال کریں۔اس کے علاوہ ایران کے سربراہان مملکت کا شکریہ ادا کیا جاتا ہے۔ طے پایا ہے کہ صلاح ومشورے کے بعد ایک کمیٹی ترتیب دی جائے اور چونکہ ممکن ہے کہ سعودی حکومت اس میں شامل افراد کو دشمن قرار دے، اس لئے گزارش کی جاتی ہے کہ پورا دھیان رکھا جائے کہ احترام کا دامن ہاتھ سے نہ جانے پائے۔ چند مکتوبات تہران بھجوائے گئے ہیں۔ امید ہے ضروری اقدامات عمل میں لائے جائیں گے اور ان کی طرف سے بھی خطوط اور ٹیلیگراف وغیرہ لکھے جائیں گے۔ لیکن عام جلوس بعد میں نکالا جائے گا۔

ادام اللہ بقائکم

نجف، ۲۳ رجب سنہء ۱۳۷۱ ہجری قمری

حسن سعید

مرحوم آیت اللہ حکیم کا خط:
حوزہ علمیہ نجف کے بزرگ مراجع میں سے آیت اللہ العظمی جناب سید محسن حکیم مرحوم نے بھی یکم شعبان سنہ ۱۳۷۱ ہجری قمری میں اس بارے میں ایک خط تحریر کیا جس میں انہوں نے بقیع کی تعمیر نو پر خوشی کا اظہار کیا ہے۔ خط کا متن جناب آیت اللہ حسن سعید کی تحریر ہے۔ احتمال قوی یہ ہے کہ انہوں نے خط لکھا ہے اور جناب آیت اللہ حکیم مرحوم نے اس پر مہر اور دستخط کئے ہیں، یا شاید جناب حسن سعید نے خط فارسی میں  ترجمہ کیا ہے۔
خط کا متن کچھ یوں ہے:

بسم اللہ الرحمن الرحیم

امید ہے جناب کے مزاج بخیر ہوں گے اور خداوند تعالی کی توفیقات آپ کے شامل حال ہو گی۔ جناب مستطاب عمدۃ العلماء الاعلام، ملاذ الاسلام جناب حاجی سید محمد طالقانی – دام عزہ – کی طرف سے ایک خط موصول ہوا جس میں بحمد اللہ والمنۃ آئمہ اطہار علیہم السلام کی مبارک قبروں پر بنا اور اس کے اردگرد احاطے کی تعمیر کے بارے میں حکومت کی طرف سے اجازت اور کام کے آغاز کا ذکر ہوا ہے۔ 
اس خبر نے تمام شیعوں کے دلوں کو بے انتہا خوشی اور شادمانی سے نوازا ہے۔ حقیقت تو یہ ہے کہ یہ ایک ایسا اقدام ہے جس پر شیعی معاشرے کو ہر پہلو سے خوشی اور جشن منانا چاہئے کہ خداوند تعالی ان (یعنی قبور کی تعمیر میں پیش پیش لوگوں) کو اس خدمت میں سربلند اور کامیاب کرے۔ خداوند تعالی ان لوگوں کو جنہوں نے اس طویل مدت کے دوران مذکورہ کام کے لئے قدم اٹھایا ہے، اجر جزیل عنایت فرمائے۔ اور جناب عالی کو جنہوں نے اس راہ میں خدمات انجام دی ہیں اور جنہیں یہ توفیق عنایت ہوئی ہے کہ ان کے دور میں اس کام کو عملی شکل ملے، خداوند تعالی طول عمر کی نعمت سے نوازے تاکہ وہ ہمیشہ متدین لوگوں اور شریعت کے شایان شان امور انجام دے سکیں اور اس طرح سعادت دارین سے بہرہ مند ہوں۔
اس کے علاوہ، چونکہ یہ کام شیعی معاشرے بلکہ تمام مسلمانوں کی دلچسپی کا باعث ہے اور ایک ایسا عمل ہے جس کی طرف پوری توجہ دینی چاہئے تاکہ مرضی خداوند تعالی سے اس طرح پایہ تکمیل تک پہنچے جو آئمہ علیہم السلام کی شان و 

منزلت کے متقاضی ہے، اس لئے مومنین اور علماء میں سے ایک گروہ نے درخواست کی ہے کہ اس تمام تر شکرئے کے علاوہ جو ایران کی حکومیت عالیہ کا حصہ ہے، سعودی حکومت کے نام بھی ٹیلیگراف اور خطوط لکھے جانے چاہئیں تاکہ اس راہ میں ان کی دلچسپی میں بھی اضافے کا باعٹ بنیں اور اس طرح آنے والے وقتوں میں ان کی مدد سے بھی استفادہ کیا جاسکے۔ بعض کا یہ بھی ماننا تھا کہ ابھی ایسا کرنا قبل از وقت ہے۔ چونکہ علماء اور مراجع کی طرف سے اس عمل کے اختتام پر شکریہ کے عنوان سے قدم اٹھایا جائے گا ، اس لئے یہ طے پایا ہے کہ جناب عالی سے درخواست کی جائے کہ عمارت کا نقشہ اور پوری تفصیل (جس طرح آپ چاہیں اور جو یہاں کی طرز فکر اور حالت سے مطابقت رکھتی ہو) لکھ بھیجیں۔ ساتھ ہی پہلی عمارت کی تعمیر مکمل ہونے کی اطلاع فراہم کریں تاکہ یہاں جو اقدامات ہونے ہیں، وہ عمل میں لائے جائیں۔ شاید اس طرح خداوند تعالی کی مرضی اور آئمہ اطہار علیہم السلام کی خاص توجہ سے اس عمومی پریشانی سے چھٹکارا نصیب ہو اور یہ کام جناب عالی کے بہترین تدبر سے بحسن و خوبی اپنے اختتام کو پہنچے۔ پروردگار عالم سے جناب عالی کی توفیقات میں اضافے کے لئے دعا گو ہوں۔ سردست حکومت وقت اور اس کام میں شرکت کرنے والے دیگر تمام لوگوں کا شکریہ ادا کیا جاتا ہے۔ نیز ان کے حق میں دعا کی جاتی ہے۔

محسن الطباطبائی الحکیم

ہفتہ، غرہ (یکم) شعبان ۱۳۷۱ ہجری قمری

آیت اللہ حکیم (قدس سرہ) کے نام مظفر اعلم کا جواب: 

جناب مظفر اعلم ۱۶ شعبان المعظم سنہ ۱۳۷۱ کو آیت اللہ العظمی سید محسن حکیم مرحوم کے نام یوں لکھتے ہیں:

عرض خدمت ہے:

 مورخہ ۲۹ / ۱ / ۳۱ مطابق یکم شعبان سنہ ۱۳۷۱ کو جناب عالی کی طرف سے آئمہ اطہار علیہم السلام کی مبارک قبروں کے سامنے والے حصے کی تعمیر کے بارے میں شکرئے کے خط کے لئے تہہ دل سے شکریہ ادا کیا جاتا ہے۔ میں اپنا دینی فریضہ سمجھتا ہوں کہ اس راہ میں ہر ممکن کوشش اور اقدام کروں تاکہ خداوند تعالی کی مدد سے آنے والے وقتوں میں آئمہ علہیم السلام کی قبور مبارک اطمینان بخش صورت حاصل کرسکیں۔ و من اللہ توفیق و علیہ التکلان۔ 
جو بعض  علماء اور مومنین سعودی حکومت کے نام شکرئے کے خظوط یا ٹیلیگراف تحریر کرنا چاہئے ، مصلحت کے بالکل خلاف امر ہے۔ ہم درخواست کرتے ہیں کہ آپ انہیں ایسا کوئی اقدام کرنے سے منع کردیں کیونکہ اس طرح یہ موضوع بالکل ختم ہوکر رہ جائے گا اور پہلے سے ہونے والے تمام اقدامات اور کوششوں پر پانی بھر جائے گا؛ کیونکہ وہابی پوری (طرح  قبروں پر عمارات کی تعمیر) کے مخالف ہیں۔

میں خود ہی صحیح وقت آنے پر حسب ضرورت سعودی حکومت کا شکریہ ادا کروں گا۔ انہی دنوں میں ایک ایرانی انجینیرٔ کو بطور نگراں مدینے کی طرف روانہ کردوں گا تاکہ سائبان کی تعمیر کا کام انتہائی آبرومندانہ طریقے سے پایہ تکمیل تک پہنچے۔ 
امید کرتا ہوں امیر المومنین  علی علیہ السلام کے روضہ مبارک میں بندہ ناچیز کے لئے جناب عالی اور دیگر مومنین کی طرف سے مانگی ہوئی دعائیں مذکورہ خیریہ امور کی تکمیل کی راہ میں  بہترین کامیابی ہونگی۔ 

والسلام علیکم و رحمۃ اللہ و برکاتہ

مظفر اعلم

جناب مظفر اعلم نے مرحوم آیت اللہ العظمی سید محسن حکیم (رحمہ اللہ) کو لکھے ہوئے خط سے ملتا جلتا ایک اور خط مرحوم آیت اللہ سید حسن سعید کے نام بھی تحریر کیا۔

مرحوم آیت اللہ سید ہبۃ الدین شہرستانی کا خط :

مرحوم آیت اللہ سید ہبۃ الدین شہرستانی نے بھی ۳۰ شعبان سنہ ۱۳۷۱ ہجری قمری کو مظفر اعلم کے نام بغداد سے ایک خط تحریر کیا، لکھتے ہیں:

درگاہ ایزدی میں اپنے بزرگوار دوست کے لئے مزید عزت و احترام، خوشبختی، دائم اور پائدار سلامتی اور سعادتمندی کی دلی آرزو کے بعد عریضہ نگاری یا شکرئے کے خط تحریر کرنے سے متعلق کسی بھی کوتاہی اور تقصیر کے لئے معذرت خواہ اور شرمسار ہوں۔ شہد اللہ کفی بہ شہیدا۔ ہم آنجناب کے ذکر خیر میں مترنم ہیں اور ان کے فراق میں رنج اٹھا رہے ہیں۔ خاص طور پر اس  ذمہ داری کے لئے جو تمام مسلمانوں خصوصاً ایرانیوں۔۔۔
 کے لئے انتہائی شرافت اور نفع کی حامل ہے لیکن چونکہ معدے کی کڑواہٹ کو حجاز اور جدہ کا پانی راس نہیں آتا، اس لئے پریشان ہوں اور منتظر ہوں کہ ایک گھنٹہ پہلے یا تو جناب عالی بغداد تشریف لائیں یا بندہ ناچیز تہران پہنچ جاؤں۔ اور یقین مانیں کہ گذشتہ چند مہینوں کے دوران آپ کا یہ مخلص شدید علالت کے باعث اسپتال میں داخلے اور چند دیگر رکاوٹوں کی بنا پر خط لکھنے کی قدرت نہیں رکھتا تھا اور اسی  نے مجھے دوستوں کے مکاتبات میں قصور وار بنا دیا ہے یہاں تک کہ جناب عالی نے جناب محمد تقی شہرستانی کے کارڈ میں  بندے کے قصور کو  کم عنایتی کے مترادف سمجھا ہے۔ دراصل میری یہی بیماری اور کسالت اس بات کا باعث بنی ہے کہ میں پاکستان سے آئے ہوئے حضرات کی دعوت قبول نہ کروں۔ آخری مراحل میں بندے نے مخلص زادہ سید جواد کو اپنی جگہ بھیجا جنہیں آج رات کے ہوائی جہاز سے وہاں پہنچنا ہے۔ ہم اس سے پہلے جناب کاشف الغطاء کو بھیج چکے ہیں لیکن افسوس کہ انہوں نے وہاں اور یہاں کے لوگوں کی توقعات کے انتہائی خلاف  اقدامات اور رویہ اختیار کیا۔ اگرچہ واپسی پر انہوں نے ہمیں امید دلائی کہ سعودی سفیر عبدالحمید خطیب اور حجاز کے بادشاہ کے نام اس کی رسمی تحریر کے ذریعے بقیع کی تعمیر کی اجازت ۔۔۔! لیکن نہایت افسوس سے کہنا پڑ رہا ہے کہ پاکستان کا سفر کرنے والے ایرانی وفد کے سربراہ یعنی جناب میرزا رئیس کمرہ ای نے وضاحت کی کہ ہم نے سعودی عرب کے مذکورہ سفیر سے اس بارے میں دریافت کیا، انہوں نے قسم کھا کر کہا کہ حکومت کے نام اپنے خطوط کے علاوہ اس بارے میں اور کوئی چیز تحریر نہیں کی اور نہ ہی تحریر کرنے کا کوئی امکان اور ارادہ ہے چونکہ یہ ان کے مذہب کے برخلاف عمل ہے۔ اور اگر میں ایسا کوئی اقدام کروں گا تو اس سے خود مجھے نقصان اتھانے کا اندیشہ ہے۔ اس کے بعد انہوں نے کہا کہ کاشف الغطاء کے ساتھ ایک اور فرد بھی تھے (یعنی سید العراقین) جس نے درخواست کی اور شیخ نے بھی اس پر اصرار کیا کہ میں اس کے اکرام و احترام کے لئے ایک سفارشی خط لکھوں، میں نے بھی بلامانع خط تحریر کرکے اس کے حوالے کردیا۔ 
خلاصہ یہ کہ سید العراقین کے ان غلط استفادوں اور خبروں کے پھیلاؤ نے ایک ایسی خرابی اور انقلاب کی بنیاد ڈال کر ایک ایسی آگ لگائی ہے جس کی چنگاریوں اور دھویں سے کافی برے اثرات مرتب ہونے کے امکان ہیں۔ اور وہ ہر جگہ جناب شیخ کے ہمراہ مراسلات اور حضرت عالی کے ملازمین سے بیانات، تصاویر اور منقولات اور ۔۔۔۔ اور ۔۔۔۔
 کے درپے ہے۔ (دیکھئے کیا ہوتا ہے)
آخرکار عمرہ رجبیہ سے ہجرت کرنے والے حضرات بالخصوص جناب شیخ العراقین اور جناب سید ابراہیم شہرستانی نے سید العراقین کا سارا راز فاش کردیا اور اس طرح حقیقت تمام لوگوں کے سامنے آگئی۔ اور بندے کو آپ کی تشریف آوری کی بشارت دی۔ میری تمنا ہے کہ آپ ناچیز کے گھر (جو یقیناً آپ ہی کا گھر ہے) تشریف لائیں۔ امید کرتا ہوں کہ اس بار تین سال پہلے کئے ہوئے وعدے کی طرح وعدہ خلافی نہیں ہوگی۔تمام دوستوں کی طرف سے سلام و عقیدت۔
متن کے حاشیے میں یوں رقم ہے:

ایران کے سفیر کبیر جناب حسین قدس نخعی بالخصوص سلام عرض کررہے ہیں اور جناب عالی کی تعریف میں رطب اللسان ہیں۔ تمام گھر والوں کی طرف سے بھی پرخلوص سلام۔

ھبۃ الدین الحسینی الشہرستانی

۳۰ شعبان ۱۳۷۱ ہجری 
مرحوم آیت اللہ شہرستانی کے خط کا جواب:
مظفر اعلم نے ہفتہ ۲۹ رمضان المبارک سنہ ۱۳۷۱  ہجری یعنی ۱ / ۴ / ۱۳۳۱  ہجری شمسی کو جناب آیت اللہ ہبۃ الدین شہرستانی کے خط کے جواب میں ایک  تحریر کیا جس میں سلام کے بعد لکھتے ہیں:

حال ہی میں آپ کی طرف سے ایک خط موصول ہوا۔ خط میں بیان ہونے والی مہربان باتوں اور لطف و کرم کے لئے ممنون ہوں۔ امید کرتا ہوں کہ حج کے فریضے کی ادائیگی کے بعد ناچیز کو آپ کی زیارت نصیب ہو تاکہ چند دن عتبات عالیہ اور جناب آیت اللہ کی دوبارہ زیارت کا شرف حاصل کرسکوں۔ آئمہ علیہم السلام کی قبروں پر سائبان بنانے سے متعلق جیسا کہ آپ کو پہلے سے معلوم ہے، مذکورہ افراد نے اپنی بے بنیاد باتوں سے اس موضوع کو متزلزل کرکے خطرے میں ڈال دیا ہے۔ پھر بھی میں مایوس نہیں اور پوری سنجیدگی سے اس کی کوشش میں لگا ہوا ہوں کہ اس جگہ کو اس کی موجودہ حالت سے نکال کر اس کی شایان شان صورت دے دی جائے۔ امید کرتا ہوں کہ مومنین اور صالحین کی دعاؤں سے آخرکار میں اس کار خیر میں کامیابی حاصل کرلوں گا۔ برائے مہربانی اپنے پیارے بیٹوں کی خدمت میں میرا بہت بہت  سلام پہنچائیے۔
آپ کی دعا کا طالب ہوں اور والسلام خیر ختام




مظفر اعلم

دربار کے وزیر کا خط:
دربار کے وزیر علاء نے بھی ۳ / ۲ / ۱۳۲۱ کو مظفر اعلم کے نام ایک ٹیلیگراف رقم کیا:
جیساکہ حضرت آیت اللہ جناب بروجردی کے نمائندے جناب سید محمد تقی نے اطلاع دی ہے سعودی عرب کی حکومت اس کوشش میں ہے کہ آئمہ علیہم السلام کی مقدس قبروں پر ایک سائبان تعمیر کرے۔ خواہش کی جاتی ہے کہ آپ معلوم کرکے بتائیے کہ اس بارے میں ابھی تک سعودی حکومت کی طرف سے کیا اقدامات ہوئے ہیں۔ اور سلطنت کے صدر کی طرف سے اعلی حضرت ملک ابن سعود کا کب اور کس سطح پر شکریہ ادا کرنا چاہئے؟ جلدی اطلاع دیجئے۔

شہنشاہی دربار کا وزیر، علاء

مظفر اعلم انجام شدہ اقدامات کے بارے میں درباری وزیر کے نام ایک مکتوب ارسال کرتے ہیں، لیکن چونکہ علاء کو واضح الفاظ میں اپنے سوال کا جواب نہیں ملتا، لہذا وہ ۲۸ اپریل سنہ ۱۹۵۲  عیسوی بمطابق ۸ / ۲ / ۱۳۳۱ کو ایک بار پھر مظفر اعلم کے نام خط تحریر کرتا ہے۔ لکھتا ہے:

جناب اعلم – جدہ

ابھی تو صرف سائبان بنانے پر رضامندی کا اظہار کیا گیا ہے، آپ اپنی طرف سے اقدامات کیجئے تاکہ ایرانیوں کی طرف سے اس کے اخراجات کی ادائیگی ممکن ہوسکے اور اعلی حضرت ہمایونی شہنشاہی خود اعلی حضرت ابن سعود کو اس بات کی پیشکش کریں۔ نہیں تو کم از کم ایران کی زیر نگرانی یہ سائبان آبرومندانہ طور پر پایہ تکمیل کو پہنچے۔ ہمیں فوراً اپنی نظر سے آگاہ کیجئے کہ کیا ہماری طرف سے ایسی پیشکش ٹھیک ہوگی یا نہیں؟ اور یہ بھی کہ کام کہاں تک پہنچا ہے؟

شہنشاہی دربار کا وزیر، علاء
سنہ١۳۰۷

اعلم اس کے جواب میں لکھتا ہے کہ کوئی بھی ایسا اقدام کرنا مصلحت کے خلاف ہے اور اس بارے میں اپنی مثبت رائے کا اظہار نہیں کرتا۔

سعودی حکومت نے جھوٹ قرار دیا:

 بقیع کی تعمیر نوکا چرچا اور اس بات کو پوشیدہ نہ رکھنا، چند افراد کی نالائقی اور ریڈیو اور اخبارات سے اس خبر کا کثرت سے شائع ہونا اس بات کا باعث بنے کہ سعودی حکومت فوراً  عکس العمل کے طور پر اس خبر کی تکذیب کرے۔
اس بارے میں مظفر اعلم لکھتےہیں:

سیکریٹ دفتر کوڈ: ۱۱

تاریخ: ۹ / ۲ / ۱۳۳۱ 

سیکریٹ
وزارت امور خارجہ

خفیہ رپورٹ نمبر ۹ مورخہ ۲۵ / ۱ / ۱۳۳۱ کے بعد عرض کیا جاتا ہے کہ پچھلی رپورٹ ارسال کرنے کے بعد ایک بار پھر حجاز کے نائب سلطنت کی کفالت کی ذمہ داری ادا کرنے والے اعلی حضرت امیر عبداللہ فیصل سے مذاکرات کا ایک دور چلا جس میں بقیع پر سائبان تعمیر کرنے کی بات ہوئی۔ انہوں نے بھی وعدہ کیا کہ جلد ہی اس امر سے متعلق اقدامات شروع ہوں گے اور وہ مقامی وزراء کو حکم دیں گے کہ کام کے دوران سفارت کی طرف سے نگرانی، مدد اور رہنمائی کے لئے جانے والے نمائندوں کے ساتھ تعاون کریں۔ اور ان کی رائے اور رہنمائی پر پوری پوری توجہ دیں۔ اسی دن جناب سید محمد طالقانی بھی مکہ معظمہ جاکر عمرہ مفردہ کی ادائیگی کے لئے جدہ تشریف لائے تھے۔ انہیں اس بات کی خوشخبری دی گئی کہ والا حضرت امیر عبداللہ نے موضوع کے بارے میں مکمل تعاون کی یقین دہانی کرائی ہے۔ لیکن ریڈیو پر تہران سے نشر ہونے والی خبر پر یہی باتیں سنہ کر تشویش ہونے لگی کہ کہیں ایسا نہ ہو کہ ایرانی اور غیر ایرانی ریڈیو اور اخبارات پر اس خبر کے انتشار کے بعد ریاض کے متعصب وہابی علماء حکومت کو اس ارادے سے باز رکھیں ۔

اس کے علاوہ جناب سید محمد خزانہ (سید العراقین) کے حجاز آنے اور مذکورہ موضوع سے متعلق سرگرمیوں  کے پیش نظر یہ خوف بھی لاحق ہوگیا کہ کہیں ایسا نہ ہو کہ وہ حجاز یا حجاز سے باہر کسی سے ان باتوں کا اظہار کریں جو سعودی عرب کی سیاست سے مطابقت نہ رکھتی ہوں اور سعودی حکومت کو اس چھوٹے پیمانے پر تعاون سے باز رہنے پر آمادہ کرلے۔

یہ بات بھی قابل ذکر ہے کہ مذکورہ شخص ریاض جاکر اعلی حضرت ملک ابن سعود سے ملاقات کے لئے بھی مکمل طور پر اپنی رضامندی اور آمادگی کا اظہار کرچکا ہے۔ لیکن جدہ میں سعودی وزراء انتہائی بہترین انداز میں انہیں یہ بات سمجھا چکے ہیں کہ ان کے لئے اس ارادے سے باز رہنا ہی بہتر ہوگا۔ کہیں ایسا نہ ہو کہ ان کا ریاض جانا چند مذہبی بحثوں کو جنم دے۔
اس کے بعد شہنشاہی دربار کے وزیر جناب اعلاء کا ایک خط موصول ہوا جس میں یہ پوچھا گیا تھا کہ سعودی حکومت سے اظہار تشکر کس طرح اور کس نوعیت کا ہونا چاہئے۔

جواب میں یہ عرض کیا گیا کہ: سفارت خود ہی ان کا شکریہ ادا کرچکی ہے اور بہتر ہے سر دست اسی پر اکتفا کیا جائے۔ (ٹیلیگراف اور اس کا جواب بھی ساتھ ہی ارسال کیا جارہا ہے۔)

میں شہنشاہی دربار اور وزیر جناب اعلاء کا تہہ دل سے شکریہ ادا کرتا ہوں کہ انہوں نے کسی بھی قسم کے اقدام سے پہلے یہاں مامور شخص سے (جو تمام چیزوں کو نہایت قریب سے دیکھ رہا ہے) مشورہ کیا ہے اور بعد میں رونما 

ہونے والے اتفاق نے (جس کا ذکر آنے والی سطروں میں کیا جائے گا) یہ ثابت کر دکھایا کہ یہ مشورہ کس قدر بجا عمل ثابت ہوا جس نے ہر سطح پر شہنشاہی دربار کی طرف سے ہونے والے بہترین اقدامات کی لاج رکھ لی۔ 
آخر میں نہایت افسوس سے یہ کہنا پڑ رہا ہے کہ جس کا خدشہ تھا، وہی ہوا۔ وہ اس طرح کہ گویا جناب سید العراقین نے حجاز سے واپسی پر عراق میں بعض ایسے اظہارات کئے جس میں انہوں نے اس موضوع کو حقیقت سے کچھ زیادہ بڑا چڑھا کر پیش کرنے کی کوشش کی ہے۔ عراقی اخبارات نے بھی اس موضوع کو ہوا دے کر اور زیادہ خوبصورت انداز میں پیش کیاہے ، جن تمام کے نتیجے میں سعودی حکومت نے اس ڈر سے کہ کہیں وہابیوں اور ان کے علماء کی طرف سے کوئی تنقید اور اعتراض سامنے نہ آئے، اس خبر کی تردید کردی ہے۔

(تکذیب والا متن بھی جس کا لہجہ نہایت سرد اور خشک ہے، ارسال کیا جارہا ہے۔)

اب ڈر یہ ہے کہ کہیں ایسا نہ ہو کہ سعودی حکومت آئمہ اطہار علیہم السلام کی مقدس قبور پر سائبان تعمیر کرنے اور ان کے اردگرد دیوار اٹھانے سے بھی پرہیز کرے۔ہرچند وقتی طور پر  اور اس طرح غیر ذمہ دار اشخاص کی مداخلتوں کی وجہ سے سفارت خانے کی طرف سے تمام مسلمانوں خصوصاًً ایرانی حکومت اور عوام کی توجہ کا مرکز بنے ہوئے موضوع کے بارے میں تمام تر کوششوں کو مٹی میں ملا کر رکھ دے۔

البتہ میں اپنی طرف سے پوری کوشش کروں گا کہ یہ حادثہ متفقہ فیصلہ کی راہ میں اثر انداز ہو  اور سعودی وزراء سائبان کی تعمیر اور دیوار اٹھانے کے اپنے ارادے سے پیچھے نہ ہٹیں۔ لیکن کسی طرح بھی مطمئن نہیں ہوا جاسکتا کہ ہماری کوششیں فی الفور کوئی نتیجہ دیں گی اور اس کا بھی امکان ہے کہ موجودہ خدشے کے پیش نظر عمارت کی تعمیر موقوف ہوکر رہ جائے۔
امید ہے کہ والا حضرت امیر عبداللہ کی حسن نیت اور موافق نظر عمارت کی تعمیر کے بارے میں تکذیب پر مشتمل رد عمل کو بدلنے میں ہماری مددگار ثابت ہوگی۔

کل اسی موضوع سے متعلق شہشناہی دربار کے وزیر جناب علاء کی طرف سے ایک اور ٹیلیگراف موصول ہوا جس کا متن بھی ارسال کیا جارہا ہے اور اس سے واضح ہے کہ آخری دنوں میں رونما ہونے والے واقعات کو دیکھتے ہوئے سردست اور کسی نئے اقدام کی پیشکش کرنا بے معنی اور غیر کار آمد عمل کے سوا کچھ اور نہیں۔ فی الحال ہمیں منتظر رہنا چاہئے کہ اس بارے میں سعودی حکومت کا آخری فیصلہ کیا ہوتا ہے  اور اس کوشش میں رہنا چاہئے کہ پہلے سے طے شدہ نقشہ اور ہونے والے مذاکرات کے نتائج میں کسی قسم کی تبدیلی سامنے نہ آئے۔

سفیر مطلق شہنشاہی۔ مظفر اعلم

 درج بالا خط ٹیلیگراف نمبر ۱۰۳ کے ساتھ پیوستہ  پر شہنشاہی دربار کے وزارت خانے میں پہنچایا جاتا ہے تاکہ اس بارے میں پیش آنے والے نئے واقعات سے متعلق  احکام موصول کئے جاسکیں۔
تکذیب نامہ کا متن:

آخر کار یہ خدشہ صحیح ثابت ہوا اور سعودی حکومت نے رسمی طور پر قبرستان بقیع کی قبروں کی تعمیر و ترمیم اور ان پر عمارت بنانے کی خبر کو جھوٹ اعلان کردیا۔
تکذیب کی خبر پر مشتمل یہ متن ۲۷ اپریل سنہ ۱۹۵۲  عیسوی بمطابق ۷ / ۲ / ۱۳۳۱ کو مکہ مکرمہ سے چھپنے والے روزنامہ البلاد سعودی کے اخبار نمبر ۱۱۷۱ میں شائع ہوا۔

روزنامہ البلاد سعودیہ منتشر شدہ از مکہ مکرمہ

نمبر ۱۱۷۱۔ ۲۷ اپریل سنہ ۱۹۵۲ عیسوی (بمطابق ۷ / ۲ / ۱۳۳۱)

عربی متن

اشادة قبور ائمة البقيع
انتشرت بعض الصحف العراقية واذاعت بأنّ جلالة الملك المعظم قد وافق على اشادة قبور ائمة البقيع و أنّه قد بوشرفعلاً بالبناء فيها ذلك بناء على المساعي التي بذلها محمد حسين كاشف الغطاء بواسطة سيد العراقين الذي سافر من النجف إلى الحجاز مزوّداً بتوصيات الشيخ كاشف الغطاء و الحكومة العربية السعودية، إذ تكذّب هذا الخبر تكذيباً قاطعاً تؤكد بأنّها لاتوافق على أمر يخالف الدين الإسلامي الحنيف و أوامر الرسول ـ صلى الله عليه و سلم ـ و ما كان عليه السلف الصالح.
اردو ترجمہ:
آئمہ علیہم السلام کی قبروں کی تعمیر:

عراق سے چھپنے والے بعض اخبارات نے یہ خبر پھیلائی ہے کہ اعلی حضرت نے آئمہ (علیہم السلام) کی قبور کی تعمیر کے بارے میں اپنی رضامندی کا اظہار کیا ہے اور تعمیرات کا کام بھی شروع ہوچکا ہے، اور اسے شیخ کاشف الغطاء کی سفارش پر نجف سے حجاز آنے والے سید العراقین کے توسط سے محمد حسین کاشف الغطاء کی کوششوں کا نام دیا جارہا ہے۔ سعودی حکومت جہاں اس خبر کو مکمل طور پر جھوٹ پر مبنی خبر قرار دیتی ہے، وہاں اس بات پر بھی تاکید کرتی ہے کہ وہ کسی ایسے امر کے بارے میں موافقت نہیں کرسکتی  جو اسلام  دین حنیف، پیغمبراکرم – صلی اللہ علیہ وسلم – کے دستورات اور سلف صالح کے مروجہ طریقوں سے مخالفت رکھتا ہو۔

جناب سید ابراہیم شہرستانی کا خط:

جناب سید ابراہیم شہرستانی بھی مظفر اعلم کے نام ایک خط تحریر کرتے ہیں:
مقام منيع محترم حضرت مستطاب اجلّ اكرم عالى آقاى مظفر اعلم ـ دامت شوكته ـ
جناب عالی کی خدمت میں عرض ہے: 
خداوند تعالی کی بارگاہ سے جناب عالی کی ہمیشہ رہنے والی عزت، شوکت، صحت اور سلامتی کا طلبگار ہوں، محمد و آل الطاہرین محمدعلیہم السلام کی قدر و منزلت کے صدقے۔

اما بعد یہ کہ میرا قلم اور میری زبان دونوں اس بندہ ناچیز اور ہمیشہ آپ کےلئے دعا میں مشغول رہنے والے خاکسار کی طرف آپ کی خاص توجہات کا شکریہ ادا کرنے سے قاصر ہیں۔ جب سے میں عراق آیا ہوں تمام مجالس اور محافل میں آپ کے اخلاق حسنہ کی تعریف میں رطب اللسان اور مترنم رہا ہوں۔

 بقیع کے گنبد کی تعمیر کا مسئلہ بھی عجیب ہوگیا ہے۔ اس بارے میں میں اپنے مشاہدات پہلے ہی بیان کرچکا ہوں۔ لیکن جناب کاشف الغطاء –دامت برکاتہ – کے توسط سے نجف اور دیگر مقامات پر سید العراقین کے تجاہلانہ بیانات اور شائع ہوئے ہیں۔ یقیناً آپ نے سعودی حکومت کی تکذیب کا مشاہدہ کیا ہوگا۔ اس لئے میں جناب کاشف الغطاء کی تحریر کا ایک نسخہ بھی ارسال کررہا ہوں۔ ملاحظہ کیجئے۔
آخر میں خداوند تعالی سے آپ کی صحت و سلامتی کا خواستگار ہوں۔

والسلام علیکم و رحمۃ اللہ و برکاتہ

سید ابراہیم شہرستانی

مظفر اعلم کا جواب
جناب مظفر اعلم جناب سید ابراہیم شہرستانی کے خط کے جواب میں یوں تحریر کرتے ہیں:

پیارے دوست، جناب سید ابراہیم شہرستانی – دام عزہ:

آپ کا مکتوب گرامی جو لطف اور مہر و محبت پر مبنی تھا، موصول ہوا۔ ہم نے صرف اپنا فرض نبھایا ہے اور اس کام میں خود کو قصوروار ٹھہراتے ہیں۔ خداوند تعالی سے توفیق طلب کرتے ہیں کہ ہم جس قدر بھی ممکن ہو حجاج اور اس خدائے واحد کے گھر کی زیارت کے لئے آنے والوں کی خدمت انجام دے سکیں۔

بقیع کے مطہر گنبد کی تعمیر کے سلسلے میں ہم آرام اور پوری خاموشی سے اپنی کوششیں جاری رکھے ہیں اور امید کرتے ہیں کہ آہستہ آہستہ ہمیں مناسب مواقع ہاتھ آجائیں۔ یقیناً اس راہ میں ہمیں اپنے مومن بھائیوں کی دعوتوں،  اور علمائے کرام کی تائید کی ضروت پڑتی رہے گی۔ اور چونکہ ہم جس ہدف تک پہنچنے کے درپے ہیں، خداوند تعالی اور اس کے مقدس اولیاء کا پسندیدہ ہے، اس لئے ہمیں پوری امید ہے کہ ہم جلد یا دیر اپنے ہدف کو پالیں گے۔ میں حضرت علامہ جناب سید ہبۃ الدین شہرستانی کی عنایتوں اور لطف کا تہہ دل سے شکریہ ادا کرتا ہوں اور تقاضا کرتا ہوں کہ میرا سلام ان تک پہنچائیں۔ 

شریعت کے معاملات میں ہمارے ساتھ کام کرنے والے دیگر افراد بھی آپ کا شکریہ ادا کررہے ہیں اور سلام پہنچا رہے  ہیں۔ نیز سید الشہداء علیہ السلام کے حرم میں حاضری کا شرف حاصل کرنے کے لئے آپ کی دعاؤں کے طالب ہیں۔

بعد میں ہونے والی کوششیں:
سعودی حکومت کی طرف سے مذکورہ موضوع کو جھوٹا قرار دینے کے باوجود مظفر اعلم نے اپنی کوششیں جاری رکھیں اور سعودی وزراء سے اپنی بعد کی ملاقاتوں میں باتوں کا سلسلہ نئےسرے  سے شروع کیا۔ 

اعلم کی رپورٹ نمبر ۱۷ بمورخہ ۱۶ / ۲ / ۱۳۳۱ میں جو اعلم نے وزارت امور خارجہ کے پہلے سیاسی ادارے کے نام لکھا ہے، یوں تحریر ہے:

برائے سیکریٹ دفتر  
نمبر: ۱۷
تاریخ: ۱۶ / ۲ / ۱۳۳۱

خفیہ رپورٹ

وزارت امور خارجہ ۔ سیاسی دفتر نمبر ۱:

خفیہ رپورٹ نمبر ۱۱ بمورخہ ۹ / ۲ / ۱۳۳۱ اور خفیہ رپورٹ نمبر ۴۹۸ بمورخہ ۱ / ۲ / ۱۳۳۱ سے پیوستہ اطلاع دی جاتی ہے کہ:

آخرکار ہمیں والا حضرت امیر عبداللہ فیصل (سلطان حجاز کے نائب اور وزیرداخلہ  اور وزیر صحت) سے ملاقات کی صورت نکل آئی  ہے ۔ میں نے ان سے سعودی حکومت کی طرف سے موضوع کو جھوٹا قرار دینے کے بارے میں گلہ کیا۔ 

انہوں نے جواب دیا کہ مذکورہ تکذیب صرف اس لئے تھی کہ عراقی اخبارات کی طرف سے ہونے والی باتوں کو جھوٹا اور بے دلیل کہا جاسکے۔ دیوار اور سائباں بنانے پر اتفاق رائے کا موضوع اپنی جگہ ویسے ہی برقرار ہے اور مذکورہ تکذیب اس راہ میں کوئی رکاوٹ نہیں ڈالے گی۔ اس کے بعد انہوں نے اضافہ کیا کہ ہم پہلے بھی کہہ چکے ہیں اور اب بھی کہتے ہیں کہ سعودی حکومت کبھی بقیع کی تعمیر پر رضامند نہیں ہوسکتی کیونکہ یہ عمل مذہبی عقائد کے خلاف ہے  اور ہمارے مذہبی علماء بھی اس کی اجازت نہیں دیں گے۔

چونکہ یہ ملاقات اور مذاکرات ایک جگہ دعوت کے موقع پر ہوئے، اس لئے زیادہ تفصیل سے بات نہ ہوسکی۔ امید کرتے ہیں کہ آنے والے وقتوں میں والا حضرت امیر عبداللہ سے تفصیلی ملاقات ہو جس میں ان سے بقیع کی دیوار کی تعمیر کے لئے ایرانی امداد کی بات کی جاسکے۔ 

جہاں تک سعودی حکومت کو دیوار اور سائبان کے علاوہ بقیع پر پوری عمارت تعمیر کرنے کے سلسلے میں رضامند کرنے کی بات ہے، تو یہ بتاتا چلوں کہ فی الحال اس کا کوئی امکان نہیں ہے ۔ اور اس راہ میں ہونے والی تمام کوششیں ابھی تک بے کار گئی ہیں۔ کم سے کم فی الحال سعودی حکومت آمادہ نہیں ہے کہ اس موضوع کے بارے میں کسی بھی قسم کی رضامندی کا اظہار کرے۔ کیا والا حضرت امیر فیصل، کیا والا حضرت امیر عبداللہ اور کیا سعودی حکومت کے دیگر اعلی حکام سب نے ابھی تک اس بات پر سخت تاکید کی ہے اورآئندہ بھی  تاکید کرتے رہیں  گے کہ اس بارے میں سعودی حکومت سے کسی قسم کی رضامندی کی توقع نہیں رکھنی چاہئے۔
جیسا کہ میں خود بھی اس بات کا گواہ ہوں اور آپ بھی اس بارے میں پوری آگاہی رکھتے ہیں کہ سعودی حکومت کے نظام میں وہابی علماء کا اثر و رسوخ بہت زیادہ ہے، یہاں تک کہ "وفد برائے امر بہ معروف" کے نام سے ہر شہر میں ان کا ایک وفد کام کررہا ہے اور جنہیں حکومت کی طرف سے تنخواہیں ملتی ہیں۔ اس وفد کا کام صرف یہ ہے کہ دین کے مخالف (یعنی مذہب وہابیت کے مخالف) کوئی بھی عمل سامنے نہ آئے۔ اس وفد کو سرحدوں  سے امپورٹ اور ایکسپورٹ ہونے والی چیزوں کی نگرانی بھی سپردکی گئی  ہے۔ جہاں وہ وہابی عقیدے کے مخالف کتابوں، فلموں وغیرہ کو ملک میں داخل ہونے سے روکتے ہیں۔ اگر سعودی عرب میں مذکورہ چیزوں کا مشاہدہ کیا جائے تو سمجھ لینا چاہئے کہ وہ تمام چیزیں ناجائز اور غیر قانونی راستوں سے ملک میں داخل کی گئی ہیں۔ ابھی چند ہفتے پہلے کی بات ہے کہ حکومت کو اطلاع دی گئی کہ ایک شخص نے اپنے گھر میں سینما بنا رکھا ہے جہاں باقی لوگ خفیہ طور پر جاکر اور پیسے دے کر فلمیں دیکھتے ہیں۔ نتیجے میں فوراً اس کے گھر گئے۔ سینما کے لئے استعمال ہونے والی مشین (وی، سی، آر وغیرہ) اور تمام فلموں کو گھر سے باہر لاکر مجمع عام کے سامنے نذر آتش کردیا گیا اور مالک مکان کو (جو اپنے گھر میں لوگوں کو فلمیں دکھاتا تھا) سخت سزا دی گئی۔ 
اس لئے بہتر یہی ہوگا کہ فی الحال جس حد تک ان کی موافقت حاصل کی گئی ہے، اسی پر اکتفاء کی جائے اور ایسے کسی بھی اقدام سے پرہیز کیا جائے جس کا اثر مثبت نہ ہو۔ 

شہنشاہی سفیر مطلق، مظفر اعلم
امیر عبداللہ فیصل سے ایک ملاقات:
سیکریٹ کوڈ: ۲۱

تاریخ: ۲۳ / ۲ / ۱۳۳۱

سیکریٹ
وزارت امور خارجہ۔ سیاسی دفتر نمبر ۱
خفیہ رپورٹ نمبر ۱۷ بمورخہ ۱۶ / ۲ / ۱۳۳۱ سے پیوستہ رپورٹ پیش کی جاتی ہے کہ اسی مہینے میں بدھ کی شام پہلے سے معین شدہ وقت کے مطابق سلطان حجاز کے نائب کفیل اور وزیر مملکت و صحت والا حضرت امیر عبداللہ فیصل سے ملاقات کی گئی۔ اس ملاقات میں بقیع پر سائباں اور اردگرد دیوار کی تعمیر کے لئے ایرانی حکومت کی طرف سے انجینئر جناب حاجی رضا مہرآئین کی بطور نگران تعییناتی کا دوبارہ تذکرہ کیا گیا، جس کی انہوں نے تائید کی۔ طے پایا کہ وہ مدینہ منورہ کے حکام برائے داخلی امور کو خط تحریر کریں تاکہ وہ انجینئر جناب حاجی رضا  کی سہولت کی تمام چیزیں مہیا کرسکیں۔

جہاں تک اس عمارت کی تعمیر کے لئے ایرانی قوم کی طرف سے امداد اور تعاون کی پیشکش کا مسئلہ ہے تو ہرچند میں پہلے ہی اس بات کی پیشگوئی کرتا رہا ہوں کہ یہ پیشکش قبول کرنا غیر ممکن ہے  ۔ کیونکہ جب پیغمبر اکرم صلی اللہ علیہ وآلہ وسلم کے حرم مطہر کی تعمیر اور مرمت ہونی تھی تو اعلی حضرت ملک عبدالعزیز بن السعود نے مصریوں اور دنیا کے دیگر  مسلمانوں کی طرف سے ملنے والی امداد کی پیشکش کو ٹھکرا دیا تھا، جس سے میری پیشگوئی کو مزید تقویت حاصل ہورہی تھی۔ اس کے باوجود میں نے اس بارے میں اپنے پاک ہم وطنوں کے احساسات کی تشریح کی اور بیان کیا کہ ایرانیوں کو اس بارے میں مدد کرکے بے انتہا خوشی اور مسرت ہوگی!

والا حضرت امیر عبداللہ نے جواب میں فرمایا: یہ ایک چھوٹا سا کام ہے اور اس کے لئے کسی امداد کی ضرورت نہیں ہے ۔ ہم سب یہاں اسلام کے خدمتگزاروں میں  ہیں۔ اس لئے ہمارے اور آپ کے پیسوں میں کوئی فرق نہیں۔ ہم امید کرتے ہیں کہ آنے والے وقتوں میں زیادہ بڑے کاموں اور منصوبوں میں  ایرانی قوم کی فراواں امداد سے بہرہ مند ہوں گے۔ اور اس طرح گویا انہوں نے انتہائی مودبانہ انداز میں ہماری پیشکش  قبول کرنے سے معذرت طلب کی ہے ۔

سفارت کی کوششوں پر اظہار تشکر:

اس ملاقات کے بعد، خط نمبر ۴۳۲ / ۵۳۷۶ مورخہ ۱۶ / ۲ / ۱۳۳۱ موصول ہوا جس میں اس سفارتخانے کی طرف سے ہونے والی کوششوں کو سراہا گیا تھا اور اس راہ میں مزید کامیابی اور پیشرفت کے لئے اسے اکسایا گیا تھا۔ میں اپنی اور اس ادارے کے تمام کارکنوں کی طرف سے شکریہ ادا کرتے ہوئے آپ کو یقین دلاتا ہوں کہ یہ ادارہ مناسب وقت اور فرصت ملتے ہی اس بارے میں اپنی کوششیں تیز تر کردے گا تاکہ حتی الامکان بہتر نتیجہ حاصل کیا جاسکے۔

لیکن سفارتخانے کی نظر میں وہابیوں اور نجد کے دیگر علماء کے تعصب پر مبنی احساسات کو ہوا دینے سے اجتناب کرتے ہوئے اس موضوع کے بارے میں جہاں تک ممکن ہو، کم بات کی جائے۔ نیز اس بارے میں ریڈیو اور دیگر مطبوعات سے جہاں تک ممکن ہو، گفتگو کرنے سے پرہیز کیا جائے۔

جہاں تک دیوار اور بننے والے سائباں کے نقشے کا مسئلہ ہے تو چونکہ مذکورہ نقشہ بنانے کے کام میں اس سفارتخانے کی طرف سے معین کردہ انجینیئر جناب حاجی رضا کو بھی شرکت کرنا ہے اس لئے نقشے کے حصول اور ارسال کرنے میں کوئی دشواری پیش نہیں آنی چاہئے۔ فی الحال سفارتخانہ دو سو لیرہ پر مشتمل رقم کے انتظار میں ہے جو اس کام کے لئے کمیشن برائے حج سے طلب کی گئی ہے۔ یہ سوچ کر کہ کہیں یہ موقع ہاتھ سے نہ نکل جائے، وزارت امور خارجہ کو چاہئے کہ وہ ادارہ کمیشن برائے حج یا کسی بھی دوسرے ادارے سے مذکورہ رقم بھجوانے میں عجلت  کرے تاکہ اس طرح اعلی حضرت امیر عبداللہ کی طرف سے حکم موصول ہوتے ہی انجینیئر صاحب کو اس کام کی تکمیلی کے لئے مدینہ منورہ روانہ کیا جاسکے۔ 
سیکریٹ رپورٹ نمبر ۱۱ مورخہ ۹ / ۲ / ۱۳۳۱ کے بعد مذکورہ بالا خط وزارت دربار شہنشاہی کو ارسال کیا جاتا ہے۔ 

شہنشاہی سفیر مطلق، مظفر اعلم
وزیر خارجہ سے ایک سوال:
اسی زمانے میں جناب ڈاکٹر متین دفتری (قانون ساز مجلس کے ایک نمائندے)اجلاس کے دوران اس زمانے کے وزیر خارجہ سے ایک سوال کا جواب طلب کرتے ہیں۔ وزیر خارجہ جناب ڈاکٹر کاظمی پیر کے روز مورخہ ۲۲ / ۲ / ۱۳۳۱ کو مجلس قانون ساز کے اجلاس میں شرکت کرتے ہیں اور چند وضاحتی نکات پیش کرتے ہیں۔ ان وضاحتوں پر مشتمل متن حسب ذیل ہے:

سیاسی دفتر نمبر ۱

نمبر: ۶۹

تاریخ: ۹ / ۲ / ۱۳۳۱

وزارت امور خارجہ

شہنشاہی کونسلیٹ، ایران

جدہ

گذشہ دنوں مجلس قانون ساز کی طرف سے آئمہ علیہم السلام کی قبور کی تعمیر سے متعلق جناب وزیر خارجہ سے ایک سوال پوچھا گیا۔ یہاں شہنشاہی سفارت کی اطلاع کے لئے وہ مکمل متن پیش کیا جارہا ہے جو ۲۲ / ۲ / ۱۳۳۱ یعنی پیر کے روز مجلس قانون ساز  کے اجلاس میں پیش کیا گیا۔ 
وزارت امور خارجہ

 محترم نمائندے  جناب ڈاکٹر متین دفتری نے بقیع میں مدفون آئمہ اطہار علیہم السلام کی قبور مبارک کے بارے میں جو سوال پوچھا تھا، اس کے لئے ابھی تک اس راہ میں وزارت امور خارجہ کی طرف سے ہونے والے اقدامات اور کام کے بارے میں بطور خلاصہ اطلاع دینا ضروری سمجھتا ہوں:
بقیع میں مدفون آئمہ اطہار علیہم السلام کی قبروں کی تعمیر کئی سال سے ایرانی حکومت اور عوام کی دلچسپی کا مرکز بنی ہوئی ہے ، جس کی انجام دہی کے لئے ایرانی حکومت اور عوام ہمیشہ تقاضا کرتی رہی ہے۔ ملک سے باہر ایرانی نمائندوں نے اس راہ میں پیش آنے والی تمام تر مشکلات کے باوجود مناسب موقعوں پر سعودی حکومت کے سربراہوں اور نمائندوں سے ملاقاتیں کرکے اس موضوع کی اہمیت پرگفتگو کی ہے۔ یہ ان اقدامات کا ایک حصہ ہیں جو محترم نمائندے  جناب دشتی کی مصر میں سفارت کبری کے دور میں سامنے آئے۔ اس کے علاوہ اس بارے میں والا حضرت امیر فیصل نائب السلطنت اور سعودی عرب کے وزیر خارجہ سے سنہ ۱۳۲۹ میں ہونے والی ملاقات اورموجودہ مسائل کے بارے میں وزارت خارجہ کو تفصیلی رپورٹ دی گئی۔

میں بھی ماضی میں سامنے آنے والی ناکامیابیوں سے مایوس نہیں ہوا اور جدہ میں ایک جدید سفیر مطلق کو مقرر کیا  ؛  اسے بقیع کے متبرکہ گنبدوں کی تعمیر کے بارے میں ضروری باتوں سے آگاہ کیا؛ اس راہ مین چند نئے اقدامات کئے؛ اور پچھلے چند مہینوں کے دوران نئے احکام جاری کئے۔

گذشتہ دنوں جدہ میں ایرانی نمائندے کی سعودی عرب کے نائب السلطنت اور وزیر خارجہ والا حضرت امیر فیصل اور وزیر مملکت امیر عبداللہ سے ہونے والی ملاقاتوں (جن میں سعودی حکام کو نہایت سنجیدگی سے ایرانی حکومت اور عوام کے توقعات کے بارے میں آگاہ کیا گیا) کے بعد اہم اسلامی محافل میں ہونے والے بعض اہم اقدامات، توجہات اور دلچسپیوں کو دیکھتے ہوئے ان کی طرف سے رضامندی کا اظہار کیا گیا ہے اور مدینہ کے حکام کے نام مکتوبات تحریر کئے گئے ہیں تاکہ وہ آئمہ اطہار علیہم السلام کی قبروں کی دیوار اور ان پر سائباں کی تعمیر سے متعلق اقدامات جلد از جلد شروع کریں، اور یہ کام توسیع حرم کمیٹی کے سپرد کردیا گیا ہے جو کافی عرصے سے مسجد نبوی صلی اللہ علیہ وآلہ وسلم کو وسعت دینے اور مسجد کے اردگرد کو خالی کرانے میں سرگرم عمل ہیں تاکہ وہ اپنے دیگر کاموں کے ہمراہ یہ کام بھی انجام دیں۔ یہاں تک کہ اس ملک میں رہنے والے ایک ایرانی انجینیئر کو بھی اس کام میں شرکت کرنی ہے۔

یقیناً وزارت امور خارجہ نے بقیع کی دیوار کی تعمیر اور اس پر ایک مختصر سائباں بنانے کو ہی کافی  نہیں سمجھا ہے  اور جدہ میں شہنشاہی سفارت کو لازمی احکام جاری کردئے گئے ہیں تاکہ اپنے احکامات اور مذاکرات کو جاری رکھتے ہوئے 

اس موضوع کے بارے میں سعودی عرب کے محترم حکام کی زیادہ سے زیادہ توجہ حاصل کرکے ان سے تقاضا کرے کہ وہ لازمی اقدامات اور اسلامی معاشرے، عالم تشیع اور ایرانیوں کی توقعات کو پیش نظر رکھتے ہوئے اس راہ میں جلد از جلد اہم اقدامات کریں۔

وزیر خارجہ سے فروزانفر کا ایک سوال:

ایک بار پھر مورخہ ۲۸ / ۳ / ۱۳۳۱ کو اپنے وقت کے نمائندہ  جناب فروزانفر مجلس قانون ساز کے صدرسےسوال کرتے ہیں:
تقاضا کیا جاتا ہے کہ وزیر خارجہ کو درج ذیل سوال ارسال کرکے اس کا جواب فراہم کرنے کے لئے مجلس کے اجلاس میں شریک ہونے کا حکم جاری فرمایا جائے۔

سوال: کیا شیعوں کے چار اماموں کی قبور مبارک کی تعمیر، جس کے بارے میں پہلے بھی سوال کیا گیا تھا، مکمل ہوئی یا نہیں؟

اس وقت کے وزیر خارجہ جناب کاظمی جواب دیتے ہیں:

محترم نمائندے  جناب فروزانفر کی طرف سے آئمہ اطہار علیہم السلام کی قبور مبارک کی تعمیر کے بارے میں پوچھے جانے والے سوال کے جواب میں چاہتا ہوں کہ محترم نمائندے کی توجہ پیر ۲۲ / ۲ / ۱۳۳۱ کے اجلاس میں جناب ڈاکٹر متین دفتری کے سوال کے بارے میں اپنے بیانات کی طرف مبذول کراؤں:

میں نے اس وقت بھی عرض کیا تھا کہ گذشتہ برس عمل میں لائے جانے والے اقدامات کے پیش نظر سعودی عرب کے محترم اعلی حکام نے اس بات پر رضامندی ظاہر کی ہے کہ قبور کی دیواروں اور سائباںکی تعمیر عمل میں لائی جائے۔ قبورکی از سر نو تعمیر کی بات ہی نہیں ہوئی تھی، کہ اس سے منصرف ہونے یا انکار کرنے کی بات سامنے آتی۔ اب اگر چند غیر ذمہ دار افراد نے ایران یا عراق میں چند مبالغہ آمیز بیانات دیئے ہوں تو اس کا نتیجہ اور کچھ نہیں ہوسکتا  سوائے  اس کے کہ اس طرح انہوں نے اصل مقصد کو صدمہ پہنچایا ہے۔ لہذا میری نظر میں بہتر ہوگا کہ ان امور کے بارے میں ہمیشہ ذمہ دار سربراہان کے بیانات اور اظہارات معتبر  سمجھ کر انہیں پر توجہ دی جائے اور ہر قسم کی ضروری وضاحت صرف مربوطہ وزارت خارجہ سے طلب کی جائے تاکہ اصل موضوع کے بارے میں کوئی ابہام پیدا نہ ہو اور دوسروں کے مبالغہ آمیز بیانات کسی غلط فہمی کا سبب نہ بنیں۔
مذکورہ بالا امور کی تائید اور پہلی وضاحتوں کے ساتھ ساتھ تمام محترم اشخاص کی خدمت میں عرض کروں کہ گذشتہ دنوں جدہ میں شہنشاہی سفارت کو کاموں کی انجام دہی کے لئے نئے اور موکد احکام جاری کردئیے گئے ہیں۔ اور امید ہے کہ اس طرح ایک اطمینان بخش نتیجہ حاصل ہو اور اس امر کی انجام دہی آنے والے وقتوں میں اس راہ میں مزید پیشرفت اور ترقی کی بنیاد بنے۔

مظفراعلم کی امیر فیصل سے دوبارہ ملاقات:

شہنشاہی سفیر مطلق جناب مظفر اعلم نے مورخہ ۱۰ / ۴ / ۱۳۳۱ کو ایک بار پھر حجاز کے نائب السلطنت امیر فیصل سے ملاقات کی جو شدید گرمی کی وجہ سے طائف میں زندگی گزار رہے تھے۔ انہوں نے اس ملاقات سے متعلق اپنی رپورٹ میں یوں لکھا ہے:
میں نے حبشہ کی طرف اپنے سفر کے پیش نظر خدا حافظی کہنے، بقیع کی دیوار اور سائباں کی تعمیر سے متعلق معظم لہ کی توجہ حاصل کرنے اور مکتوب نمبر ۱۷۷۸ مورخہ ۳۱ / ۳ / ۱۳۳۱ کے مطابق وزیر اعظم جناب ڈاکٹر مصدق کی نمائندگی میں معظم لہ کو ایران آنے کی دعوت دینے کے لئے یہی مناسب سمجھا  کہ طائف جاؤں اور معظم لہ سے ملاقات کروں۔۔۔

انجام کار:

گفتگو اور ملاقاتوں کا سلسلہ اسی طرح جاری رہتا ہے۔ سفیر بدلتے رہتے ہیں اور بعد میں آنے والے لوگ پوری قوت سے یا سرسری طور پر اس مشن کو آگے بڑھانے کی اپنی سعی جاری رکھتے ہیں۔ یہاں تک کہ آخری برسوں میں آئمہ اطہار علیہم السلام کی قبروں کے نزدیک ایک سائباں تعمیر کیا جاتا ہے اور بقیع کے فٹ پاتھ کو بھی سیمنٹ کے بنے ہوئے چمکیلے پتھروں (ٹائلوں) سے سجایا جاتا ہے۔ بقیع کے آس پاس کی دیواروں اور احاطوں کی بھی از سر نو تعمیر کی جاتی ہے۔ لیکن آئمہ علیہم السلام کی قبروں پر عمارت کھڑی کرنے اور قبرستان بقیع میں مدفون دیگر شخصیات کی قبروں کی ترمیم کے کوئی آثار نظر نہیں آتے۔
آج بھی شیعوں کے چار اماموں کی قبریں، ابتدائے اسلام کے کئی مایہ ناز اور قابل فخر اشخاص اور اسلامی مذاہب کے کئی محترم چہرے دھوپ کے نیچے ہوا اور بارش کی زد میں ہیں جو ہر زائر کو شدید طور پراثر انداز کررہے  ہیں اور سب کو اس مشکل کا سد باب کرنے کی دعوت دیتے ہیں۔  
امید ہے کہ اسلامی ممالک کے سربراہ، تمام اسلامی مذاہب کے پیروکار اور مختلف اسلامی گروہ اور پارٹیاں اس مشکل کے حل کے لئے سعودی حکومت سے درخواست کریں  کہ جتنی جلدی ممکن ہو بقیع کو اس کی موجودہ خستہ حالت سے نکال کر اس کی تاریخ اسلام کے ایک جاودانہ عنوان کے طور پر احیاء اور پاسداری کریں۔
آخر میں اس بارے میں مزید معلومات کے شائقین کے لئے چند دیگر دستاویزات بھی نقل کیے جارہے ہیں جو تمام کے تمام کتاب "ایران اور سعودی عرب کے تعلقات" سے لیے گئے ہیں، جو جناب علی محقق کی عرق ریزیوں اور زحمتوں کی وجہ سے چھپ کر منظر عام پر آئی ہے:

دستاویز کی تاریخ: ۲۴ / ۶ / ۱۳۲۲

بھیجنے والا: قاہرہ میں ایرانی کونسلیٹ

وصول کرنے والا: وزارت امور خارجہ

موضوع:  بقیع کے متبرک گنبدوں اور دیواروں کی تعمیر 
نمبر: ۱۳۵ خفیہ

وزارت امور خارجہ

ایک مکتوب نمبر ۲۱۰۰ مورخہ ۲۰ / ۵ / ۱۳۲۲ جناب آیت اللہ قمی کی اعلی حضرت ہمایون شہنشاہی سے مدینہ منورہ میں  بقیع کی عمارتوں اور اس کے متبرک گنبدوں کی تعمیر سے متعلق استدعا پر مشتمل شہنشاہی وزارت خانے کی طرف سے تحریر کردہ خط کے ہمراہ موصول ہوا۔ اگرچہ معلوم تھا کہ سعودی حکومت اس درخواست  پر اس طرح عمل نہیں کرے گی جس طرح جناب آیت اللہ قمی چاہتے ہیں، صرف یہ سوچ کر متبرکہ قبور کی حالت میں جس قدر بھی بہتری لائی جائے وہ کسی نہ کسی سطح پر علماء کی تسکین کا باعث بنے گی۔ اس لئے سعودی سفارت کے منتظم
 سے ملاقات کی اور ایک مناسب مقدمہ کے طور پر ایران و سعودی عرب کے درمیان بہترین تعلقات، وہ اسلامی رابطہ جس نے ان دو قوموں کو باہم رکھا ہے اور مکہ معظمہ – جو تمام مسلمانوں کا قبلہ و کعبہ ہے – اور مدینہ منورہ – جہاں رسول اللہ صلی اللہ علیہ وآلہ وسلم کا مقدس مزار ہے – سے ایرانیوں کی عجیب و غریب دلچسپی کا ذکر کرنے کے بعد اصل مطلب کا اس طرح آغاز کیا:

جیسا کہ آپ کو معلوم ہے کہ اعلی حضرت ملک ابن سعود کے حجاز میں آمد کے ساتھ ہی بقیع کی قبروں پر آباد عمارتیں زمیں بوس کردی گئیں اور خدشہ ظاہر کیا جارہا ہے کہ یہ قبریں – جو بزرگان اسلام اور افتخار عالمیاں سے متعلق 

ہیں – وقت گزرنے کے ساتھ ساتھ پوری طرح نابود ہوکر رہ جائیں گی اور ان کے اور دیگر قبروں کے درمیان کوئی  امتیاز  اور نشان باقی نہیں رہ جائے گا۔ اگر سعودی حکومت رضامندی ظاہر کرے تو یہ بات ایران اور ایرانیوں کے لئے بہت خوشی کا باعث ہوگی کہ وہ اس متبرکہ مکانات کی از سر نو تعمیر کی جائے ۔

مذکورہ شخص نے جواب دیا کہ:

قبور پر عمارتوں کا قیام احادیث صحیحہ کے مطابق ممنوع اور شریعت کے خلاف ہے! (اس نے اپنی بات کی تائید کے لئے چند احادیث بھی بیان کیں) اور کہا کہ اس کے علاوہ ان قبروں  پر پتھر رکھے گئے ہیں جن سے ظاہر ہوتا ہے کہ یہ قبریں کن لوگوں کی ہیں، اس لئے مذکورہ قبروں کو باقی قبروں سے ممتاز رکھنے  کے لئے کسی اقدام کی ضرورت ہی نہیں ہے !

میں نے جواب دیتے ہوئے کہا یقیناً ایسے امور پر عمل درآمد قطعی طور پر شریعت کے مطابق ہونا چاہئے۔ ایرانی حکومت بھی جو خود بھی پوری طرح شریعت اور اس کے احکام کی پابند ہے، کسی صورت بھی شریعت کی مخالفت کی حامی نہیں ہے۔ 
یقیناً اصولی طور پر اسلام کے مختلف مذاہب کے درمیان کوئی اختلاف نہیں ہے؛ فرعی لحاظ سے ممکن ہے علماء کے درمیان نظریاتی اختلافات موجود ہوں۔ اسی طرح احادیث کے صحیح ہونے یا نہ ہونے کے بارے میں بھی علماء کی رائے میں اختلاف ہے۔ اس اختلاف نظر کے مطابق مصر، عراق، ایران، سوریہ اور افغانستان کے بہت سے مسلمان جو  دنیا  کےمسلمانوں کے ایک بڑے حصے کو تشکیل دیتے ہیں، بزرگان دین کی قبور پر عمارت کی تعمیر کو شریعت کے خلاف عمل نہیں سمجھتے، اس شرط کے ساتھ کہ دین نے جس قدر اجازت دی ہے، اس سے زیادہ قبروں کی تجلیل اور تقدیس نہ کی جائے۔

اس بات سے ہمارا مقصد ہرگز یہ نہیں کہ قبروں کو اشخاص کے مزارات میں تبدیل کردیا جائے۔ بلکہ ہمارا مقصد صرف یہ ہے کہ مذکورہ قبروں پر ایک مختصر عمارت بنا کرانہیں دوسری قبروں سے الگ کرلیا جائے، ان کے اندر سوئے  ہوئے گرانقدر لوگوں کے نام و نشاں کو محفوظ رکھا جاسکے اور اس طرح انہیں معدوم ہونے سے بچایا جائے۔ یقیناً ابھی وقت ہے کہ یہ اقدام عمل میں لایا جائے چونکہ قبروں پر عمارت کے وجود کو زیادہ عرصہ نہیں گزرا۔ ورنہ اندیشہ ہے کہ وقت گزرنے کے ساتھ ساتھ یہ موضوع پوری طرح ذہنوں اور دلوں سے اتر جائیں۔ 
سعودی منتظم نے جواب میں کہا:

یقیناً جہاں تک شرع اس کی اجازت دیتی ہے، ہم ایران کی شہنشاہی حکومت سے موافقت کا اظہار کرتے ہیں۔ اس نے مزید کہا کہ قبور کی تشخیص کے لئے ان کے اردگرد پتھر رکھنا یا ان پر لوح رکھنا شرعی لحاظ سے بالکل  ممنوع نہیں ہے ، لیکن اس سے زیادہ کی مذہب وہابیت – جو اس وقت سعودی عرب کا رسمی مذہب ہے – میں ممنوعیت ہے۔ بہرحال جہاں تک مذہب اجازت دیتا ہے اس امر کی تعمیر کے اخراجات خود سعودی حکومت برداشت کرے گی اور کسی صورت بھی اس کی اجازت نہیں دے گی کہ دوسرے اپنے خرچے پر یہ کام انجام دیں۔ 
مذاکرات کے اختتام اور میرے اصرار پر یہ طے پایا کہ اس بارے میں سعودی سفارتخانے کے نام ایک تحریری یادداشت رقم ہو جسے درخواست دہندہ  خود سعودی سفارتخانے تک پہنچائے ۔ 

یادداشت رقم ہوئی اور ارسال کردی گئی۔ مجھے نہیں لگتا اس طرح کوئی نتیجہ نکل سکے، اگر اجازت دی جائے کہ اس سال میں خود حجاز اور مکہ کا شرف حاصل کروں تو ممکن ہے کہ حجاز کے نائب السلطنت اور وزیر خارجہ امیر فیصل سے جو اپنے والد کی نسبت زیادہ روشن فکرہیں، مذاکرات کرنے میں کامیاب ہوجاؤں۔ ممکن ہے کہ خداوند تعالی کی مدد سے کوئی نتیجہ ہاتھ آئے۔ 

اگر میرا جانا طے پائے تو لازمی ہے کہ جانے سے پہلے سفر کے لئے ضروری چیزیں فراہم کی جائیں۔ 

ایرانی سفیر،
محمود جم

دستاویز کی تاریخ: ۶ / ۷ / ۱۳۲۲

بھیجنے والا: ایرانی سفارتخانہ، قاہرہ

وصول کرنے والا: وزارت امور خارجہ

موضوع: بقیع کی قبروں کی تعمیر سے متعلق ابن السعود کے کئے ہوئے وعدے کو عملی جامہ پہنانے کی کوشش
نمبر: ۱۴۰ خفیہ

وزارت امور خارجہ

حجاز کے بارے میں خفیہ رپورٹ نمبر ۱۳۵ مورخہ ۲۴ / ۶ / ۱۳۲۲ ،اعلی حضرت ہمایوں شہنشاہی سے قبروں کی تعمیر اور گنبدوں کی تعمیر کے بارے میں حضرت آیت اللہ قمی کی گزارش پر اطلاع دی جاتی ہے کہ: جیسا کہ آپ اس بات سے اچھی طرح واقف ہیں کہ مکہ میں وہابیوں کے داخلے اور بعض متبرکہ گنبدوں کی تخریب کی خبر پھیلنے کے بعد اس وقت جب کہ سلطان ابن السعود اور ملک علی ابن شریف حسین کے درمیان جنگ جاری تھی، مصر میں سفیر مطلق برائے شہنشاہی حکومت  جناب غفار جلال حالات کی نگرانی اور لازمی مذاکرات کے اجراء کے لئے شاہی حکومت کے کہنے پر حجاز کی طرف روانہ ہوئے ۔جناب محمد رضا گلستانہ صاحب جو اس سفارت کے حسابدار اور خازن  تھے اور جلال صاحب کے لئے عربی ترجمے کا کام انجام دینے کے لئے ان کے ہمراہ تھے، اپنے حافظے کے بل بوتے پر کہتے ہیں کہ جہاں تک انہیں یاد ہے اس وقت اس بارے میں کافی بات چیت کے بعد سلطان ابن سعود نے وہابیوں کے رویے کے لئے جن میں سے چند ایک متبرکہ گنبدوں کو منہدم کیا تھا (مثال کے طور پر حضرت خدیجہ کی قبر اور گھر کو ویران کرڈالا تھا)، معذرت خواہی کی۔ اور وعدہ کیا کہ اگر ایران کی شہنشاہی حکومت منہدم شدہ جگہوں کی از سر نو تعمیر سے دلچسپی رکھتی ہو، تو ان کی طرف سے کوئی ممانعت نہیں کی جائے گی۔ 

اور جیسا کہ فائلوں سے معلوم ہوتا ہے والا حضرت ابن السعود کو بھیجے ہوئے خطوط کی طرح کا ایک خط رپورٹ نمبر ۲۳۰ مورخہ ۲۷ آبان ۱۳۰۴کے ساتھ والا حضرت پہلوی کے نام وزارت امور خارجہ بھیجا گیا تھا۔ والا حضرت اس وقت سلطنت کے نائب تھے۔ (مذکورہ خط کی ایک کاپی بھی مزید اطلاع کے لئے بھیجی جارہی ہے۔)

خواہش ہے کہ موجودہ فائلوں کو دیکھتے ہوئے مذکورہ شخص کی تحریروں کی ایک کاپی فراہم اور اس سفارتخانے کو ارسال کردی جائے تاکہ ملک ابن السعود کے وعدہ پر مشتمل ایک صحیح دستاویز بھی موجود ہو جس سے بوقت ضرورت استفادہ کیا جاسکے۔

سفیر

دستاویز کی تاریخ: ۲۳ / ۱۰ / ۱۳۳۲

بھیجنے والا: وزیر خارجہ

وصول کرنے والا: ایرانی قونسلیٹ قاہرہ، کراچی، جدہ
موضوع: بقیع کی قبروں کی تعمیر کے بارے میں خبر کا استعلام :
نمبر: ۳۰۷۴ / ۳۸۷۱۶
ایران کا شہنشاہی سفارتخانہ – قاہرہ

ایران کا شہنشاہی سفارتخانہ – کراچی

ایران کا شہنشاہی سفارتخانہ –  جدہ

جیسا کہ آپ کے علم میں ہوگا کہ تمام اسلامی ممالک بالخصوص ایران کئی سال  سے اس کوشش میں لگے ہوئے ہیں کہ جس طرح بھی ممکن ہو متبرک قبور پر سعودی عرب کے سربراہان کی رضامندی اور موافقت کے عین مطابق ایک سائباں کی تعمیر کی جائے یعنی بقیع کے احاطے میں ایک مسجد بنائی جائے اور اس کے اردگرد ایک سائباں تعمیر کیا جائے۔ لیکن سعودی عرب کے سربراہوں نے اس کام کو ہمیشہ کی طرح تعطل کا شکار کررکھا ہے۔ وہ نہ خود یہ عمل انجام دیتے ہیں، نہ باقی اسلامی ممالک کو اس بات کی اجازت دیتے ہیں کہ وہ خود براہ راست  اپنے خرچے پر مذکورہ عمارت حسب خواہش تعمیر کرائیں ۔ 

گذشتہ دنوں جرائد سے مسلسل یہ خبریں سننے میں آرہی ہیں کہ پچھلے سال حج کے فریضے کی ادائیگی کے موقع پر سعودی عرب کے اعلی حکام اور افغانستان کے وزیر اعظم کے درمیان ایک ملاقات عمل میں آئی ہے۔ حالیہ اعلی حضرت یعنی سعودی عرب کے بادشاہ نے جو اس وقت ولایت عہد اور نیابت سلطنت کے عہدے پر فائز تھے، نے خود وزیر اعظم صاحب کو اس بات کی یقین دہانی کرائی ہے کہ یہ کام ضرور انجام دیا جائے گا۔ 

چونکہ ایسا پہلے بھی کئی بار ہوا ہے کہ سعودی عرب کے سربراہوں نے ایران کی شہنشاہی حکومت کے نمائندوں کو کئی بار اپنے تعاون کی نوید دی ہے۔ ساتھ ہی اور دیگر اسلامی ممالک کے ساتھ بھی کچھ ایسا ہی وعدہ کیا ہے لیکن ابھی تک اپنے کسی وعدے پر عمل درآمد نہیں کیا۔ اور ان تمام وعدوں کو کسی اور وقت پر موکول کر رکھا ہے۔ اسی لئے  آرزو کی جاتی ہے کہ جس وزیر سے بھی ممکن ہو، اس عمل کی مزید اور زیادہ عمیق طور پر تحقیقات کرائے۔ اگر یہ معلوم ہوجائے  کہ سعودی عرب کے سربراہ اس بار واقعاً اپنا وعدہ پورا کرنے کے درپے ہیں اور اس مقصد کو پایہ تکمیل تک پہنچانا چاہتے ہیں، تو ہمیں اپنے نئے دستورات سے آگاہ کیجئے۔ لیکن اگر پہلے کی طرح اس دفعہ بھی اس کام کو تعطل کا شکار کرکے کسی اور وقت پر موکول  کے درپے ہیں، تو بھی اس بارے میں ہمیں آگاہ کیجئے۔

پاراف: وزیر خارجہ

حاشیہ:

کمیشن [دائمی کمیشن برائے حج] کے اجلاس میں جو انتہائی بہترین صورت میں پرانے ممبران اور آیت اللہ نوری کی موجودگی میں جناب [۔۔۔] کے مکان پر عمل میں آیا، یہ طے پایا کہ اس تحقیق کو عملی جامہ پہنانا چاہئے۔

دستاویز کی تاریخ: ۲۱ / ۷ / ۱۳۴۱

بھیجنے والا: ایرانی قونسلیٹ، جدہ

وصول کرنے والا: وزارت امور خارجہ

موضوع: بقیع کے آئمہ علیہم السلام کی قبروں کی ضریح

نمبر: ۱۰۳۹

وزارت امور خارجہ

سیاسی دفتر نمبر ۱

مکتوب نمبر ۱ / ۳۸۴۳ / ۲۲۶۸۹ مورخہ ۱۹ / ۱۲ / ۱۳۴۰ اور جناب سید حسین امین کی تحریر کے ساتھ عطف شدہ جو اس ضریح سے متعلق ہیں جسے ان کے والد مرحوم محمد علی (حاجی امین السلطنت) نے بقیع میں مدفون 

آئمہ علیہم السلام کی قبروں کے لئے مدینہ منورہ حمل اور نصب کیا اور بعد میں جسے سعودی حکومت کے حکام کے توسط سے جمع کرکے ایک جگہ محفوظ رکھا گیا ہے۔ اطلاع دی جاتی ہے: 
سفارت کبری نے اس موضوع کے بارے میں تحریری طور پر جناب سید مصطفی عطار (ایرانی حجاج کے رہنما اور مدینہ منورہ میں حجاج کے رہائشی انتظامات کے نگراں) کے توسط سے تحقیق اور تصدیق کی ہے کہ ضریح بالکل صحیح و سالم حالت میں مشار الیہ کے اختیار میں ہے – اس بات کا تذکرہ جناب حسین امین نے بھی اپنے مکتوب مورخہ ۱۲ شہریور ۱۳۴۱  میں کیا ہے ۔ اور تاکید بھی کی گئی ہے کہ اس موضوع کے بارے میں سفارت کو جلد از جلد اطلاع دی جائے۔

ابھی ابھی مذکورہ شخص سے ہمیں ایک خط موصول ہوا ہے – جو آپ کی مزید اطلاع کے لئے ارسال کیا جارہا ہے – لیکن جیسا کہ ملاحظہ کیا جاسکتا ہے سید مصطفی عطار نے اس موضوع سے اپنی مکمل بے خبری کا اظہار کیا ہے۔

سفیر۔ ضیاء الدین قریب
دستاویز کی تاریخ: ۲۷ / ۱۱ / ۱۳۴۹
بھیجنے والا: سیاسی دفتر نمبر ۱

وصول کرنے والا: وزارت امور خارجہ کے ذمہ دار افراد
موضوع: ایران میں سعودی سفارتخانے کے مشیر سے بقیع کی قبروں کی تعمیر کے بارے میں مذاکرات
نمبر:۔۔۔۔۔
رپورٹ

جناب عالی کے حکم کی تعمیل میں سعودی سفارتخانے کے حکام سے پاکستان کے علماء کے ایک گروہ کے تقاضا کے بارے میں مذاکرات عمل میں لائے گئے جن میں جنت البقیع میں مدفون آئمہ اطہار علیہم السلام کی قبروں کی ترمیم کے بارے بات چیت کی گئی (موضوع مرقومہ نمبر ۱۰۶۵۱ مورخہ ۲۲ / ۱۱ / ۴۹ مجلس قانون ساز  کے صدر بہ عنوان وزیر خارجہ)۔ اطلاع دی جاتی ہے کہ:

سعودی سفیر جناب عبدالعزیز عقیل کی عدم موجودگی کے پیش نظر ان کے مشیر کو وزارت امور خارجہ میں دعوت دی گئی جس نے آج صبح ۱۱  بج کر ۳۰ منٹ پر ناچیز سے ملاقات کی۔

اس ملاقات کے دوران سعودی مشیر کو مخصوصاً بقیع کے مطہر روضے کی ترمیم سے متعلق شیعی علماء کے نظریات اور ایران اور پاکستان کے روحانی معاشرے  سے آگاہ کیا گیا۔ ساتھ ہی انہیں یہ بھی بتایا گیا کہ متبرکہ گنبدوں اور آئمہ اطہار علیہم السلام کی قبروں کی تعمیر کی اجازت عالم تشیع کی دلی آرزو ہے؛ کیونکہ بقیع کی موجودہ حالت کئی کروڑ شیعوں کے دلوں کو مجروح  کررہی ہے۔ 
جناب العقیل نے کہا:

"بقیع کا مطہر قبرستان در و دیواربھی رکھتا ہے، نگرانی کرنے والے سپاہی بھی اور صفائی ستھرائی کرنے والے افراد بھی ہیں ؛ لیکن قبروں پر کوئی گنبد، بارگاہ، پتھر یا علامت – جس طرح شیعہ چاہتے ہیں – موجود نہیں ہے کیونکہ ایسا وہابی فرقے کے قانون کے پیش نظر کیا گیا ہے۔"

مذکورہ شخص نے مزید اضافہ کیا: "وہابیوں کے قانون میں قبروں پر علامات رکھنا اور انہیں نام و نشان دینا حرام ہے اور قبروں کو زمین کی سطح کے مساوی ہونا چاہئے۔ یہی وجہ ہے کہ موجودہ دور میں ہمیں اعلی حضرت فقید ملک عبدالعزیز بن سعود یعنی سعودی عرب کے بانی کی قبر بھی معلوم نہیں۔ ہاں ہم اتنا ضرور جانتے ہیں کہ وہ کس قبرستان میں دفن ہیں، لیکن ان کی قبر کے بارے میں کسی کو کچھ پتہ نہیں ہے۔ کیونکہ ان کی قبر بے نام و نشان ہے۔ اور وہابی مذہب کے دیگر پیروکاروں کے ساتھ بھی یہی کچھ ہوتا ہے اور ہونا ہے۔

اس بنا پر مجھے نہیں لگتا علمائے شیعہ اور جامعہ روحانیت کی طرف سے ہونے والی درخواست کو عملی جامہ پہنایا جاسکے، کیونکہ اس راہ میں کسی بھی قسم کے اقدام کو وہابی علماء کی طرف سے شدید رد عمل کا سامنا کرنا پڑے گا۔" 

سعودی سفارت کے مشیر نے مزید  کہا:

"یہ پہلی بار نہیں ہے کہ شیعہ علماء کی طرف سے ایسا تقاضا کیا گیا ہو، لیکن اس تقاضا کو عملی جامہ پہنانے کے لئے پہلے بھی کبھی کوئی اقدام نہیں کیا گیا۔ اس کے باوجود اگر اس بارے میں وزارت امور خارجہ کی طرف سے سعودی سفارتخانے کے نام ایک تحریر بھیجی جائے  تو میں وہ اس کام سے مربوط حکام تک پہنچا دوں گا، لیکن اس کا جواب کبھی مثبت نہیں ہوگا۔"
میں نے پھر یاد دلایا کہ:

"شیعہ علماء بقیع مطہر کے کھنڈر ہوجانے اور نتیجتاً اس کی از سر نو تعمیر کے لازمی ہونے کی گفتگو  کرتے ہیں۔ یہاں بارگاہ کی تعمیر اور گنبد بنانے کا موضوع زیر بحث نہیں ہے۔"

جناب العقیل نے جواب دیا: "قبرستان بقیع کسی طرح بھی خرابہ یا کھنڈر نہیں ہے اور جیسا کہ میں پہلے ہی بیان کرچکا ہوں۔ یہ درودیوار بھی رکھتا ہے، اور صفائی ستھرائی کرنے والے افراد بھی۔ شیعہ دراصل یہ چاہتے ہیں کہ تعمیر و ترمیم کی آڑ میں قبروں کی حالت میں تصرف کریں اور یہ امر وہابیوں کے عقیدے کے خلاف ہے۔ لیکن جیسا کہ میں کہہ چکا ہوں اگر اس بارے میں آپ کوئی تحریر  ہمیں بھیجیں گے تو ہم وہ خارجہ حکام تک منتقل کردیں گے۔"
یقیناً اس بارے میں کچھ تحریر کرنے کا دار و مدار وزارت خارجہ کے محترم حکام کی رائے پر منحصر ہے۔ مشیر کی باتوں اور ماضی کے تجربات سے یوں لگتا ہے کہ اس کام کے کوئی مثبت نتائج نہیں نکلیں گے۔  
سابقہ امر بھی ساتھ ہی ارسال کیا جارہا ہے۔

نہایت احترام کے ساتھ

نگراں  برائے سیاسی دفتر نمبر ۱
قاسمی

آخری بات: 

بقیع کی تعمیر نو کے بارے میں شیعہ علماء، بزرگوں اور اہل بیت علیہم السلام کے پیروکاروں کی جدوجہد قدیم  زمانے سے اب تک جاری و ساری ہے۔ یہ موضوع ابھی تک کئی بار ایرانی اور سعودی سربراہوں کی گفتگو کا مرکز و محور بنارہا  ہے۔ لیکن نہایت افسوس سے کہنا پڑتا ہے کہ آج تک اس کے کوئی خاطر خواہ اثرات مرتب نہیں ہوئے اور اپنے عقائد پر پابندی سے عمل پیرا وہابیوں نے جہاں ان کی تعمیر نہیں کی ہے ، وہیں اپنی تخریبی کاروائیوں میں اضافہ بھی کردیا ہے۔ یہاں تک کہ پچھلے ایک دو سال سے سیڑھیوں کے سامنے آہنی دروازہ لگا  کر خواتین کو بالائی منزل پر جانے، بقیع کے سامنے والے دروازے اور کھڑکیوں کے پاس  جانے سے روکتے ہیں۔ اس کے علاوہ نچلی منزل کے سامنے مسلح افواج کی مدد سے زائرین کو بیٹھنے اور زیارت پڑھنے سے منع کرتے ہیں۔
دوسری طرف بقیع کی قبروں کے پاس چند جاہل افراد مقرر  کئے گئے ہیں جو نہایت غیر مؤدبانہ انداز میں (گالی گلوچ کے ذریعے) زائرین کی عزت نفس کو مجروح کرتے ہیں جو اپنی جگہ ان لوگوں کے کینے اور غصے میں اضافے کا باعث ہے جو پیغمبر خدا صلی اللہ علیہ وآلہ وسلم کی پیروی کرتے ہوئے قبرستان بقیع کی زیارت کے لئے جاتے ہیں تاکہ صدر اسلام کے نمایاں چہروں سے آشنائی حاصل کرسکیں۔ اور بقیع میں مدفون لوگوں کو اپنا اسوہ  قرار دے سکیں۔

یہ بات بھی قابل ذکر ہے کہ مراجع عظام کے ایک گروہ نے بقیع کی قبور کی تعمیر نو اور ان پر عمارات بنانے  کو واجب قرار دیا ہے اور اس بات کی اجازت دے رکھی ہے کہ سہم امام علیہم السلام سے استفادہ کرتے ہوئے پرامن طریقے سے قبروں پر عمارات بنانے سے متعلق اقدامات کئے جائیں۔

مراجع عظام کے ایک گروہ نے اس سوال کے جواب میں کہ: کیا آئمہ اطہار علیہم السلام کی قبروں کی از سر نو تعمیر و ترمیم کی کوششیں لازمی ہیں؟" فرماتے  ہیں:

۱۔ آیت اللہ فاضل لنکرانی: اگر یہ کوششیں پرامن طریقے سے کی جائیں تو اس میں کوئی ممانعت نہیں بلکہ اس صورت میں یہ تمام مسلمانوں پر واجب  ہے۔

۲۔ آیت اللہ مکارم شیرازی: بقیع میں مدفون آئمہ علیہم السلام کی قبروں پر عمارت بنانے کی کوشش واجب کفائی ہے۔

۳۔ آیت اللہ صافی گلپائگانی: آئمہ علیہم السلام کی قبروں کی تجدید اسلامی شعائر میں سے ہے اس لئے ان کی حفاظت اور تجدید کے سلسلے میں کی جانے والی کوششیں واجبات میں سے ہیں۔
۴۔ آیت اللہ سیستانی: آئمہ بقیع علیہم السلام کی قبروں کی تعمیر کے لئے حاکم شرع کی اجازت سے شرعی مال استعمال کرنا جائز ہے۔

۵۔ آیت اللہ سید کاظم حائری: بے شک یہ کوشش اسلامی شعائر میں شامل ہے۔ اس لئے جہاں تک ممکن ہو بقیع کی تعمیر کے لئے کوششیں کی جائیں۔

اس امید کے ساتھ کہ ایک دن مسلمانوں کی یہ آرزو پوری ہو اور بقیع اپنی خوبصورت اور مسلمانوں کی شایان شان صورت اختیار کرلے جو پیغمبر اسلام صلی اللہ علیہ وآلہ وسلم کے سبز گنبد کے پاس نگینے کی طرح چمکنے لگے۔ 
تصاویر

بقیع کا اصلی دروازہ

بقیع کی پرانی کھڑکی

قبرستان بقیع کا ایک  قدیم  منظر

قبرستان بقیع کے اندرونی حصے کا ایک منظر

قبرستان بقیع کی گذشتہ حالت

بقیع کی قبروں کے قبے  اور بارگاہ
بقیع کی قبروں کے اندرونی حصے کا ایک منظر

بقیع کی قبروں کی اندرونی حالت

گنبد خضراء اور بقیع کا ایک منظر

عاشقانہ زیارت

بقیع کی سیڑھیوں پر نصب بند دروازہ

بقیع کے کبوتر

زیارت کا  شوق 
بقیع کا سائباں
بقیع کی غربت اور بے کسی

بقیع کی مظلومیت

�  . روم: 42


�  . كهف: 21


�  . نور: 36


�  . تفسير الدرّ المنثور: ج5، ص50


�  . تاريخ حرم ائمّه بقيع، ص61


�  . مدينه شناسى، ج1، ص321


�  . وفاء الوفا، ج3، ص888


�  . صحيح مسلم، ج4، ص40 ; سنن نسايى، ج4، ص91 ; كافى، ج4، ص559


�  . لسان العرب، ج1، ص462، القاموس المحيط، ج3، ص11


�  . ایضاً.


�  یعنی آپ نے پیغمبر صلی اللہ علیہ وآلہ وسلم کو دودھ پلایا تھا


�  . مدينه شناسى، ج1، ص323 ; تاريخ حرم ائمّه بقيع ، ص87


�  . مدينه شناسى، ج1، ص333


�  . كتاب تاريخ حرم ائمّه بقيع صفحه 51 میں یوں منقول ہے: ... یہ قدم ٹھیک آٹھ شوال 1344هـ . ق. کو اٹھایا گیا اور جن لوگوں نے یہ سنگیں کام انجام دیا، انہیں ایک هزار ريال مجيدى ادا کئے گئے.


�  . وهّابىھا، ص76 و77 ; كشف الارتياب، ص55


�  . وہابیوں کی تاریخ، ص68


�  . تاریخ وھابیان ، ص81 و 88


�  تاریخ  وہابیان  ص92


�  . تاریخ وہابیان ، ص94


�  . تاریخ وہابیان، ص107


�  . ایضاً، ص108


�  . مدرس قهرمان آزادى، ج2، ص682


�  . مدرس قهرمان آزادى، ج2، ص682


�  . فصلنامه تاريخ روابط خارجى، دوسرا سال ، نمبر 9، ص28، منقول از رستاخيز ايران ; سازمان برنامه ; ص233 و 234


�  . مدرس قهرمان آزادى، ج2، ص684


�  . مدرس، مجاهدى شكست ناپذير، عبدالعلى باقى، ص78


�  . مدرس مجاهدى شكست ناپذير، ص129


�  . ایضاً


�  . فصلنامه تاريخ روابط خارجى، سال دوم، شماره 9، ص26، وزارت امور خارجه کی دستاویزات سے منقول، سال 1302، ش 30، دوسيه1


�  . ایضاً، ص27، به نقل از تلگراف 6/9، ص1925 به وليعهد و مجلس شوراى ملى و...  ، بايگانى اسناد وزارت امور خارجه، سال 1304، ش كارتن 30، دوسيه 3/1


�  . فصلنامه تاريخ روابط خارجى، سال دوم، شماره 9، ص28


�  . فصلنامه تاريخ روابط خارجى، سال دوم، شماره 9، صص28 و 29، به نقل از مراسله 14 سپتامبر 1925، كميته مركزى خلافت موجود در اسناد وزارت امور خارجه.


�  . اسناد روابط ايران و عربستان سعودى، ص26


�  . اسناد روابط ايران و عربستان، ص27


�  . اسناد روابط ايران و عربستان سعودى: ص28


�  . فصلنامه تاريخ روابط خارجى، سال دوّم شماره 9 صص29 تا 33


�  . فصلنامه تاريخ روابط خارجى، سال دوّم، شماره 9، ص31


�  . فصلنامه تاريخ روابط خارجى، سال دوّم، شماره 9، ص31


�  . فصلنامه تاريخ روابط خارجى، سال دوّم شماره9، ص32


�  . فصلنامه تاريخ روابط خارجى، سال دوّم، شماره 9، ص32 و 33


�  . فصلنامه تاريخ روابط خارجى، سال دوّم شماره 9، ص33


�  . نكـ : مدرس و كميسيون دفاع حرمين شريفين، فصلنامه تاريخ روابط خارجى، سال دوم، شماره 9، صص29 تا 33


�  . هود : 88


�  . تاريخ روابط خارجى ايران و عربستان سعودى، صص55 و 56


�  . اسناد روابط ايران و عربستان سعودى، ص66


�  . اسناد روابط ايران و عربستان سعودى، ص69


�  . اسناد روابط ايران و عربستان سعودى، ص69


�  . اسناد روابط ايران و عربستان سعودى، ص73


�  . اسناد روابط ايران و عربستان سعودى، ص84


�  . ایضاً مدرك.


�  ہویدا کے دادا میرزا رضا قناد کا شمار متعصب بہائیوں اور عباس افندی کے جاں نثاروں میں ہوتا تھا۔ اسے بہائیوں کے رہنما سے اس قدر عشق تھا کہ وہ فلسطین کی طرف اس کے سفر کے دوران اس کے ساتھ "عکا" گیا اور وہاں جاکر عباس افندی کامخصوص خادم بن گیا۔


عباس افندی نے میرزا رضا کی خدمات کو دیکھتے ہوئے اس کے بیٹے کے تمام تعلیمی اخراجات ادا کرنے کی ٹھانی اور حبیب اللہ (یعنی امیر عباس کے والد کو) تعلیم کے لئے یورپ روانہ کیا۔ حبیب اللہ نے یورپ میں انگلش اور فرانسیسی زبانوں پر عبور حاصل کرلیا اور چونکہ عربی میں بھی نہایت روانی سے بات کرسکتا تھا، اس لئے ایران لوٹنے کے بعد سردار اسعد بختیاری کے کارخانے میں بطور مترجم نوکری کرنے لگا اور ساتھ ہی "رعد" نامی اخبار کے لئے بھی غیر ایرانی متون کے ترجمے کا کام بھی کرنے لگا۔


پروفیسر براؤں، میرزا رضا قناد (محمد رضا) یعنی ہویدا کے دادا کو بہائی رہبر کے رازداروں میں سے ایک خیال کرتا ہے۔


وہابیوں کے بارے میں لکھی جانے والی کتاب ظہور الحق مولف فاضل مازندرانی اپنی کتاب کی آٹھویں جلد (دوسرے حصے) میں صفحہ نمبر ۱۱۳۸ پر ہویدا کے دادا کا تعرف کچھ اس طرح کرتے ہیں   


"اس کے بعد جناب محمد رضا قناد (جس کے بارے میں پہلے بیان کیا جاچکا ہے) ان کے براہ راست مخلص لوگوں میں سے قرار پایا یہاں تک کہ وفات پاگیا۔ اس کا مدفن "عکا" کے قبرستان میں ہے۔ اس کے بیٹوں میں میرزا حبیب اللہ عین الملک (ہویدا کا والد) جو انہیں جناب  کی تعلیم اور تربیت کے زیر سایہ صاحب حسن و کمال ہوا اور کڑی ریاضت اور کوشش سے رسم الخط مبارک میں لکھنے کے قابل ہوا۔ اپنی زندگی کے ابتدائی برسوں میں انھیں نجاب کے پاس رہ کر  ان کی کتابوں کی کتابت اور دیگر خدمات میں مشغول ہوا۔ بعد میں حکومتی عہدوں پر فائز ہوا اور ایرانی وزارت خارجہ میں کام کرنے لگا۔ اس کا ایک اور بیٹا میرزا جلیل خیاط (ہویدا کا چچا) "عکا" میں اور اس کی بیٹی (ہویدا کی پھوپھی) جس نے شام میں شادی کی، کوئی خاص نام نہ کماسکے۔


حبیب اللہ (عین الملک) نے افسر الملوک نامی لڑکی سے شادی کی۔ افسر الملوک محمد حسین خان سردار یعنی معروف بہائی ٹروریسٹ کی بیٹی تھی۔ وہی محمد حسین خان سردار جس نے قاجاریوں کے دور میں ایران کے چند شہروں میں بہائیوں کی طرف سے برپا کئے جانے والے آشوب اور دیگر کاروائیوں میں اہم کردار ادا کیا۔  


حبیب اللہ (عین الملک) سردار اسعد بختیاری کی حمایت اور مدد سے وزارت امور خارجہ گیا اور عربی زبان سے اپنی آشنائی اور شامات میں اپنی رہائش کی وجہ سے شام اور لبنان میں خدمت پر مامور ہوا۔ عین الملک  جو ان برسوں کے دوران "آل رضا" کے نام سے معروف تھا، اپنی ڈپلومیٹک پوزیشن سے غلط استفادہ کرتے ہوئے ان ملکوں مین بابی گری کی تبلیغ کرنے لگا۔


شام میں چند مہینے رہنے کے بعد اسے جدہ میں خدمات انجام دینے کے لئے چنا گیا۔ جدہ میں وہ انگریزوں کے ساتھ میل جول اور راز و نیاز میں مشغول ہوگیا اور ایک ایسی سرزمین پر رہنے کے باوجود جسے بلاشبہ اسلامی دنیا کا دل قرار دیا جاسکتا ہے، بابی گری کی تبلیغ میں مصروف ہوگیا۔۔۔ 


ایرانی کونسلیٹ کی طرف سے بہائیت کا پرچار اس بات کا باعث بنا کہ وزارت امور خارجہ ایران  نےمجبور ہوکر اسے تہران بلا بھیجا۔ تہران آنے کے بعد عین الملک کو دوبار "عکا" چلا گیا جہاں آخری دم تک بہائیوں کے رہنما کی خدمت انجام دیتا رہا۔


"حبیب اللہ" عین الملک کے دو بیٹے تھے۔ ایک کا نام امیر عباس جبکہ دوسرے کا نام فریدون ہویدا تھا۔ (اميرعباس هويدا، ص14 و 15).


�  . اسناد روابط ايران و عربستان سعودى، ص88


�  . اسناد روابط ايران و عربستان سعودى، ص75


�  . اسناد روابط ايران و عربستان سعودى، ص50


�  . حضرت آمنه یعنی رسول اللہ صلی اللہ علیہ وآلہ وسلم کی والدہ ماجدہ کی قبر مبارک ابواء نامی ایک علاقے میں ہے جو مکہ اور مدینہ کے درمیان واقع ہے۔


�۔ معلوم ہوتا ہے کہ اس نے مکہ میں قبور کی تخریب کا اعتراف اس لئے کیا کہ غفار خان نے پہلے ہی اس کی رپورٹ تہران بھیجی تھی۔ اور اسے معلوم تھا کہ اگر وہ ان کی صحیح تفصیل نہیں لکھے گا تو غفار خان کی بھیجی ہوئی رپورٹ سے خود بخود حقیقت کھل کر سامنے آئے گی۔ 


�  ہر تین دن میں دوبارہ آنے والا بخار


�  . اسناد روابط ايران و عربستان سعودى، ص46


�  . ایضاً، ص54


�  . خط بھیجنے کی تاریخ ۱۵ محرم الحرام سنہ ۱۳۵۳ ہے .


�  اٹلی


�  . شماره سند 13 و تاريخ ارسال آن 3/2/1331 است.


�  . شماره سند 21 ـ محرمانه و تاريخ ارسال آن 23/2/1331 است.


� نقاط خود نامہ نگار سے متعلق اور مربوط ہیں۔


�  . نقاط خود نامہ نگار سے متعلق اور مربوط ہیں۔


�  . جو ایک نجدی شخص اور متعصب وہابی ہے (یہ وضاحت بھی دستاویز کے حاشیہ میں موجود ہے)


�  . اس کے علاوہ انہوں نے شرعی حقوق سے استفادے کو – بشرطیکہ اشراف اور ایک عادل مجتہد کی زیر نگرانی  ہو – جائز قرار دیا ہے۔

